
Монгол Улсын Их Хурлын намрын ээлжит чуулганы 2012 оны 10 дугаар  сарын 25-ны өдөр (Пүрэв гариг)-ийн хуралдаан 15 цаг 50 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 

Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Үдээс хойшхи чуулганы нэгдсэн хуралдаанд ирвэл зохих 71 гишүүнээс нийт 55 гишүүн ирж, 77.4 хувийн ирцтэй байв. Үүнд:
Чөлөөтэй: О.Баасанхүү, Ж.Батзандан, С.Баярцогт, Л.Болд, С.Дэмбэрэл, М.Зоригт, Ч.Сайханбилэг;


Өвчтэй: Сү.Батболд, Я.Санжмятав, У.Хүрэлсүх;


Тасалсан: Р.Амаржаргал,Су.Батболд, Ё.Отгонбаяр, С.Оюун, Ж.Энхбаяр, С.Эрдэнэ;

 
Хоцорсон: Х.Баттулга-30, Б.Бат-Эрдэнэ-50, Д.Бат-Эрдэнэ-1.30, З.Баянсэлэнгэ-30, Г.Баярсайхан-40,  Б.Болор -50, С.Ганбаатар-2.00,  Ц.Нямдорж-50, Я.Содбаатар-1.00,  О.Содбилэг-1.00,  М.Сономпил- 1.30, Б.Гарамгайбаатар-40, Ц.Дашдорж-40, Д.Дэмбэрэл-50, Н.Номтойбаяр-50, Ө.Энхтүвшин-40;
Нэг. Монгол Улсын нэгдсэн төсвийн  2013 оны төсвийн хүрээний мэдэгдэл,  2014-15 оны төсвийн төсөөллийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай, Хувь хүний орлогын албан татварын тухай хуульд нэмэлт оруулах тухай, Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай, Нийгмийн даатгалын тухай хуульд өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай, Концессын тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүд болон Хүний хөгжил сангаас Монгол Улсын иргэнд 2013 онд хүртээх хишиг хувийн хэмжээг тогтоох тухай Улсын Их Хурлын тогтоолын төсөл (анхны хэлэлцүүлэг)
Хэлэлцэж буй асуудалтай холбогдуулан Сангийн яамны  Төрийн нарийн бичгийн дарга Д.Баттөр, мөн яамны Төсвийн бодлогын газрын дарга Ж.Ганбат, Нэгдсэн төсвийн хэлтсийн дарга Н.Нарангэрэл, Зарлагын хэлтсийн дарга Б.Нямаа, Төсвийн хөрөнгө оруулалтын хэлтсийн дарга М.Батгэрэл, Баялгийн сангийн удирдлагын хэлтсийн дарга О.Хуягцогт, Орлогын хэлтсийн дарга Б.Доржсэмбэд, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх С.Энхцэцэг, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Уг асуудлын талаарх Төсвийн байнгын хорооны санал, дүгнэлтийг Улсын Их Хурлын гишүүн Ц.Даваасүрэн, Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн  Л.Эрдэнэчимэг, А.Бакей,  Эдийн засгийн байнгын хорооны саналыг, дүгнэлтийг Улсын Их Хурлын гишүүн С.Одонтуяа нар тус тус танилцуулав.


Байнгын хороодоос гаргасан санал, дүгнэлттэй холбогдуулан Улсын Их Хурлын гишүүн  Л.Энх-Амгалан,  А.Тлейхан,  Ж.Эрдэнэбат,  Б.Бат-Эрдэнэ,  Ц.Нямдорж нарын асуусан асуултад Улсын Их Хурлын гишүүн З.Баянсэлэнгэ,  Л.Гантөмөр, Б.Гарамгайбаатар,  Ц.Даваасүрэн, ажлын хэсгээс Б.Нямаа нар хариулж, нэмэлт тайлбар хийв. 


Улсын Их Хурлын гишүүн Д.Оюунхорол санал хэлэв. 


Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болгосонд тооцох тухай хуулийн төслийн талаарх зарчмын зөрүүтэй саналуудаар санал хураалт явуулав.


З.Энхболд: - 1. Улсын Их Хурлын гишүүн Л.Гантөмөр, Ч.Улаан нарын гаргасан, Төсөлд, Боловсролын тухай хуульд нэмэлт, өөрчлөлт оруулах тухай  2012 оны 5 сарын 9-ний өдрийн хуулийн 1 дүгээр зүйлийн 15 дахь хэсгийн төрийн болон орон нутгийн өмчийн ерөнхий боловсролын сургууль, цэцэрлэгт энэ хуулийн 3.1.15-д заасан албан тушаалд 25 ба түүнээс дээш жил ажилласан иргэн өндөр насны тэтгэвэр тогтоолгоход 12 сарын, сум, тосгон, багийн сургууль, цэцэрлэгт 10 ба түүнээс дээш жил ажилласан бол өндөр насны тэтгэвэр тогтоолгоход 18 сарын үндсэн цалинтай нь тэнцэх хэмжээний нэг удаагийн мөнгөн тэтгэмжийг ажиллаж байгаа байгууллагаас олгох бөгөөд шаардагдах зардлыг нь тухайн жилийн төсөвт тусгана гэсэн 43.6 дахь заалт, түүнчлэн  сум, тосгон, багийн сургууль, цэцэрлэгийн эрхлэгч, сургуулийн захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, сургуулийн номын санч, сургууль, цэцэрлэгийн эмчид 5 жил тутамд нэг удаа 6 сарын үндсэн цалинтай нь тэнцэх хэмжээний мөнгөн тэтгэмжийг ажиллаж байгаа байгууллагаас нь олгохтой холбоотой зохицуулалтыг тус тус  2014 оны 1 сарын 1-ний өдрөөс эхлэн дагаж мөрдөхтэй холбогдсон заалт нэмэх гэсэн саналыг дэмжье.


Уг саналын талаар Улсын Их Хурлын гишүүн Ц.Нямдоржийн асуусан асуултад Улсын Их Хурлын гишүүн З.Баянсэлэнгэ, А.Бакей, Л.Гантөмөр нар хариулж, Улсын Их Хурлын гишүүн Д.Оюунхорол санал хэлэв. 


Зөвшөөрсөн:
41


Татгалзсан:

12


Бүгд:


53

77.4 хувийн саналаар дэмжигдлээ.


2. Улсын Их Хурлын гишүүн Л.Гантөмөр нарын гаргасан, Боловсролын тухай хуульд нэмэлт, өөрчлөлт оруулах тухай 2012 оны 5 дугаар сарын 9-ний өдрийн хуулийн З дугаар зүйлийн 3.3 дахь хэсгийг дор дурдсанаар өөрчлөн найруулах:

43.1.4. Төрийн болон орон нутгийн өмчийн мэргэжлийн сургалт үйлдвэрлэлийн төв, ерөнхий боловсролын сургууль, цэцэрлэгт энэ хуулийн 43.1.2-т заасан албан тушаал, 25 ба түүнээс дээш жил ажилласан иргэн, өндөр насны тэтгэвэр тогтоолгоход 24 сарын, үүнээс сум, тосгон, багийн сургууль, цэцэрлэгт 10 ба түүнээс дээш ажилласан бол 36 сарын үндсэн цалинтай нь тэнцэх хэмжээний нэг удаагийн мөнгөн тэтгэмжийг төрийн албан хаагчийн цалингийн сүлжээг баримтлан улсын төсвөөс ажиллаж байгаа байгууллагаар нь дамжуулан олгох гэсэн саналыг дэмжье. 
Зөвшөөрсөн:
37


Татгалзсан:

16


Бүгд:
 

53

69.8 хувийн саналаар дэмжигдлээ.


3. Улсын Их Хурлын гишүүн Л.Гантөмөр нарын гаргасан, Боловсролын тухай хуульд нэмэлт, өөрчлөлт оруулах тухай 2012 оны 5 дугаар сарын 9-ний өдрийн хуулийн 3 дугаар зүйлийн 3.4 дэх хэсгийг дор дурдсанаар өөрчлөн найруулах:

43.1.7.а. сум, тосгон, багийн сургууль, цэцэрлэгийн эрхлэгч, сургуулийн захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, сургуулийн номын санч,  сургууль, цэцэрлэгийн эмчид 5 жил тутам нэг удаа 6 сарын үндсэн цалинтай нь тэнцэх хэмжээний мөнгөн тэтгэмжийг ажиллаж байгаа байгууллагаас нь олгох. 

43.1.7.б. сум, тосгон, багийн сургууль, цэцэрлэгийн энэ  хуулийн 43.1.7.а-д зааснаас бусад багш, туслах багшид 5 жил тутамд нэг удаа 6 сарын үндсэн цалинтай нь тэнцэх хэмжээний мөнгөн тэтгэмжийг ажиллаж байгаа байгууллагаас нь олгох гэсэн саналыг дэмжье. 
Зөвшөөрсөн:
43


Татгалзсан:

10


Бүгд:
 

53

81.1 хувийн саналаар дэмжигдлээ.


Зарчмын зөрүүтэй саналаар санал хурааж дуусав.

Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төслийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.


З.Энхболд: - Төсвийн байнгын хорооноос гаргасан, Монгол Улсын нэгдсэн төсвийн 2013 оны төсвийн хүрээний мэдэгдэл, 2014-15 оны төсвийн төсөөллийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай, Хувь хүний орлогын албан татварын тухай хуульд нэмэлт оруулах тухай, Гаалийн тариф, Гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсөн өртгийн албан татварын тухай хуулийн зарим заалтыг хүчингүй болсонд тооцох тухай, Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүд болон Хүний хөгжил сангаас Монгол Улсын иргэнд 2013 онд хүртэх хишиг хувийн хэмжээг тогтоох тухай Улсын Их Хурлын тогтоолын төслүүдийг анхны хэлэлцүүлгээр батлах горимын саналыг дэмжье. 

Уг саналын талаар Улсын Их Хурлын гишүүн Д.Дэмбэрэл, Ц.Нямдорж нарын асуусан асуултад Улсын Их Хурлын гишүүн Ц.Даваасүрэн хариулж, нэмэлт тайлбар хийв.

Зөвшөөрсөн: 
31


Татгалзсан:

22


Бүгд:
 

53

58.5 хувийн саналаар дэмжигдлээ.


Хууль, тогтоолын төслүүдийг батлах санал хураалт явуулав.

З.Энхболд: - 1. Монгол Улсын нэгдсэн төсвийн  2013 оны төсвийн хүрээний мэдэгдэл, 2014-15 оны төсвийн төсөөллийн тухай хуульд өөрчлөлт оруулах тухай хуулийн төслийг баталъя.
Зөвшөөрсөн:
39


Татгалзсан:

15


Бүгд:
 

54

72.2 хувийн саналаар  батлагдлаа.


2. Төсвийн тухай хуульд өөрчлөлт оруулах тухай хуулийн төслийг баталъя.

Зөвшөөрсөн:
35


Татгалзсан:

18


Бүгд:
 

53

66.0 хувийн саналаар батлагдлаа. 

3. Хувь хүний орлогын албан татварын тухай хуульд нэмэлт оруулах тухай хуулийн төслийг баталъя.

Зөвшөөрсөн:
31


Татгалзсан:

22


Бүгд:
 

53

58.5 хувийн саналаар батлагдлаа. 


4. Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай хуулийн төслийг баталъя.
Зөвшөөрсөн:
37


Татгалзсан:

16


Бүгд:
 

53

69.8 хувийн саналаар батлагдлаа. 


5. Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай хуулийн төслийг баталъя.
Зөвшөөрсөн:
34


Татгалзсан:

19


Бүгд:
 

53

64.2 хувийн саналаар батлагдлаа. 

6. Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай хуулийн төслийг баталъя.
Зөвшөөрсөн:
39


Татгалзсан:

14


Бүгд:


53

73.6 хувийн саналаар батлагдлаа. 


7. Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай хуулийн төслийг баталъя.
Зөвшөөрсөн:
39


Татгалзсан:

13


Бүгд:
 

52

75.0 хувийн саналаар батлагдлаа. 


8. Гаалийн албан татвараас чөлөөлөх тухай хуульд өөрчлөлт оруулах тухай хуулийн төслийг баталъя.
Зөвшөөрсөн:
40


Татгалзсан:

12


Бүгд:
 

52

76.9 хувийн саналаар батлагдлаа. 


9. Хүний хөгжил сангаас Монгол Улсын иргэнд 2013 онд хүртээх хишиг хувийн хэмжээг тогтоох тухай Улсын Их Хурлын тогтоолын төслийг баталъя.
Зөвшөөрсөн:
37


Татгалзсан:

15


Бүгд:


52

71.2 хувийн саналаар батлагдлаа. 


З.Энхболд: - Нийгмийн бодлого, боловсрол, соёл, шинжлэх ухааны байнгын хорооноос гаргасан, Нийгмийн даатгалын тухай хуульд өөрчлөлт оруулах тухай хуулийн төслийг анхны хэлэлцүүлгээр батлах нь зүйтэй гэсэн горимын саналыг дэмжье.

Зөвшөөрсөн:
40


Татгалзсан:

12


Бүгд:
 

52

76.9 хувийн саналаар дэмжигдлээ. 


Нийгмийн даатгалын тухай хуульд өөрчлөлт оруулах тухай хуулийн төслийг баталъя.
Зөвшөөрсөн:
40


Татгалзсан:

12


Бүгд:
 

52

76.9 хувийн саналаар батлагдлаа. 


Эдийн засгийн байнгын хорооноос гаргасан, Концессын тухай хуульд нэмэлт өөрчлөлт оруулах тухай хуулийн төслийг анхны хэлэлцүүлгээр  батлах нь зүйтэй гэсэн горимын саналыг дэмжье.


Уг саналын талаар Улсын Их Хурлын гишүүн Д.Лүндээжанцангийн асуусан асуултад  Улсын Их Хурлын гишүүн Б.Гарамгайбаатар, Н.Батбаяр нар хариулж, нэмэлт тайлбар хийв.

Зөвшөөрсөн:
29


Татгалзсан:

23


Бүгд:
 

52

55.8 хувийн саналаар дэмжигдлээ.


Концессын тухай хуульд нэмэлт, өөрчлөлт оруулах тухай хуулийн төслийг баталъя.
Зөвшөөрсөн:
31


Татгалзсан:

21


Бүгд:
 

52

59.6 хувийн саналаар батлагдлаа. 


Уг асуудлыг 17 цаг 15 минутад  хэлэлцэж дуусав.

Хоёр. Төсвийн тухай хуульд нэмэлт, өөрчлөлт оруулах тухай, Төсвийн байгууллагын удирдлагын санхүүжилтийн тухай хуульд нэмэлт, өөрчлөлт оруулах тухай хуулийн төслүүд (эцсийн хэлэлцүүлэг)
Хэлэлцэж буй асуудалтай холбогдуулан Эдийн засгийн хөгжлийн сайд Н.Батбаяр,  Сайдын зөвлөх Н.Мөнхбат, мөн яамны Хуулийн хэлтсийн дарга Э.Эрдэнэсүрэн, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх С.Энхцэцэг, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.


Уг асуудлын талаарх Төсвийн байнгын хорооны санал, дүгнэлтийг Улсын Их Хурлын гишүүн Ж.Эрдэнэбат танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүн Ц.Нямдоржийн асуусан асуултад Улсын Их Хурлын гишүүн Ц.Даваасүрэн хариулж, тайлбар хийв.


З.Энхболд: - 1. Төсвийн тухай хуульд нэмэлт, өөрчлөлт оруулах тухай хуулийн төслийг баталъя.
Зөвшөөрсөн:
33


Татгалзсан:

19


Бүгд:
 

52

63.5 хувийн саналаар батлагдлаа. 


2. Төсвийн байгууллагын удирдлага санхүүжилтийн тухай хуульд нэмэлт, өөрчлөлт оруулах тухай хуулийн төслийг баталъя.
Зөвшөөрсөн:
35


Татгалзсан:

17


Бүгд:
 

52

67.3 хувийн саналаар батлагдлаа. 


Гурав. “Үнэт цаас гаргах зөвшөөрөл олгох тухай” Улсын Их Хурлын тогтоолын төсөл (эцсийн хэлэлцүүлэг)
Хэлэлцэж буй асуудалтай холбогдуулан Эдийн засгийн хөгжлийн сайд Н.Батбаяр, Сайдын зөвлөх Н.Мөнхбат, мөн яамны Хуулийн хэлтсийн дарга Э.Эрдэнэсүрэн, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх С.Энхцэцэг, Эдийн засгийн байнгын хорооны зөвлөх Ж.Батсайхан, референт Ш.Ариунжаргал нар байлцав.

Тогтоолын төслийг эцсийн хэлэлцүүлэгт бэлтгэсэн талаарх Эдийн засгийн байнгын хорооны санал, дүгнэлтийг Улсын Их Хурлын гишүүн С.Одонтуяа танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүн Г.Уянга, Ц.Нямдорж, Д.Дэмбэрэл нарын асуусан асуултад Улсын Их Хурлын гишүүн Б.Гарамгайбаатар хариулж, тайлбар хийв.


Уг асуудлын талаар Байнгын хорооноос гаргасан зарчмын зөрүүтэй саналын томъёоллоор санал хураалт явуулав. 


З.Энхболд: - 1. Улсын Их Хурлын гишүүн Н.Батбаярын гаргасан, Тогтоолын төслийн 2 дахь хэсгийн “арилжааны нөхцөлтэй” гэснийг “эдийн засгийн үр ашиг бүхий” гэж өөрчлөх саналын дэмжье.


Уг саналын талаар Улсын Их Хурлын гишүүн Ц.Нямдоржийн асуусан асуултад Улсын Их Хурлын гишүүн Б.Гарамгайбаатар хариулав.

Зөвшөөрсөн:
43


Татгалзсан:

9


Бүгд:


52

82.7 хувийн саналаар дэмжигдлээ. 


2. Үнэт цаас гаргах зөвшөөрөл олгох тухай Улсын Их Хурлын тогтоолын төслийг баталъя.
Зөвшөөрсөн:
40


Татгалзсан:

12


Бүгд:
 

52

76.9 хувийн саналаар батлагдлаа. 

Дөрөв. Төсвийн тухай хуульд нэмэлт оруулах тухай хуулийн төсөл (хэлэлцэх эсэх)
Хэлэлцэж буй асуудалтай холбогдуулан Сангийн сайд Ч.Улаан,мөн яамны Төсвийн бодлогын газрын дарга Ж.Ганбат, Нэгдсэн төсвийн хэлтсийн дарга Н.Нарангэрэл, Зарлагын хэлтсийн дарга Б.Нямаа, Орлогын хэлтсийн дарга Б.Доржсэмбэд, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх С.Энхцэцэг, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Хууль санаачлагчийн илтгэлийг Сангийн сайд Ч.Улаан, Төсвийн байнгын хорооны санал, дүгнэлтийг Улсын Их Хурлын гишүүн Ж.Эрдэнэбат нар тус тус танилцуулав.

Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Д.Хаянхярваа, С.Бямбацогт, Д.Дэмбэрэл нарын асуусан асуултад  Монгол Улсын Ерөнхий сайд Н.Алтанхуяг, Улсын Их Хурлын гишүүн Ч.Улаан, Ц.Даваасүрэн  нар хариулж, тайлбар хийв.

Улсын Их Хурлын гишүүн Д.Хаянхярваа, Н.Энхболд, С.Бямбацогт, Ц.Нямдорж нар санал хэлэв. 

З.Энхболд: - Төсвийн тухай хуульд нэмэлт, өөрчлөлт оруулах тухай хуулийн төслийг хэлэлцэх шаардлагагүй гэсэн Байнгын хорооны саналыг дэмжье.

Зөвшөөрсөн:
23


Татгалзсан:

28


Бүгд:
 

51

45.1 хувийн саналаар дэмжигдсэнгүй.

Хуулийн төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэв. 

Бусад:

16.00 цагт, Боловсрол, соёл, шинжлэх ухааны яамны харъяа Олон улсын Шинэ эрин лаборатори сургуулийн сурагчид, 16.30 цагт, Улсын Их Хурлын гишүүн А.Тлейханы урилгаар Баян-Өлгий аймгийн Алтай сумын Хөдөө аж ахуйн их сургуульд сурч байгаа Баян-Өлгий аймгийн Алтай сумын оюутан залуучууд тус тус Улсын Их Хурлын чуулганы нэгдсэн хуралдааны үйл ажиллагаатай танилцав.

Хуралдаан 18 цаг 39 минутад өндөрлөв. 

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Д.ЦЭНДСҮРЭН
МОНГОЛ УЛСЫН ИХ ХУРЛЫН 
НАМРЫН ЭЭЛЖИТ ЧУУЛГАНЫ 2012 ОНЫ 10 ДУГААР САРЫН 25-НЫ 
ӨДӨР (ПҮРЭВ ГАРИГ)-ИЙН ЧУУЛГАНЫ НЭГДСЭН 
ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 15 цаг 50 минутад эхлэв. 

З.Энхболд: - Хуралдаанд ирчихээд картаа хийгээгүй байгаа гишүүд картаа хийж, ирцэндээ орно уу. Би тоо унших гээд байна. Ардын намын гишүүд картаа хийж, ирцэнд орох уу? Маш олон хүн хийгээгүй байна. 

2012 оны 10 сарын 25-ны өдрийн нэгдсэн хуралдаанд ирвэл зохих 71 гишүүнээс 44 гишүүн ирж, 62 хувийн ирцтэйгээр бүрдсэн тул хуралдаан нээснийг мэдэгдье.

Өнөөдрийн хуралдаанаар хэлэлцэх асуудлыг танилцуулъя.

Эхний асуудал, Монгол Улсын нэгдсэн төсвийн  2013 оны төсвийн хүрээний мэдэгдэл,  2014-2015 оны төсвийн төсөөллийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай, Хувь хүний орлогын албан татварын тухай хуульд нэмэлт оруулах тухай, Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай, Нийгмийн даатгалын тухай хуульд өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай, Концессын тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүд, Хүний хөгжил сангаас Монгол Улсын иргэнд 2013 онд хүртээх хишиг хувийн хэмжээг тогтоох тухай Улсын Их Хурлын тогтоолын төсөл. 
Саяны миний уншсан зүйл болон Монгол Улсын 2013 оны төсвийн тухай хуулийг дагалдан өргөн мэдүүлсэн төслүүдийн анхны хэлэлцүүлгийг хийнэ.
Хоёр дахь асуудал, Төсвийн тухай хуульд нэмэлт оруулах тухай, Төсвийн  байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлэг.
Гурав дахь асуудал, Үнэт цаас гаргах зөвшөөрөл олгох тухай Улсын Их Хурлын тогтоолын төслийн эцсийн хэлэлцүүлэг.
Дөрөв дэх асуудал, Төсвийн тухай хуульд нэмэлт оруулах тухай хуулийн төслийн хэлэлцэх эсэх.
Тав дахь асуудал, Хүний дархлал хомсдолын вирусын халдвар, дархлалын олдмол хомсдлоос сэргийлэх тухай хуулийн төслийн шинэчилсэн найруулга.
Хүний дархлал хомсдлын вирусын халдвар, дархлалын олдмол хомсдлоос  сэргийлэх тухай хууль хүчингүй болсонд тооцох тухай, Садар самуун явдалтай тэмцэх тухай хуулийн зарим заалт хүчингүй болсонд тооцох тухай, Гадаадын иргэний эрх зүйн байдлын тухай хуулийн зарим заалт хүчингүй болсонд тооцох тухай, Хувь хүний нууцын тухай хуульд нэмэлт оруулах тухай, Хөдөлмөрийн тухай хуульд нэмэлт оруулах тухай хуулийн төслүүдийн хэлэлцэх эсэх. 
Зургаа дахь асуудал, Иргэний эрүүл мэндийн даатгалын тухай шинэчилсэн найруулга, Нийгмийн даатгалын хуульд нэмэлт оруулах тухай, Эрүүл мэндийн тухай хуульд өөрчлөлт оруулах тухай, Иргэний эрүүл мэндийн даатгалын тухай хууль хүчингүй болсонд тооцох тухай хуулийн төсөл болон Тогтоолд өөрчлөлт оруулах тухай Улсын Их Хурлын тогтоолын төслийн хэлэлцэх эсэх.
Долдугаар асуудал, Цэцэрлэг, ерөнхий боловсролын сургуулийн хичээлийн болон дотуур байр, Биеийн тамирын заалны барилга, хангамжийн талаар хэрэгжүүлэх зарим арга хэмжээний тухай Улсын Их Хурлын тогтоолын хэлэлцэх эсэх. 
Наймдугаар асуудал, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийн хэлэлцэх эсэх гэсэн ийм 8 асуудалтай байна.
Хэлэлцэх асуудал дээр саналтай гишүүд байна уу? Алга байна. Хэлэлцэх асуудлаа тогтлоо.
Нэг. Монгол Улсын нэгдсэн төсвийн  2013 оны төсвийн хүрээний мэдэгдэл,  2014-15 оны төсвийн төсөөллийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай, Хувь хүний орлогын албан татварын тухай хуульд нэмэлт оруулах тухай, Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай, Нийгмийн даатгалын тухай хуульд өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай, Концессын тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүд болон Хүний хөгжил сангаас Монгол Улсын иргэнд 2013 онд хүртээх хишиг хувийн хэмжээг тогтоох тухай Улсын Их Хурлын тогтоолын төсөл (анхны хэлэлцүүлэг)
Төсвийн байнгын хорооны санал, дүгнэлтийг Улсын Их Хурлын гишүүн Ц.Даваасүрэн танилцуулна. ЦДаваасүрэн гишүүнийг индэрт урьж байна.
Ц.Даваасүрэн: - Улсын Их Хурлын дарга, эрхэм гишүүд ээ,
           Монгол Улсын Засгийн газраас Монгол Улсын 2013 оны төсвийн тухай, Нийгмийн даатгалын сангийн 2013 оны төсвийн тухай, Хүний хөгжил сангийн 2013 оны төсвийн тухай хуулийн төслүүдийг  дагалдан өргөн мэдүүлсэн Монгол Улсын нэгдсэн төсвийн 2013 оны төсвийн хүрээний мэдэгдэл, 2014-2015 оны төсвийн төсөөллийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай, Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай, Хувь хүний орлогын албан татварын тухай хуульд нэмэлт оруулах тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай, Байгалийн нөөц ашигласны төлбөрийн тухай  хуулийн зарим хэсгийг хүчингүй болсонд тооцох тухай  хуулийн төслүүд, “Хүний хөгжил сангаас Монгол Улсын иргэнд 2013 онд хүртээх хишиг, хувийн хэмжээг тогтоох тухай" Улсын Их Хурлын тогтоолын төслийг  Улсын Их Хурлын чуулганы 2012 оны 10 дугаар сарын 24-ний өдрийн нэгдсэн хуралдаанаар хэлэлцэх нь зүйтэй гэж шийдвэрлэн, хууль, тогтоолын төслүүдийг анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ.

 

Дээрх хууль, тогтоолын төслүүдийн анхны хэлэлцүүлгийг Төсвийн байнгын хороо 2012 оны 10 дугаар сарын 25-ны өдрийн хуралдаанаараа хийж гаргасан санал, дүгнэлтийг Та бүхэнд танилцуулж байна.

Улсын Их Хурлын гишүүн Ч.Улаан хууль, тогтоолын төслүүдийн анхны хэлэлцүүлгийг хийх үед хуралдаанд оролцсон гишүүдээс төслүүдийн талаар зарчмын зөрүүтэй санал гаргаагүй тул дээрх хууль, тогтоолын төслүүдийн анхны хэлэлцүүлгээр нь батлуулах горимын санал гаргасныг Төсвийн байнгын хорооны хуралдаанд оролцсон гишүүдийн олонх дэмжсэн юм.

Хууль, тогтоолмын төслүүдийн эцсийн хувилбарыг Та бүхэнд тараасан болно.

Улсын Их Хурлын эрхэм гишүүд ээ,

Монгол Улсын нэгдсэн төсвийн  2013 оны төсвийн хүрээний мэдэгдэл,  2014-2015 оны төсвийн төсөөллийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай, Хувь хүний орлогын албан татварын тухай хуульд нэмэлт оруулах тухай, Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай, Нийгмийн даатгалын тухай хуульд өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай, Концессын тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүд, Хүний хөгжил сангаас Монгол Улсын иргэнд 2013 онд хүртээх хишиг хувийн хэмжээг тогтоох тухай Улсын Их Хурлын тогтоолын төслийн анхны хэлэлцүүлгийг хийсэн талаар Төсвийн байнгын хорооноос гаргасан санал, дүгнэлтийг хэлэлцэн, хууль  тогтоолын төслүүдийг баталж өгөхийг хүсье.


Анхаарал тавьсанд баярлалаа.
 
З.Энхболд: - Ц.Даваасүрэн гишүүнд баярлалаа. Нийгмийн бодлого, боловсрол, соёл, шинжлэх ухааны байнгын хороо хоёр дүгнэлт гаргасан байна. Эхний дүгнэлтийг Улсын Их Хурлын гишүүн Л.Эрдэнэчимэг танилцуулна. Дараагийн дүгнэлтийг Улсын Их Хурлын гишүүн А.Бакей танилцуулна.
Л.Эрдэнэчимэг гишүүнийг индэрт урьж байна.
Л.Эрдэнэчимэг: - Улсын Их Хурлын дарга, эрхэм гишүүд ээ,
Монгол Улсын Засгийн газраас  2012 оны 9  дүгээр сарын 29-ний өдөр Улсын Их Хуралд Нийгмийн даатгалын сангийн 2013 оны төсвийн тухай хуультай холбогдуулан өргөн мэдүүлсэн Нийгмийн даатгалын тухай хуульд өөрчлөлт оруулах тухай хуулийн төслийн хэлэлцэх эсэх асуудлыг 2012 оны 10 дугаар сарын 24-ний өдөр нэгдсэн хуралдаанаар хэлэлцээд анхны хэлэлцүүлэгт бэлтгүүлэхээр тус Байнгын хороонд шилжүүлсэн билээ.

Дээрх хуулийн төслийн анхны хэлэлцүүлгийг Нийгмийн бодлого, боловсрол, соёл, шинжлэх ухааны байнгын хороо 2012 оны 10 дугаар сарын 25-ны өдөр хийж, гаргасан санал, дүгнэлтийг Та бүхэнд танилцуулж байна.

Улсын Их Хурлын гишүүн Ц.Баярсайхан Монгол Улсын Их Хурлын чуулганы хуралдааны дэгийн тухай хуулийн 16.3-т заасны дагуу төслийг анхны хэлэлцүүлгээр нь батлуулах горимын санал гаргасныг Байнгын хорооны гишүүдийн олонх нь дэмжлээ.

Улсын Их Хурлын дарга, эрхэм гишүүд ээ,
Монгол Улсын Засгийн газраас өргөн мэдүүлсэн Нийгмийн даатгалын тухай хуульд өөрчлөлт оруулах тухай хуулийн төслийн анхны хэлэлцүүлэг хийсэн талаарх тус Байнгын хорооноос гаргасан санал, дүгнэлтийг хэлэлцэн хуулийн төслийг баталж өгөхийг хүсье. 

Анхаарал тавьсанд баярлалаа.

З.Энхболд: - Л.Эрдэнэчимэг гишүүнд баярлалаа.
А.Бакей: - Улсын Их Хурлын дарга, эрхэм гишүүд ээ,

Монгол Улсын Засгийн газраас 2012 оны 9 дүгээр сарын 29-ний өдөр Улсын Их Хуралд Монгол Улсын 2013 оны төсвийн тухай хуультай холбогдуулан өргөн мэдүүлсэн Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төслийн хэлэлцэх эсэх асуудлыг 2012 оны 10 дугаар сарын 24-ний өдөр нэгдсэн хуралдаанаар хэлэлцээд анхны хэлэлцүүлэгт бэлтгүүлэхээр тус Байнгын хороонд шилжүүлсэн билээ.

Дээрх хуулийн төслийн анхны хэлэлцүүлгийг Нийгмийн бодлого, боловсрол, соёл, шинжлэх ухааны байнгын хороо 2012 оны 10 дугаар сарын 25-ны өдөр хийж, гаргасан санал, дүгнэлтийг Та бүхэнд танилцуулж байна.

Хуулийн төслийн 1 дүгээр зүйл дэх 43.4.Боловсролын сургалтын байгууллагын нийт албан хаагчийг 5 жилд нэг удаа эрүүл мэндийн урьдчилан сэргийлэх үзлэг, шинжилгээнд үнэ төлбөргүй хамруулах арга хэмжээг аймаг, нийслэлийн Засаг дарга боловсролын болон эрүүл мэндийн байгууллагатай хамтран зохион байгуулна гэсэн заалтаас бусад заалтыг өөрчлөн найруулсан зарчмын зөрүүтэй саналын томьёоллын дагуу санал хураалт явууллаа.

Дээрх санал хураалтын дагуу Улсын Их Хурлаас 2012 оны 5 дугаар сарын 09-ний өдөр баталсан Боловсролын тухай хуульд нэмэлт, өөрчлөлт оруулах тухай хуулиас 43.4 дэх хэсэг хасагдаж, бусад заалт өөрчлөн найруулагдаж байгаа бөгөөд 5 жил тутамд нэг удаа 6 сарын үндсэн цалинтай нь тэнцэх хэмжээний мөнгөн тэтгэмж олгохтой холбоотой хуулийн заалтыг 2 хувааж, үе шаттайгаар буюу боловсролын сургалтын байгууллагын зарим ажилчдад 2014 оны 01 дүгээр сарын 01-ний өдрөөс олгох, мөн багш, захирал, эрхлэгч, орлогч захирал зэрэг албан тушаалд ажиллаж байсан иргэн өндөр насны тэтгэвэр тогтоолгоход улсын төсвөөс өмчийн хэлбэрийг үл харгалзан 1 удаагийн мөнгөн тэтгэмж олгох заалтаас “өмчийн хэлбэрийг үл харгалзан” гэдэг үгийг хасаж зөвхөн төрийн болон орон нутгийн өмчийн бүх шатны сургууль, цэцэрлэгт ажиллаж байсан иргэн өндөр насны тэтгэвэр тогтоолгохдоо 1 удаагийн тэтгэмж авдаг болгох, мөн боловсролын туслах ажилтан өндөр насны тэтгэвэр тогтоолгоход нэг удаагийн мөнгөн тэтгэмж олгох тухай заалтыг 2014 оны 01 дүгээр сарын 01-нээс дагаж мөрдөхөөр боллоо.

Улсын Их Хурлын эрхэм гишүүд ээ,

Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төслийн анхны хэлэлцүүлэг хийсэн талаарх тус Байнгын хорооноос гаргасан санал, дүгнэлт, зарчмын зөрүүтэй саналын томьёоллыг хэлэлцэн шийдвэрлэж өгөхийг хүсье.

Анхаарал тавьсанд баярлалаа.


З.Энхболд: - А.Бакей гишүүнд баярлалаа. Эдийн засгийн байнгын хорооны санал, дүгнэлтийг Улсын Их Хурлын гишүүн С.Одонтуяа танилцуулна. С.Одонтуяа гишүүнийг индэрт урьж байна.

С.Одонтуяа: - Улсын Их Хурлын дарга, эрхэм гишүүд ээ,

Монгол Улсын 2013 оны төсвийн тухай хуулийн төслийг дагалдуулан өргөн мэдүүлсэн Концессын тухай хуульд нэмэлт, өөрчлөлт оруулах тухай хуулийн төслийг хэлэлцэх эсэх тухай асуудлыг Улсын Их Хурлын 2012 оны 10 дугаар сарын 24-ний өдрийн нэгдсэн хуралдаанаар хэлэлцэн шийдвэрлээд, төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн.


Тус Байнгын хороо уг хуулийн төслийг анхны хэлэлцүүлэгт бэлтгэсэн тухай асуудлыг 2012 оны 10 дугаар сарын 25-ны өдрийн хуралдаанаар хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж хэлэлцүүлэхээр шийдвэрлэлээ.


Хуулийн төслийг хэлэлцэх явцад зарчмын зөрүүтэй санал гараагүй  бөгөөд Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3-т заасны дагуу уг хуулийн төслийг анхны хэлэлцүүлгээр нь  батлуулах горимын саналыг хуралдаанд оролцсон гишүүд санал нэгтэй дэмжлээ.


Улсын Их Хурлын эрхэм гишүүд ээ,

Монгол Улсын 2013 оны төсвийн тухай хуулийн төслийг дагалдуулан өргөн мэдүүлсэн Концессын  тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлэгт бэлтгэсэн тухай асуудлаар Эдийн засгийн байнгын  хорооноос  гаргасан санал, дүгнэлтийг хэлэлцэн, хуулийн төслийг баталж өгөхийг Та бүхнээс хүсье.

Анхаарал тавьсанд баярлалаа.


З.Энхболд: - С.Одонтуяа гишүүнд баярлалаа.

Боловсрол, соёл, шинжлэх ухааны яамны харъяа Олон улсын Шинэ эрин лаборатори сургуулийн сурагчид Улсын Их Хурлын чуулганы хуралдааны үйл ажиллагаа, төрийн ордонтой танилцаж байна. 

Сурагчдад сурлагын амжилт, эрүүл энх, сайн сайхныг Их Хурлын гишүүдийнхээ өмнөөс болон хувиасаа хүсч байна./Алга ташив./

Байнгын хорооны санал, дүгнэлттэй холбогдуулан нэрээ өгнө үү. 

З.Энхболд: - Б.Бат-Эрдэнэ гишүүнээр асуулт тасаллаа.
Нямаагийн Энхболд гишүүн асууя. Аль Байнгын хорооноос асууж байгаагаа хэлээрэй.
Н.Энхболд: - Төсвийн тухай хуульд нэмэлт, өөрчлөлт оруулах тухай асуудал байгаа юм. Засгийн газар өөрийнхөө нэр дээр 80 тэрбум төгрөг тавиулж аваад хяналтгүй зарцуулах гэж байна гэж бидний шүүмжлээд байсан зүйлийг зохицуулах гэж оруулж ирсэн бололтой юм байна. 5 хүртэл хувь хэмжээгээр хөрөнгө оруулалтын нөөц хөрөнгийг тухайн жилийн төсвийн нийт хөрөнгө оруулалтын  энэ чинь дагалдах хууль мөн шүү дээ. Төсвийн тухай хуульд нэмэлт, өөрчлөлт оруулах, биш үү.  За, за би тэр үед нь асууя.

З.Энхболд: - Яасан. Л.Энх-Амгалан гишүүн асууя.

Л.Энх-Амгалан: - Би Боловсролын тухай хуульд нэмэлт, өөрчлөлт оруулах тухай эндээс нэг зүйл тодруулъя, Байнгын хорооноос тодруулахыг хүсч байна.

Ерөнхийдөө бас тодорхой зөвшилцөл хийсний үр дүнд ямар  ч байсан хасагдах гээд байсан  Боловсролын тухай хуульд нэмэлт, өөрчлөлт оруулах энэ юу тодорхой хэмжээнд орж ирж байгаа юм байна.  Гэхдээ бид нар цаашдаа энэ хуулийн төслийг санаачлахдаа эдийн засгийн үндэслэл тооцоотой асуудалд хандахгүй бол нийгэмд маш их том хүлээлт үүсгэчихдэг. Эргээд хууль санаачилсан хүмүүсийн тооцоогоор энэ Боловсролын тухай хуульд нэмэлт, өөрчлөлт оруулахад нийт 50 орчим тэрбум төгрөг төсөв дээр нэмэлт, санхүүжилт шаардлагатай гэсэн тооцоо байсан.  Сангийн яам энэ тооцоог хийгээд  150 тэрбум болгоод, энэ бол хэрэгжих бололцоогүй юм байна. Хэрэгжүүлбэл үе шаттай хэрэгжүүлэх шаардлагатай юм байна гэсэн энэ саналыг оруулж ирээд, өнөөдөр  30-аад тэрбум төгрөгийн хүрээнд энэ асуудлыг шийдэх гэж байх шиг байна. 

Гол нь энэ Боловсролын тухай хуульд өөрчлөлт оруулсан гол санаа бол хөдөө алслагдсан сум, суурин газар амьдарч байсан Боловсролын салбарт ажиллаж байгаа багш гэхээсээ илүү нийгмийн ажилтнууд, боловсролын туслах ажилтнуудад энэ тэтгэвэр, тэтгэмж олгогдох ёстой байсан. Тэгээд энэ тэтгэвэр, тэтгэмжээр шинээр найруулж байгаа дээр үндсэндээ туслах ажилтнууд нь дараагийн шатанд болоод ингээд багш нар нь эхний шатандаа энэ нэмэгдлүүдийг авах нэг ийм асуудал, нөхцөл байдал үүсч байна уу гэж харагдаж байна, нэгд.

Хоёрдугаарт, энэ хуульд заасан 5 жилд нэг удаа эрүүл мэндийн үзлэгт үнэгүй хамрагдах асуудал байгаа. 5 жилд нэг удаа мэргэжил дээшлүүлэх асуудлууд байгаа. Эд нар нь тусгагдаж чадав уу? энэ яаж тусгагдав, энэ дээр хасагдчихсан юм биш биз дээ гэсэн ийм тодруулах зүйл байна гэдгийг хэлэхийг хүсч байна.

З.Энхболд: - З.Баянсэлэнгэ гишүүн хариулъя.

З.Баянсэлэнгэ: - Л.Энх-Амгалан гишүүний асуултад хариулъя. Ер нь Л.Энх-Амгалан гишүүний асуулттай санал нийлж байгаа. Боловсролын тухай хууль анх Боловсролын тухай хуульд нэмэлт, өөрчлөлт оруулах гэж орж ирэхдээ тухайн үедээ хуулийн төсөл санаачлагчид нь яг хөдөө орон нутагт ажиллаж, амьдарч байгаа тэр багш нар руугаа чиглэсэн, тэдний нийгмийн амьдралыг баталгаажуулах гэж, тогтвортой байлгах үүднээс нь энэ хуулийн төсөл анх өргөн баригдсан юм билээ. Харамсалтай нь энэ хуулийн төслийг батлагдах явцад хэт их хавтгайруулж, бүхэлд нь хавтгайруулж урамшуулал олгож байгаа нь, цаашдаа энэ хуулийн төсөл санаачлан орж ирж байгаа гишүүд нь тухайн үеийнхээ  төсөвтэй холбогдуулж, энэ хэр хэрэгжих боломжтой юм бэ гэдгээ бас харж үзэж байх нь зүгээр юм байх гэсэн ийм Байнгын хороон дээр энэ асуудлууд яригдсан.

43.4-т уг хуулийн төслийн 5 жилд нэг удаа эрүүл мэндийн урьдчилан сэргийлэх үзлэг, шинжилгээнд үнэ төлбөргүй хамруулах гэсэн энэ хуулийн заалт нь хүчингүй болж орж ирж байгаа юм. Учир нь Эрүүл мэндийн хуулиар З жилд нэг удаа үнэгүй эрүүл мэндийн бүрэн үзлэгт хамрагдах ийм заалттай байгаа тул хуулийн заалтыг давхардуулахгүйн үүднээс энэ заалтыг хүчингүй болгохоор оруулж ирж байгаа юм.

З.Энхболд: - Л.Энх-Амгалан гишүүн тодруулъя.

Л.Энх-Амгалан: - Эрүүл мэндийн зардлыг төрөөс 5 жилд нэг удаа даана гэдэг нь хасагдчихаж байгаа юм байна шүү дээ, тийм ээ?  Нэгд.

Хоёрт, 5 жилд нэг удаа багш нарыг мэргэжил дээшлүүлэх дээр төсвөөс тодорхой дэмжлэг үзүүлэх юм маань дахиад эрүүл мэндийнхтэйгээ адилхан хасагдчихаж байгаа юм биш биз дээ? Энэ хасагдсан уу? байгаа юу? 

Энэ 2013 оны төсөвт ямар эх үүсвэрээр сууж байгаа юм бол? Үнийн дүнгээрээ. Хэдэн багшийг хамрахаар яг ямар эх үүсвэр? 

З.Энхболд: - Ажлын хэсэг хариулчих. 

Б.Нямаа: - Багш нарын мэргэжил дээшлүүлэхтэй холбоотой заалтыг хүчингүй болгохоор энэ хуулийн төсөл дотор өргөн бариагүй.  2013 оны төсвийн тооцоонд энэ арга хэмжээнд 4,5 тэрбум төгрөг зарцуулахаар тусгагдаад ороод ирсэн байгаа.

З.Энхболд: - З.Баянсэлэнгэ Байнгын хорооны дарга хариулъя.

З.Баянсэлэнгэ: - Боловсролын тухай хуульд нэмэлт, өөрчлөлт оруулах тухай хуулийн зарим зүйл, заалт нь хүчингүй болсон нь бүхэлдээ уг хуулийн төсөл хүчингүй болсон гэсэн үг биш. Зөвхөн төсөвтэй холбогдуулан тодорхой үе шаттайгаар хэрэгжүүлье гэсэн үүднээс энэ тэтгэмж, урамшуулал нь ингэж хойшлогдсон байгаа юм. 2014 оны 1 дүгээр сарын 1-ний өдрөөс хэрэгжихээр орсон байгаа.

З.Энхболд: Хэлэлцэж байгаа асуудалтай холбогдуулан ажлын хэсгийг танилцуулъя.

Ганбат- Сангийн яамны Төсвийн бодлогын газрын дарга, Нарангэрэл- Мөн яамны Нэгдсэн төсвийн хэлтсийн дарга, Нямаа- мөн яамны Зарлагын хэлтсийн дарга, Батгэрэл- Төсвийн хөрөнгө оруулалтын хэлтсийн дарга, Хуягцогт- Баялгийн сангийн удирдлагын хэлтсийн дарга, Доржсэмбэд- Орлогын хэлтсийн дарга нар ирсэн байна.

А.Тлейхан гишүүн асууя.

А.Тлейхан: - Баярлалаа. Боловсролын хуульд нэмэлт, өөрчлөлт оруулахтай холбогдуулан З зарчмын зөрүүтэй санал орж ирж байгаа юм байна. Энэ Боловсролын хуультай холбогдож түрүүчийн орж ирснээс бодвол нэлээн сайжирсан, нааштай зүйлүүд манай Байнгын хороон дээр яригджээ гэж харагдаж байгаа юм. Ганцхан үндсэндээ эрүүл мэндийн үзлэгт орох нь хасагдсан болохоос бусад нь ямар нэг хэмжээгээр тусгал олсон байна гэж харж байна. Гэхдээ энэ заалтууд нь их ойлгомж муутай байх юм, ойлгогдохгүй юм. Хоёр хувааж олгоно гэсэн ийм юм танилцуулга дээрээ байна. 2014 оноос зарим нь, зарим нь одоо мөрдөнө гэж. Тэгэхээр чухам аль хэсгийг 2014 оноос мөрдөх гээд байгаа юм? Алиныг нь одоо өгөх гээд байгаа нь тодорхой бус, энэ сайн ойлгогдохгүй байна. Үүнийг тодруулж тайлбарлаж өгөөч ээ. Би маш тодорхой жишээ асууя. Тухайлбал, хөдөө сумын дотуур байрны багш хүн 25 жил ажиллаад тэтгэвэрт гарахад 36 сарын тэтгэмжийг 2013 оны 1 сарын 1-нээс авах юм уу?  2014 оны 1 сарын 1-нээс авах юм уу? тухайлбал, нэг жишээ.

Тийм учраас энэ З заалтыг их ойлгомжтой, эсхүл бичиг нь тийм ойлгомж муутай байгаа юм уу? үүнийг сайн найруулмаар ч юм шиг, ойлгомжтой болгомоор ч юм шиг харагдаад байна. Энэ дээр тайлбар өгөөч. Хоёр хуваахдаа яаж хуваасан юм бэ? аль хэсгийг нь  13 оноос, аль хэсгийг нь 14 оноос? Тухайлбал сая миний тодруулж асуусан, дотуур байрны багш хүн тэтгэвэрт 2013 оны 1 сараас гарахдаа тэр З6 сарын тэтгэмж авах юм уу? эсхүл  14 онд авах юм уу? гэсэн асуултыг асуумаар байна.  Баярлалаа.

З.Энхболд: - Хэн хариулах вэ? З.Баянсэлэнгэ гишүүн хариулна. Дараа нь Л.Гантөмөр гишүүн.

З.Баянсэлэнгэ: - 2014 оны 1 сарын 1-нээс  эхэлж дагаж мөрдөх хугацаа хойшлуулсан заалт нь  төрийн болон орон нутгийн өмчийн боловсролын байгууллагын туслах ажилтан, үйлчилгээний  ажилтан энэ 25 ба түүнээс дээш жил ажилласан тохиолдолд өндөр насны тэтгэвэр тогтооход 18 сарын үндсэн цалинтай тэнцэх хэмжээний нэг удаагийн мөнгөн тэтгэмж олгохоор орж ирж байгаа. 

Мөн энэ 43.1.7 дахь хэсгийг  хуулийн З дугаар зүйлийн 3.4 дэх хэсгийг хоёр хувааж оруулж ирж байгаа юм. Тэр нь хөдөө орон нутагт ажиллаж байгаа багшаас бусад албан тушаалтанд 5 жилд нэг удаа олгох тэтгэмжийг хойшлуулсан байгаа, 2014 оны 1 сарын 1-нээр. Багш болон туслах багшийн нэмэгдэл олгогдохоор орж ирж байгаа, одооноос. Ажилчдынх нь хойшлоод, багш, туслах ажилтанд олгогдохоор орж ирж байгаа.

З.Энхболд: - Л.Гантөмөр гишүүн Байнгын хороог төлөөлж тодруулъя.

Л.Гантөмөр: - Баярлалаа. Энэ дээр хоёр янзын тэтгэмж байгаа. Тлейхан гишүүн мэдэж байгаа байх. Нэг нь тэтгэвэрт гарахдаа авах тэтгэмж, нөгөө дэх нь хөдөө, сум, тосгон багт ажиллаж байгаа албан хаагчид 5 жил тутамд 6 сарын цалинтай тэнцэх хэмжээний тэтгэмж авна гэсэн ийм хоёр заалт байгаа. Энэ нэмэлт, өөрчлөлт батлагдсанаар тэтгэвэрт гарах тэтгэмжийг таны хэлж байгаа багш, номын санч, арга зүйч, сургуулийн захирал, эрхлэгч, менежер гэсэн сургалттай холбоотой хэсэг бол тэтгэмжээ авна, 24 сар, 36 сараараа авна.  

Нэг жилээр хойшлогдож байгаа нь  одоо энэ Боловсролын тухай хуулийн 3.1.15-д байгаа, Боловсролын туслах ажилтан гэж, нягтлан бодогч, нярав, тогооч, манаач, үйлчлэгч, мужаан, цахилгаанчин, слесарь, галч болон үйлчилгээний бусад ажилтны тэтгэмж бол 14 оны төсөвтөө суугаад 14 оноосоо олгоод явъя гэж, нэгдүгээрт.

Хоёрдугаарт, 5 жил тутамд 6 сарын тэтгэмж өгөх байгаа. Үүнийг багш, туслах ажилтнаа 13 ондоо хадгалаад олгоод явна. Бусад албан тушаалтны хувьд  энэ 3.1.15-аас гадна боловсролын бусад албан тушаалтнууд, таны хэлж байгаа тэр номын санч, хичээлийн эрхлэгч, захирал гэсэн энэ хэсэг бол  14 оноос эхлээд аваад явъя гэсэн ийм хоёр ангиллаар шийдэж өгч байгаа.

З.Энхболд: - Ж.Эрдэнэбат гишүүн асуулт асууя.

Ж.Эрдэнэбат: - Би дахиад нөгөө концессоо яръя. Би өчигдөр ч гэсэн хэлээд байгаа, одоо ч гэсэн дахиад яръя гэж бодож байна.  Ер нь бол Улсын Их Хурал хууль батлаад түүнийг нь Засгийн газар, ард иргэд, аж ахуйн нэгж нь хэрэгжүүлдэг ийм зарчимтай шүү дээ. Энэ Концессын тухай хуульд өөрчлөлт  оруулснаараа хийсэн ажил дээрээ хууль батлах гээд байна шүү дээ, дараа нь. Тийм учраас аль эсхүл тэр концессын 7 төрөл байгаа, хуульд байгаа. Энэ 7 төрлөө гэрээний дагуу эргэн төлөгдөх нөхцөлгүйгээр шилжүүлнэ гээд ингээд өөрчлөх хэрэгтэй гэж бодож байгаа юм, би. Би өөрөө эдийн засагч хүн. Тэгэхдээ манай Их Хурал дотор хуульч гишүүд маш олон байгаа. Үүнийг өөрсдөө сайн мэдэж байгаа байх гэж би бодож байна. Тийм учраас нэгэнтээ Засгийн газар нь шийдээд, концессын гэрээ байгуулаад ингээд явчихаад, дараа нь төрд тодорхой хэмжээний өр үүсвэл яах вэ гэдэг ийм асуудал байгаад байгаа юм. Үүнийг мэдээж  дараа оны төсвийн хуулиараа зохицуулах асуудал гарч ирэх байх. Тэгэхээр энэ маань миний хэлээд байгаа дагаж хууль боловсруулж гаргах гээд байна гэдгийг хэлээд байгаа юм. Одоо  энэ чигээрээ ингэж явсаар байгаад Концессын тухай хууль, Төсвийн тухай хуульдаа өөрчлөлт орчихвол дараа нь энэ Концессын төрлүүд дээрээ өөрчлөлт оруулаад, үнэ төлбөргүйгээр шилжүүлнэ гэдэг ийм асуудлыг шийдэж өгнө биз дээ гэж би ингэж асуумаар байгаа юм. 

З.Энхболд: - Хэнээс асуусан бэ? 

Ж.Эрдэнэбат: - Эдийн засгийн байнгын хорооноос.

З.Энхболд: - Эдийн засаг уу? Төсөв үү?  Б.Гарамгайбаатар гишүүн хариулъя.

Б.Гарамгайбаатар: - Концессын тухай хуулийг Засгийн газарт эрхийг нь шилжүүлж байгаа асуудлыг асуугаад байна. Тэгэхээр хамгийн гол нь бид нар Концессын тухай хуулийг эргэн төлөгдөх нөхцөлтэй хууль гэдгээр урьд нь ашиглаж байсан шүү дээ. Ер нь Засгийн газар бол Их Хурал дээр тухайн объектуудын нэрийг тэр тэр замуудыг, тэр тэр дэд бүтцийн ажлуудыг хийнэ гээд эргэн төлөгдөх нөхцөлтэй, тэр нь дараа жилийн төсөвт тусгадаг тийм ажлууд явж байсан шүү дээ, урьд нь. Яг л тэр зарчмаар явна гэж би ойлгож байна.

Засгийн газрын эрхийг шилжүүлж байгаа нь ажлыг аль болохоор хурдавчлуулах энэ асуудлаар ойлгогдож байгаа. Дараа нь төр ямар нэгэн байдлаар хариуцлага хүлээх асуудал гарахгүй. Засгийн газар нэгэнт үүргээ авчихсан, гүйцэтгэгчтэй гэрээгээ  байгуулчихна.  Ажлынх нь гүйцэтгэлд Засгийн газар, захиалагчийнхаа хяналтыг тавиад явчихна. Дараа нь тэр ажлууд нь яг хуулийнхаа дагуу явж байна уу? үгүй юу гэдэг хэрэгжилтэд нь Их Хурлын гишүүд хяналтаа тавьчихна, ингээд асуудал цаашаа явж болно гэж үзэж байгаа юм. Урьд өмнө ийм гэрээтэй ажлууд зөндөө л хийгдэж байсан.

З.Энхболд: - Төсвийн байнгын хорооны дарга нэмж хариулъя гэж байна.  Ц.Даваасүрэн гишүүн.

Ц.Даваасүрэн: - Тэгэхээр Эрдэнэбат гишүүний хэлээд байгаа үндэстэй.  Өөрөө  яг төсөв, санхүү хариуцаж байсан хүн, яг тэр бүртгэлтэй байх талаасаа сайн ойлгоод байна. Үндсэндээ бид бодохгүй бол сүүлдээ баахан төрөөс авах авлагатай юм шиг болоод татвар тооцдог тийм зүйл рүү орж ирэх вий гээд болгоомжлоод байгаа юм. Түүнийг би зүйтэй гэж үзэж байна. Тийм учраас одоо энэ бол эцсийн хэлэлцүүлэг болчихсон учраас өөрчлөхөд хүндрэлтэй. Гэхдээ ер нь энэ асуудлыг эргэж авч анхаарч үзэхгүй бол болохгүй юм бий. Яагаад гэвэл, Концессын гэрээгээр хийчихсэн гэдэг баахан ажлууд хийдэг.  Түүний тэр авлагыг нь Сангийн яам мэдэхгүй, бүртгэхгүй үлдчихдэг. Эцсийн дүндээ хэдэн жилийн дараа би татвартаа тооцно гэдэг ч юм уу? ийм зүйлүүд гараад ирэх вий гэж болгоомжлоод байх шиг байна. Тийм учраас үүнийг үнэ төлбөргүй шилжүүлнэ шүү гэдэг асуудлыг тодорхой болгож өгөө гэж байгааг би зүйтэй байна гэж үзэж байна.

З.Энхболд: - Б.Бат-Эрдэнэ гишүүн асууя.

Б.Бат-Эрдэнэ: - Баярлалаа. Би Боловсролын тухай хуульд нэмэлт, өөрчлөлт оруулах тухай хуультай холбоотой асуултыг Нийгмийн бодлогын байнгын хороо, З.Баянсэлэнгэ даргаас асууя. 

Засгийн газрын оруулж ирж байгаа төсөвтэй холбоотой шүүмжлэлтэй хандах юмнууд байна. Ялангуяа түргэн, түүхийдүү, судалгаа, үндэслэл муутай оруулж ирсэн юм чинь нийгэмд өөр ойлголт, нэлээн бухимдлыг бий болгоод байна. Энэ Боловсролын тухай хуульд өөрчлөлт оруулах асуудлыг чинь бид бас нэлээн нухацтай авч үзэж, тэгээд хууль бодлого гаргасан шүү дээ. Одоо Улсын Их Хурлын гишүүд бид нар орон нутагт явж байхад, Боловсролын салбарт ажиллаж байгаа ажиллагсдын зүгээс асар их  асуудлыг тавьдаг, хүсэлт, санал тавьсан. Тэгээд түүний үр дүнд бид нар ямар нэгэн байдлаар алагчлахгүйгээр Боловсролын салбарт ажиллаж байгаа багш, хичээлийн эрхлэгч, захирал, мөн туслах ажилтан,  үйлчлэгч, бүх хүмүүсийг багтаасан ийм  хуулийг гаргасан юм.  Тэгээд харамсалтай нь шинэ Төсвийн хуулиар үүнийг нь үгүйсгээд, огт өөр  ийм бодлого оруулж ирээд, нэлээн шуугиан дэгдээлээ. Харин Их Хурлын Байнгын хороо энэ асуудлыг авч үзээд, тэгээд энэ хууль дээр боломжийн хувилбар оруулаад ирсэн байна гэж үзэж байгаа юм, нэгдүгээрт.

Хамгийн гол нь энэ хоёр хуваах үндэслэл нь юу байсан юм бэ? тэгээд  олгох хугацааг хойшлуулахдаа бага тушаалын тэр ажилтнуудынх нь авах урамшуулал, тэтгэлгийг нь хойшлуулж байгаа нь ямар учиртай юм бэ? энэ талаар та нар ярьсан зүйл байна уу? нэг мөр олгоод явах бололцоо гараагүй юм уу? 

З.Энхболд: - З.Баянсэлэнгэ гишүүн хариулъя.

З.Баянсэлэнгэ: - Би хариулъя. Боловсролын тухай хуульд нэмэлт, өөрчлөлт оруулах тухай хуулийн төслийг хэлэлцээд,  хуучин хувилбараар нь оруулж ирэхэд нийтдээ төсөвт 170 гаруй тэрбум төгрөгний ачаалал үүсэх тооцоо судалгааг гаргасан юм байна. Тэгэхээр нийтэд нь Боловсролын тухай хуулийн зүйл заалтыг нийтэд нь хүчингүй болгохгүйгээр, зөвхөн үе шаттайгаар хэрэгжүүлье, аль болох  богино хугацаанд, нэг жилийн хугацаагаар хойшлуулсан байгаа. Хойшлуулсан нь өөрөө төсөвтэй л холбоотой болохоос тэр Боловсролын байгууллагад ажиллаж байгаа туслах ажилтан, үйлчилгээний албан хаагчдын урамшууллыг ерөөсөө олгохгүй гэсэн үг биш л дээ. 

Уг хуулийн төсөл нь анх 2012 оны 5 сарын 9-ний өдөр батлагдаж гарахдаа зөвхөн Боловсролын байгууллагын багш ажилчид хөдөө орон нутагт ажиллаж байгаа багш нарынхаа тогтвортой байдлыг хангах, тэдний нийгмийн асуудлыг шийдүүлэх тал дээр анхаарч, анх боловсруулсан боловч яг батлагдаж гарахдаа хэт хавтгайруулснаас болж төсөв өөрөө энэ ачааллыг дийлэхгүй учраас ингэж үе шаттайгаар хумьж олгох энэ шийдвэрийг Байнгын хорооноос гаргасан юм.

З.Энхболд: - Санал, дүгнэлттэй холбогдуулан асуух асуулт дууслаа.

Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болгосонд тооцох тухай хуулийн төслийн талаарх зарчмын зөрүүтэй саналуудаар санал хураая. Санал тус бүрээр санал хураалт явуулна. 

Нийгмийн бодлого, боловсрол, соёл, шинжлэх ухааны  байнгын хорооны дэмжсэн саналууд: Нийт З санал байгаа. 

Эхний санал: Гишүүдэд тараасан хувь минийхээс ялгагдаж байгаа. Малгай болгож бичсэн хэсэг бол нэгдүгээр санал хамаагүй, хоёрдугаар саналаас эхлээд  бичнэ. Одоо би зөв хувилбараа уншъя.

Төсөлд, Боловсролын тухай хуульд нэмэлт, өөрчлөлт оруулах тухай  2012 оны 5 сарын 9-ний өдрийн хуулийн 1 дүгээр зүйлийн 15 дахь хэсгийн төрийн болон орон нутгийн өмчийн ерөнхий боловсролын сургууль, цэцэрлэгт энэ хуулийн 3.1.15-д заасан албан тушаалд 25 ба түүнээс дээш жил ажилласан иргэн өндөр насны тэтгэвэр тогтоолгоход 12 сарын, сум, тосгон, багийн сургууль, цэцэрлэгт 10 ба түүнээс дээш жил ажилласан бол өндөр насны тэтгэвэр тогтоолгоход 18 сарын үндсэн цалинтай нь тэнцэх хэмжээний нэг удаагийн мөнгөн тэтгэмжийг ажиллаж байгаа байгууллагаас олгох бөгөөд шаардагдах зардлыг нь тухайн жилийн төсөвт тусгана гэсэн 43.6 дахь заалт, түүнчлэн  сум, тосгон, багийн сургууль, цэцэрлэгийн эрхлэгч, сургуулийн захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, сургуулийн номын санч, сургууль, цэцэрлэгийн эмчид 5 жил тутамд нэг удаа 6 сарын үндсэн цалинтай нь тэнцэх хэмжээний мөнгөн тэтгэмжийг ажиллаж байгаа байгууллагаас нь олгохтой холбоотой зохицуулалтыг тус тус  2014 оны 1 сарын 1-ний өдрөөс эхлэн дагаж мөрдөхтэй холбогдсон заалт нэмэх. 

Санал гаргасан: Улсын Их Хурлын гишүүн Л.Гантөмөр, Ч.Улаан.

Энэ саналаар санал хураалт явуулъя. Ц.Нямдорж гишүүн асууя.

Ц.Нямдорж: - Энэ сум гэдгээ Байнгын хороон дээр ямар утгаар нь ойлгож ярьсан юм бэ? та нар.  Аймгийн төв чинь бас сум гэдэг нэртэй байгаа. Аймгийн төвийн сургуулийн багш нар энэ сая дурьдагдсан ажилтнууд энэ сум гэдэгт хамаарч байна уу? хамаарахгүй байгаагаар ойлгож байгаа юу? үүнийгээ  протокол дээр Байнгын хороо тодорхой  хэлж өгөх хэрэгтэй. Тэгээд зөв томъёоллоор энэ хуулиндаа суулгах хэрэгтэй. Наана чинь анх энэ 5 жилийн нэмэгдлийн асуудал ярьж байхад хөдөөгийн суманд ажиллаж байгаа багш нарт 5 жилийн  хугацаанд нэг удаа нэмэгдэл олгоно гэсэн томъёолол, аймгийн төвөөс цааших сум гэдгээр хийсэн чинь дараа нь Дээд шүүх тайлбар гаргаад аймгийн төвийн сум энд хамаарна гэж будилуулаад, ингээд наад бодлогын чинь учир холбогдлыг байхгүй болгочихсон юм байгаа. 

Анх энэ нэмэгдлийн асуудал гарч ирэхдээ аймгийн төвөөс бусад сумдад багш нар ажиллах нөхцөлийг бүрдүүлэхийн тулд багшийг тэнд тогтоохын тулд энэ нэмэгдлийг бий болгоно гэж ийм томъёоллоор асуудал яригдаж байсан юм. Тэгээд сүүлд нь будилаад энэ Дээд шүүхээр ороод аймгийн төвийн сум хамардаг болоод нөгөө сумдад багш тогтоох бодлого чинь байхгүй болчихсон юм. Тэр одоо өнгөрсөн юм гэж бодоход одоо энэ томъёолол, сум, тосгон гэдэг томъёолол орсон байна. Энд чинь ямар сумд нь хамрагдаж байна вэ? Аймгийн төвийн сумын багш, сургуулийн ажилтнууд энд хамрагдах уу? одоо энд нэг мөр болгож аваад, энэ асуудлаа шийдье гэсэн ийм санаагаар би энэ асуултыг тавьж байна.

З.Энхболд: - З.Баянсэлэнгэ гишүүн хариулъя.

З.Баянсэлэнгэ: - Аймгийн төвийн сумд хамаарна. Нийслэлээс ялгаж өгч сум гээд оруулсан байна билээ. 

З.Энхболд: - А.Бакей гишүүн

А.Бакей: - Ер нь бол Ц.Нямдорж гишүүний энэ ярьж байгаа нь зөв л дөө. Үнэхээр сум гэдэгт аймгийн төвийн сум хамрагдах уу? үгүй юу гэдэг чинь өөр  бас их чухал асуудал байгаа. Энэ хуулийн анхны төслийг уг нь Д.Оюунхорол гишүүн, Ө.Энхтүвшин, Ч.Сайханбилэг, Д.Очирбат гишүүд тухайн үед өргөн барьсан байна. 2011 оны 12 сарын 26-нд. Тэгээд батлагдахдаа 2012 оны 5 сарын 9-нд батлагдсан хууль байна. Анхны өргөн барьсан хуулийн төслийг судлаад үзэхэд Оюунхорол гишүүний өргөн барьсан хуулийн төсөл бол Боловсролын тухай хуульд нэмэлт, өөрчлөлт оруулах хуулийн төсөл 7-хон заалттай байгаа юм. Ердөө 7-хон заалттай. Тэр 7 заалтын нэг нь, яг сум, тосгон гээд эхэлж байгаа заалт. Тэр нь одоо ингээд уншаад үзэхэд, үндсэндээ хөдөөгийн сумдыг оруулсан болов уу гэж би ойлгож байна. Тэгэхээр бодвол хуулийн төсөл санаачлагчид нь чухам анх юу гэж оруулсныг бүү мэд. Өнөөдрийн энэ Байнгын хорооны хуралдаан дээр энэ хөдөөгийн сум уу? аймгийн төвийн сум уу гэдэг асуудал яригдаагүй. Анхны төсөл санаачлагчид нь юу гэж оруулсан бэ гэдгийг тодотгох нь зүйтэй байх гэж бодож байна, нэгдүгээрт.

Хоёрдугаарт, Энэ хуулийн төсөл дээр, анх өргөн барихдаа ердөө 7-хон заалт байсан. Тэгээд хэлэлцэх явцдаа 40-өөд заалт нэмэгдсэн байна. Бүр хавтгайраад явсан байгаа юм. Тэгээд тэр нь сонгууль ч дөхсөн байсан байх, тэгээд эх захгүй баахан юм төслийн үндэслэл, тооцоогүйгээр хийсэн ийм хуулийн төсөл байна. Анхных нь ердөө 7-хон заалт байна. Би бодоход анх төслийг санаачилсан гишүүн нь чухам юу гэж оруулсныг тодотгох нь зүйтэй байх.

З.Энхболд: - Л.Гантөмөр гишүүн

Л.Гантөмөр: - Энэ асуудал яригдсан. Сангийн яамтай бид анхныхаа тооцоог нийлэхдээ аймгийн төвөө оруулаад тооцоо гаргасан. Аймгийн төвийг хасах талаар бас саналууд яригдсан. Тэгэхдээ Боловсролын байгууллагын хүмүүсийг оролцуулаад нээлттэй хэлэлцүүлэг хийсэн. Энэ хэлэлцүүлгийн хүрээнд аймгийн төв дээр ажиллаж байгаа хүмүүсийг сум, тосгонд ажилласнаар оруул гэдэг ийм санал илт давамгайлсан юм. Тэгээд өнөөдөр Байнгын хороон дээр Улаан сайд бид нар ярьж байгаад аймгийн төвөө оруулаад явъя гэдэг ийм шийдэлд хүрсэн байгаа. Сум, тосгон гэдэг томъёолол бол яг засаг, захиргааны нэгжийн хуулиараа үйлчлээд явна гэж ойлгох хэрэгтэй. Ер нь төсөв тооцоогоор бол бид 10 жилээс дээш аймгийн төвд ажилласан, аймгийн төв юу байх вэ? Тэр сум гэдэг томъёолол дотроо ажилласан хүмүүсээ багтаагаад тооцоод явж байгаа. Ер нь ачаалал хүндэрч байгаа. Ц.Нямдорж гишүүний хэлж байгаа боловсролын салбар дотор хаана, хэнийг яаж урамшуулах вэ гэдэг бодлого алдагдсан. Үндсэндээ бол боловсролын салбарт ажиллаж байгаа бүх хүнд  тэгш хэлбэрээр олгох урамшууллын тогтолцоо болчихсон байгаа юм. Харамсалтай нь үүнийг одоо бид зогсоож дийлэхгүй юм байна гэдэг ийм ойлголцолд хүрээд, ингээд цаашаагаа байгаа хуулийнхаа заалтуудыг аль болохоор хэрэгжүүлэх ийм санаачлага гаргаад, анхны хэлэлцүүлэгт оруулж ирж байгаа юм.

Ер нь Д.Оюунхорол гишүүний өргөн барьсан хууль бол үнэхээр чамбай хууль байсан юм билээ. Үнэхээр яг фоксоо тавиад, хэнийг яаж урамшуулахаа маш тодорхой заагаад ороод ирсэн хууль юм байна билээ. Тэр бол өөрөө хэлэлцүүлгийн шатанд үнэхээр хавтгайрсан. Хавтгайраад батлагдсан. Цаашдаа тэр чигээр нь хэрэгжүүлье гэж байгаа юм. Түрүүн Б.Бат-Эрдэнэ гишүүний яриад байгаа аль бага  цалин авч байгаа хэсэг дээр нь дэмжлэг үзүүлье гэдэг санал бол нэг талаасаа зөв боловч, нөгөө талаасаа энэ хуульд ийм тэтгэмжийн хэмжээг тавьж өгч байгаа зарчим өөрөө багш нар дээр суурилсан зарчим. Тэгэхээр бид зарчмаа алдахгүйгээр багш нар 13 онд одоо энэ жил батлагдсан түвшиндээ хамаарагдах ёстой гэдэг ийм л зарчмыг баримтлаад оруулж ирж байгаа юм.

З.Энхболд: - Д.Оюунхорол гишүүн.

Д.Оюунхорол: - Баярлалаа. Л.Гантөмөр гишүүн бараг хариулчихсан. Ер нь бол анх бид нар нэлээн товчхон бөгөөд их тодорхой заалтуудыг оруулж ирэхдээ, яг төрийн өмчийн ерөнхий боловсролын дунд сургууль, цэцэрлэгийн багш нар, туслах ажилтнууд гэсэн заалт оруулж ирсэн. Эхлээд бид нар багш нарыг оруулж ирэхдээ олон заалтыг нэмээгүйгээр оруулж ирсэн юм. Тэгэхдээ сум, тосгон гэдгийг бид нар Улаанбаатар хотоос Завхан аймгийн Улиастай суманд байгаа 6 багийг сум гэдгээр нь тооцсон. Өөрөөр хэлбэл аймгийн төв дээр байгаа сум бол сум гэж тооцож байгаа. Яагаад гэвэл өнөөдөр адилхан л 1100, 1200 км-т ажиллаж амьдарч байгаа багш нар байгаа. Тийм учраас аймгийн төвийн сумыг өнөөдөр Засаг захиргааны нэгж, түүний хуулиар сум гэдгийг яг адилхан авч үздэг учраас үүгээр нь авч үзэх нь зөв юм гэж бодож, томъёолж оруулсан. 

Сүүлд нь манай Ардчилсан намын бүлгийн санал ч гэсэн маш олон заалт, зүйлийг нэмэхээр биднийг ажлын хэсгийг ажиллаж байхад орж ирж санал өгч байсан. Одоо надад жишээ нь Ардчилсан намын бүлгийн тухайн үед оруулж ирж өгч байсан санал бүрэн эхээрээ байдаг. Бүх нэмэгдсэн заалтуудыг тэр үед яг ингэж оруулж ирсэн юм. Тэгэхээр  саяны хэлснээр  хэлэлцүүлгийн явц дунд хууль угаасаа өргөн болдог агуулгаараа томордог нэг гаж үзэгдэл байдаг л даа. Түүний нэг хэлбэр болж энэ хууль жаахан өргөссөн. Тэгэхдээ одоо би бодохдоо энэ хуульд оруулж ирж байгаа өнөөдрийн нэмэлт, өөрчлөлтүүдийг ер нь зарчмын хувьд анхны бидний оруулж ирсэн хувилбар руу оруулж ирж байгаа юм байна гэж ойлгож байгаа учраас ер нь болох юм байна. Хугацааны хувьд 170 тэрбум төгрөгийн санхүүжилт байгаагүй, манай Нийгмийн бодлого, боловсрол, соёл, шинжлэх ухааны байнгын хорооны дарга бол арай өөр мэдээлэл хийж байна. Бидний тооцоолсноор бол энэ хэмжээнд нь авч үзэхэд бараг ойролцоогоор  34 тэрбум төгрөг, ойролцоогоор  50 тэрбум төгрөг гарна гэсэн тооцоо байсан. Тэгээд энэ нь үнэхээр өнөөдөр төсөвт олгогдоход арай хүрэлцээ нь нэмэгдүүлэх боломжтой гэж үзэж, тэр үед Ардчилсан намын бүлгээс бидэнд нэмэх тооцоо санал, үндэслэлүүдийг оруулж байсан. 

Өнөөдөр Сангийн яамныхан 150 гэж байсан. Эртүүд яг энэ хуулийг хэлэлцэж байх үед Ерөнхий сайд  50 тэрбумын тухай асуудлыг л ярьсан. Өнөөдөр ийм зөрүүтэй мэдээллийг бид нар Улсын Их Хурлын нэгдсэн чуулган дээр барин тавих ийм зөрүүтэй тоо баримтуудыг ярьж болохгүй ээ. Тийм учраас одоогийн өргөн барьсан энэ оруулж ирж байгаа саналын томъёоллыг хэдий дэмжиж байгаа ч гэсэн ер нь бол Их Хурлаар хэлэлцэж байгаа хуулиуд энэ төсөв, хөрөнгө мөнгөтэй холбоотой асуудлуудын тоог ярихдаа бид нар маш их тооцоо судалгаатай, үндэслэлтэй асуудлаа ярьдаг байх хэрэгтэй гэж хэлмээр санагдаж байна. Баярлалаа.

З.Энхболд: - Зөвхөн аймгийн төвөөс алслагдсан сум биш бүх сум гэдэг нэртэй зүйлийг багтаасан юм байна гэж ойлгож байна. Ер нь хөшүүрэг байхаа больсон юм байна. Нямдорж гишүүний хэлдэг бол хөшүүрэг болж байх үеийн санал. Уг нь тийм хөшүүрэг хэрэглэмээр байгаа юм. Тэгээд нэгэнт бүгдээрээ хавтгайрсан юм чинь энэ чигээр нь явуулъя гэж Байнгын хороо үзсэн юм байна. Тэгээд үүгээрээ санал хураая.

Саяны миний хэлсэн томъёоллоор санал хураалт явагдаж байна.

Санал хураалтад оролцсон 53, зөвшөөрсөн 41, 77,4 хувийн саналаар дэмжигдэж байна.

Хоёр дахь саналыг уншихын өмнө, А.Тлейхан гишүүний урилгаар Баян-Өлгий аймгийн Алтай сумын Хөдөө аж ахуйн их сургуульд сурч байгаа Баян-Өлгий аймгийн Алтай сумын оюутан залуучууд Тлейхан гишүүний урилгаар Төрийн ордонтой танилцаж, Улсын Их Хурлын чуулганы үйл ажиллагаатай танилцаж байгаа юм байна. Оюутан залуучуудад сурлагын өндөр амжилт, эрүүл энхийг хүсье, гишүүдийнхээ нэрийн өмнөөс. /Алга ташив/

Хоёр дахь санал хураалт. Боловсролын тухай хуульд нэмэлт, өөрчлөлт оруулах тухай 2012 оны 5 дугаар сарын 9-ний өдрийн хуулийн З дугаар зүйлийн 3.3 дахь хэсгийг дор дурдсанаар өөрчлөн найруулах:

43.1.4.Төрийн болон орон нутгийн өмчийн мэргэжлийн сургалт үйлдвэрлэлийн төв, ерөнхий боловсролын сургууль, цэцэрлэгт энэ хуулийн 43.1.2-т заасан албан тушаал, 25 ба түүнээс дээш жил ажилласан иргэн, өндөр насны тэтгэвэр тогтоолгоход 24 сарын, үүнээс сум, тосгон, багийн сургууль, цэцэрлэгт 10 ба түүнээс дээш ажилласан бол 36 сарын үндсэн цалинтай нь тэнцэх хэмжээний нэг удаагийн мөнгөн тэтгэмжийг төрийн албан хаагчийн цалингийн сүлжээг баримтлан улсын төсвөөс ажиллаж байгаа байгууллагаар нь дамжуулан олгох. 

Санал гаргасан: Улсын Их Хурлын гишүүн Л.Гантөмөр, Ч.Улаан. Энэ саналаар санал хураая.

Санал хураалтад  оролцсон 53, зөвшөөрсөн 37, 69,8 хувийн саналаар уг санал дэмжигдэж байна. 

Гурав дахь санал. Боловсролын тухай хуульд нэмэлт, өөрчлөлт оруулах тухай 2012 оны 5 дугаар сарын 9-ний өдрийн хуулийн 3 дугаар зүйлийн 3.4 дэх хэсгийг дор дурдсанаар өөрчлөн найруулах:

43.1.7.а.Сум, тосгон, багийн сургууль, цэцэрлэгийн эрхлэгч, сургуулийн захирал, сургалтын менежер, сургуулийн нийгмийн ажилтан, дотуур байрны багш, албан бус боловсролын багш, цэцэрлэгийн арга зүйч, сургуулийн номын санч,  сургууль, цэцэрлэгийн эмчид 5 жил тутам нэг удаа 6 сарын үндсэн цалинтай нь тэнцэх хэмжээний мөнгөн тэтгэмжийг ажиллаж байгаа байгууллагаас нь олгох. 

43.1.7.б.сум, тосгон, багийн сургууль, цэцэрлэгийн энэ  хуулийн 43.1.7.а-д зааснаас бусад багш, туслах багшид 5 жил тутамд нэг удаа 6 сарын үндсэн цалинтай нь тэнцэх хэмжээний мөнгөн тэтгэмжийг ажиллаж байгаа байгууллагаас нь олгох. Санал гаргасан Улсын Их Хурлын гишүүн Л.Гантөмөр, Ч.Улаан. Энэ саналаар санал хураая.

Санал хураалтад 53 гишүүн оролцож, зөвшөөрсөн 43, 81,1 хувийн саналаар дэмжигдэж байна.

Зарчмын зөрүүтэй саналаар санал хурааж дууслаа.

Боловсролын тухай хуульд нэмэлт, өөрчлөлт оруулах тухай хуулийн зарим хэсгийг хүчингүй болсонд тооцох тухай хуулийн төслийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ.

Хоёр.Төсвийн байнгын хорооны Монгол Улсын нэгдсэн төсвийн 2013 оны төсвийн хүрээний мэдэгдэл, 2014-15 оны төсвийн төсөөллийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах тухай, Хувь хүний орлогын албан татварын тухай хуульд нэмэлт оруулах тухай, Гаалийн тариф, Гаалийн татварын тухай хуулийн зарим заалтыг хүчингүй болсонд тооцох тухай, Нэмэгдсөн өртгийн албан татварын тухай хуулийн зарим заалтыг хүчингүй болсонд тооцох тухай, Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай, Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай, Гаалийн албан татвараас чөлөөлөх тухай хуульд өөрчлөлт оруулах тухай хуулийн төслүүд болон Хүний хөгжил сангаас Монгол Улсын иргэнд 2013 онд хүртэх хишиг хувийн хэмжээг тогтоох тухай Улсын Их Хурлын тогтоолын төслүүдийг анхны хэлэлцүүлгээр батлах горимын санал гаргасан байна.

Одоо энэ горимын саналыг дэмжье гэдгээр санал хураалт явуулъя. 


Асуулттай гишүүд конопоо дараатах.

Ц.Нямдорж гишүүнээр асуулт тасаллаа. Д.Дэмбэрэл гишүүн асууя. Ж.Батсуурь гишүүн нэмэгдэж байна.

Д.Дэмбэрэл: - Хувь хүний орлогын албан татварын тухай, энэ 100 сая төгрөгөөс дээш хадгаламж, нэг жил ба түүнээс дээш. Тэгэхээр энэ зөв бодлого явж чадаж байна уу? үгүй юу гэдэг дээр би жаахан эргэлзээд байна.  Ийм  хязгаар тавьчихаар 100 саяас дээших нь хадгаламжаа задлаад л явчих юм биш үү, нэгд.

Хоёрдугаарт, Монголбанкнаас асуухаар байгаа юм. Энэ бол хадгаламжийнхаа хугацааг л ийш тийш гүйлгээд байх асуудал гараад байгаа юм. Үгүй  бол хадгаламжаа задлах, нэмэх, хасах тийм л юм ард иргэд хийгээд байх.

Гуравдугаарт, Ер нь энэ арилжааны банкны гол гол хөрөнгө чинь хадгаламж дээр суурилж байгаа байхаа. Энэ хадгаламжийн орлогыг ингээд авъя гэдэг нь зөв бодлого одоохондоо байж чадах юм уу? үгүй юм уу?  Хадгаламжийн хүүгээс зохих орлогыг нь татаж авъя гэдэг чинь өөрөө хадгаламж руу хандах хандлага нь өөрчлөгдөөд ирэхийн үед арилжааны банкуудын чинь чадамж ямар байдалтай байх юм бэ? энэ бол бодлогын хүрээнд үнэхээр сайн бодчихсон юм яваад байна уу? ер нь  хадгаламжийн хүүгээс орлогоос нь татвар авчихъя гэсэн авахын тухай асуудлаас нь бодлого яваад байна уу? үүнийг тодруулаад асуучихмаар байна. 

Тэр хугацаа гэдэг чинь нэг их ач холбогдолгүй. Хугацаагаа хүн янзалж л орхино шүү дээ, хадгаламжийнхаа урт хугацааны юм уу? үгүй бол хугацаагүй хадгаламж гэдгийг чинь гүйлгэчихнэ. Ямар нэгэн тоон хязгаар тавих юм бол түүнийгээ хадгаламжаа   задлах юм уу? нэмэх юм уу?  ингээд л явчихна. Нийт хадгаламжийн хүүгийн орлогоос чинь  татвар авна гэхээр ерөөсөө арилжааны банкны гол түшиг тулгуур болж байгаа энэ мөнгө, энэ хадгаламж чинь муу болоод, өөр тийшээ гүйлгэнэ биз. Ер нь Монгол Улс эсхүл хадгаламжийг бол цаашдаа үйлдвэрлэлд хөрөнгө болгож оруулъя гэсэн бодлого яваад байна уу? аль эсхүл хадгаламжаараа хувьцаа худалдаж авах асуудал руу нь ерөөсөө шахъя гэсэн бодлого яваад байгаа юм уу? аль эсхүл гадаадаас  нэлээд хэмжээний бонд Засгийн газар авах болсонтой холбогдуулаад тэртэй тэргүй энэ хадгаламжаар, энэ үйлдвэрлэл, банкууд ажилладаг асуудал ач холбогдолгүй гэж үзээд байгаа юм уу? энэ бодлогын асуудлыг тайлбарлаад орхимоор байна.

Уг нь Монголбанк энэ дээр маш тодорхой тоотой, баримттай бидэнд хариулж байж энэ хадгаламжийн асуудлыг Эдийн засгийн байнгын хороо оруулах ёстой юм шүү, энэ бодлогын асуудал явж байна гэж би ойлгож байгаа.

З.Энхболд: - Ц.Даваасүрэн гишүүн хариулъя.

Ц.Даваасүрэн: - Байнгын хорооны хурлаар эхний хэлэлцүүлэг хийхэд ийм асуудал гарсангүй. Хэлэлцэх эсэхийг чуулганаар ярьж байх үед зарим гишүүд энэ асуудал дээр өөрсдийн байр сууриа илэрхийлсэн.  Ерөнхийдөө  энэ бодлогын ач холбогдол юу байна вэ гэдэг асуудал дээр оновчтой хариулт гараагүй. Хууль санаачлагчдын зүгээс юу гэж тайлбарласан бэ гэхээр,  тараан байрших юмаа. Зарим банкууд дээр эх үүсвэр болж очиж юм гэсэн ийм зүйлийг л тайлбарласан юм. Энэ нь хэр оновчтой байгаа вэ гэдэг дээр бас  яг зөв болжээ, буруу болжээ гээд хэлчих талд тодорхой хариулт гараагүй. 

Сая Байнгын хороогоор хэлэлцэхэд ийм зүйл яригдсангүй. Одоогоор эхний хэлэлцүүлгээр батлаад явбал  100 саяас дээш хадгаламжтай нь хүн амын орлогын албан татвар төлдөг болно гэж байгаа юм. Гэхдээ таны хэлж байгаа шиг  үүнээс зайлсхийх, тэрбумаас дээш, 100 саяас дээш энэ хадгаламжуудаа банкуудад тараан байршуулах юм уу  иймэрхүү зүйл гарахыг би үгүйсгэхгүй байна.

З.Энхболд: - Д.Дэмбэрэл гишүүн тодруулъя.

Д.Дэмбэрэл: - Сая даргын саналаар бол яахав ээ, бусад тогтоолууд дээр нь ярих юм алга л даа, анхны хэлэлцүүлэг гэдэг дээр.  Үүнийг анхны хэлэлцүүлэг хийж байгаад банкны байгууллагуудын тооцоонуудыг үзээд, ямар үр дагавар үргэлжлэх вэ гэдгийг тооцож үзэж, хэлэлцэж болохгүй юу гэсэн саналтай байна. Баярлалаа.

З.Энхболд: - Ц.Нямдорж гишүүн асууя.

Ц.Нямдорж: - Энэ Байнгын хорооны танилцуулга дээр ийм юм бичсэн байна. Энэ төслүүдийг Ч.Улаан гишүүний саналаар анхны хэлэлцүүлгээр нь баталъя гэж Байнгын хороо шийдлээ гэж бичсэн байна. 

Үүнээс надад юу бодогдож байна вэ гэвэл,  Их Хурлын Байнгын хороо, Их Хурал тэр чигтээ төсвийн хяналт хэрэгжүүлэх эрхээсээ татгалзаж байгаа юм байнаа гэж ойлгогдоод байна. Сая жишээ нь Боловсролын хуулиудад өөрчлөлт оруулах асуудлыг энэ хоёр сайдынх нь саналаар баталчихаж байна. Өөр гишүүд тэр саналыг гаргаж болдоггүй байсан юм уу? хэзээ байхад Засгийн газраас нэг юм оруулж ирчихээд, оруулж ирсэн сайд нар нь дахин түүнийгээ өөрчлөн найруулах томъёолол гаргаад, тэгээд Их Хурал үүнийг баталж байсан юм бэ?  энэ анх удаа гарч байгаа юм биш. Баярцогт Сангийн сайд байхдаа төсөв батлуулахдаа дандаа ийм будилаан хутгадаг байсан.  Гол жүжигчидтэй, Н.Батбаяр, Ардын намын зүгээс нэг, дээрээс нь  Баярцогт нэмэгдээд ингэж төсөв будилуулж, 4 жил батлуулсан юм байгаа. Одоо яг энэ үргэлжилж байна. 
Үүнийг Ц.Даваасүрэн дарга аа, таслан зогсоох болоогүй юу? Засгийн газраас оруулж ирсэн санал уу? өөрчлөн найруулах санал гаргаад, тэгээд анхны хэлэлцүүлгээр нь сайд нь баталъя гэхээр нь Их Хурал тэгье, тэгье гээд сууж байгаа явдал нь өөрөө энэ Их Хурал, Их Хурал биш болж байгаагийн шинж шүү дээ, нэгдүгээр асуудал ийм асуудал байна.

Хоёрдугаар асуулт, энэ цаана нь их ноцтой юмнууд энд байна. Энэ чинь  13 оны төсвийн хүрээний мэдэгдэл 16 он хүртэлх ерөнхий тойм явж байна. Энэ дотор жишээ нь 2013 онд 7 их наяд, 14 онд 8 их наяд, 2014 онд байна уу? 9 ихнаяд хүргэнэ гэсэн оролдлого энд явж байна, төсөөлөл нь. Энэ чинь хүссэн ч, эс хүссэн ч гэсэн мөнгөнийхөө бодлоготой очиж холбогдоно. Монголын бодит эдийн засгийн 60 хувь нь банкны салбарт, 40 хувь нь санхүүгийн секторт байдаг гэж их мэдэгчид ярьдаг юм шүү дээ. Тэгээд ийм ноцтой асуудал яригдаж байхад Монголбанктай ярилгүйгээр анхны хэлэлцүүлгээр батлаад явуулах чинь юунд хүргэх вэ? Одоо гурав, дөрвөн жилийн төсөөлөл ярьж байгаа юм бол жишээ нь, энэ Төрийн албан хаагчдын цалин, тэтгэврийг нэмэгдүүлэх асуудлыг заавал авч хэлэлцэх ёстой асуудал. Энэ жил нэмэхгүй гэж оруулж ирсэн байна. Яг энэ аясаараа явуулах юм бол  14 онд ч нэмэхгүй юм байна,  15 онд ч нэмэхгүй юм байна. Өнөөдөр төрийн албан хаагчийн дундаж цалин орлого 700-800 мянга байгаа байх, багш нарынх, эмч нарынх гэдэг ч юм уу? үйлчилгээний албан хаагчдынх чинь 200-300 мянган төгрөг байх. Тэтгэврийн доод хэмжээ  120 мянган төгрөг байх. Үүнийг яг тэр чигт нь хадгалаад, өсөлтийг цаашаа аваад явна гэсэн ийм тоо цаад талд нь явж байна шүү дээ. Ийм юмаа ярьдаггүй юм уу? ярихгүй байж яаж анхны хэлэлцүүлгээр батлах гэж байгаа юм бэ?  

Уг нь болдогсон бол энэ төрийн албан хаагчдын цалинг аажмаар нэмэгдүүлсээр байгаад нэг саяас, 1 сая 300-400 мянган төгрөг, тэтгэврийн доод хэмжээг аажмаар нэмэгдүүлсээр байгаад 300-400 мянган төгрөг болгох ёстой юм байгаа. Тэгж байж энэ эдийн засгийг жаахан тэлэх ёстой юм байгаа.  Тэгтэл энэ орж ирээд батлагдах гэж байгаа бодлого дотор чинь бүх  юм царцаагдаж байна. Энэ жилийн чинь төсвийн орлого З ихнаяд 500-600 орчим сая төгрөг байгаа. Тэрбум төгрөг байгаа. Тэгтэл төсвийн орлого 7 их наяд хүрч байхад нэг ч төгрөгийн цалин, тэтгэвэр нэмэхгүйгээр асуудал. 

З.Энхболд: - Ц.Нямдорж гишүүнд нэг минут нэмье.

Ц.Нямдорж: - Тийм учраас би Ц.Даваасүрэн даргаас юу асуух гэж байна вэ гэхээр, энэ анхны хэлэлцүүлгээр баталдаг юмаа болиод, ямар ч байсан нэгдүгээр хэлэлцүүлгээр эд нарыг нь дэмжээд, хоёрдугаар хэлэлцүүлэг хийхдээ саяны ярьдаг асуудлыг Монголбанкны бодлоготой холбож ярих юм биш үү? Тэгж байж энэ чинь жаахан бодитой юм болох биш үү. Их Хурал барьж байгаа хамгийн муу зарчмын байр суурь нь сайдынх нь саналаар хэлэлцүүлэггүйгээр асуудал баталж байгаа явдал чинь хяналтаа алдаж байна гэсэн үг.  Би Улаантай чинь 5 жил 5 сар нэг Засгийн газарт ажиллалаа шүү дээ. Юм яаж батлуулдгийг нь гадарлана л даа.  Ингэж болохгүй ээ. Одоо энэ төсвийн орлого З00-400 тэрбум төгрөг байж байгаад, 7 ихнаяд хүрч байхад, ингэж бөөндөж асуудлыг З жилээр нь батлуулчихаад, та нар баталчихсан шүү дээ, хуулиар гээд, хууль өмнөөс чинь үзүүлээд суучихна шүү дээ. Анхны хэлэлцүүлгээр батлах тухай энэ горимын саналыг дэмжиж болохгүй. 

З.Энхболд: - Байнгын хорооны дарга Ц.Даваасүрэн хариулъя.

Ц.Даваасүрэн: - Байнгын хорооны зүгээс Засгийн газарт найр тавиад байгаа зүйл байхгүй. Өнөөдөр өргөн барьсан хөрөнгө оруулалтын хэмжээ гээд төсвийн орлогын 5 хувьтай тэнцэх хэмжээгээр Засгийн газар дотроо шийддэг байя гэдэг асуудал оруулж ирснийг би жишээ нь дэмжээгүй байгаа. Одоо та бүхэн шийдээрэй гэх мэтийн яг Улсын Их Хурлын бүрэн эрхэд халдсан асуудлуудыг бид нар таслан зогсоож байгаа. Харин өмнөх Их Хурал тийм биш байсан шүү, би сууж байсан шүү. Та бүхэн оруулж ирээд, түрээд л гараад явдаг байсан, би түүнийг сайн мэдэж байна. Харин энэ удаа би зарим зүйлийг нь буцаагаад байгаа шүү. Хоёр ч зүйлийг буцаасан. Бас сая НӨТ, Гаалийн татвар гээд нэг зүйл орж ирсэн, бас дэмжигдээгүй байгаа. Өнөөдрийн хуралдаанаар Засгийн газраас орж ирсэн хоёр асуудал дэмжигдээгүй байгаа гэдгийг би хэлэх байна.

Ер нь Боловсролын тухай хуулийн асуудлыг яагаад энэ хоёр сайд санаачилав? гэж. Засгийн газрын л оруулж ирсэн юм, түүнтэй бид нар хутгалдаж яадаг юм бэ?  өөрсдөө л энэ саналаа гаргаад өөрчилнө биз. Түүнээс биш хар хүний төлөө шар хүн гэгчээр бид нар тэд нарын урдуур гүйж  ороод байх ямар ч шаардлага байхгүй, өөрсдөө саналаа гаргасан.

Нөгөө нэг асуудал нь Ч.Улаан гишүүн бол сайд, мөн Улсын Их Хурлын гишүүн. Улсын Их Хурлын гишүүнийхээ хувьд горимын санал гаргах эрхтэй. Горимын санал гаргахад нь би хураалгах үүрэгтэй. Хураалгасан, олонхийн дэмжлэг авсан, тийм л горимоороо явж байгаа. Энэ бол Улсын Их Хурлын чуулганд оролцож байгаа гишүүдийн цаашдаа шийдээд явах асуудал.

Төсвийн хүрээний мэдэгдэлд өөрчлөлт орж байгаа асуудал. Төсвийн хүрээний мэдэгдлийг хавар хэлэлцсэн. Мөнгөний бодлоготой уялдуулах асуудлыг нь хавар шийдсэн. Энэ дээр ямар асуудал хөндөөд байна вэ гэвэл, орлого, зарлагын ДНБ-тэй харьцуулсан хувь хэмжээнд өөрчлөлт орж байгаа, түүнийг нь л засч байгаа юм. Төсвийн хүрээний мэдэгдлийг бид нар өнгөрсөн хавар баталчихсан шүү дээ. Тийм учраас бид нар тэнд хоёр шалгуур үзүүлэлтэд өөрчлөлт орж байгаа учраас түүнийг нь ярьж байгаа. Өнгөрсөн намар танай Засгийн газрын үед Баярцогт бас барьж орж ирээд өөрчлүүлсэн юм билээ. Энэ өөрчлөөд байгаа нь буруу. Төсвийн хүрээний мэдэгдэл, Үндсэн чиглэлээ баталсан бол түүнийгээ барьдаг байх хэрэгтэй. Би бол тэр байр суурин дээр байна. Харин яг тэгэхгүй байгаад л асуудал байна гэж би бодоод байна.

Төсвийн хүрээний мэдэгдлийн нэг гол шалгуур үзүүлэлт болж байгаа төсвийн тэнцэл хоёр хувь байна гэдэг нь хэвээрээ байгаа. Гол нь орлого, зарлага хоёр дээр үзүүлэлт өөрчилж байгаа учраас энэ хоёр үзүүлэлтийг өөрчилж байгаа юм.

З.Энхболд: - Ц.Нямдорж гишүүн тодруулсан. 

Одоо горимын саналаараа санал хураагаад үзье. Тэгээд дэмжигдвэл цаашаа явна. Дэмжигдэхгүй бол хоёр дахь ердийн хэлэлцүүлэг рүүгээ л орно шүү дээ. Одоо бол горимын саналаар л санал хураах гэж байна. Нөгөө санал руугаа ороогүй байгаа шүү дээ.

Анхны хэлэлцүүлгээр батална гэсэн горимын саналаар санал хураалт явуулъя.

 Санал хураалтад оролцсон  53, зөвшөөрсөн 31, 58,5 хувийн саналаар горимын санал дэмжигдэж байна. 

Одоо хууль, тогтоолын төслүүдийг батлах санал хураалт явуулна. Нийт 9 санал хураалт байна.

Концесс гэдэг нэр байхгүй байна. Тэгэхдээ өөр нэрээр байгаа юм уу?  Тухайн үед нь асууя.

Хамгийн эхний санал хураалт. Монгол Улсын нэгдсэн төсвийн  2013 оны төсвийн хүрээний мэдэгдэл, 2014-15 оны төсвийн төсөөллийн тухай хуульд өөрчлөлт оруулах тухай хуулийн төслийг баталъя гэсэн санал хураая. Санал хураалт.

Санал хураалтад оролцсон 54, зөвшөөрсөн 39, 72,2 хувийн саналаар батлагдаж байна.

Хоёр дахь санал хураалт. Төсвийн тухай хуульд өөрчлөлт оруулах тухай хуулийн төслийг баталъя гэсэн санал хураая. Санал хураалт явагдаж байна.

Санал хураалтад оролцсон 53, зөвшөөрсөн 35, 66,0 хувийн саналаар батлагдаж байна. 

Гурав дахь санал хураалт. Хувь хүний орлогын албан татварын тухай хуульд нэмэлт оруулах тухай хуулийн төслийг баталъя гэсэн санал хураалт явуулъя. Санал хураалт явуулъя.

Санал хураалтад оролцсон 53, зөвшөөрсөн 31, 58,5 хувийн саналаар батлагдаж байна.

Дөрөв дэх санал хураалт. Гаалийн тариф, гаалийн татварын тухай хуулийн зарим заалтыг хүчингүй болсонд тооцох тухай хуулийн төслийг баталъя гэсэн санал хураая. Санал хураалт явагдаж байна.

Санал хураалтад оролцсон 53, зөвшөөрсөн 37, 69,8 хувийн саналаар батлагдаж байна.

Тав дахь санал хураалт. Мөн газрын тосны төхөөрөмж байгаа. 
Нэмэгдсэн өртгийн албан татварын тухай хуулийн зарим заалтыг хүчингүй болсонд тооцох тухай хуулийн төслийг баталъя гэсэн санал хураая. Санал хураалт.

Санал хураалтад оролцсон  53, зөвшөөрсөн 34, 64,2 хувийн саналаар батлагдлаа.

Зургаа дахь санал хураалт. Байгалийн нөөц ашигласны төлбөрийн тухай хуулийн зарим хэсгийг хүчингүй болсонд тооцох тухай хуулийн төслийг баталъя гэсэн санал хураалт явуулъя. Санал хураалт.

Санал хураалтад оролцсон 53, зөвшөөрсөн 39, 73,6 хувийн саналаар батлагдлаа.

Нэмэгдсэн өртгийн албан татвараас чөлөөлөх тухай хуульд өөрчлөлт оруулах тухай хуулийн төслийг баталъя. 


Одоо миний унших болон дараагийнх хоёулаа жижиг, дунд үйлдвэр юм байна. Санал хураалт.

Санал хураалтад  оролцсон 52,  зөвшөөрсөн 39, 75 хувийн саналаар батлагдаж байна.

Гаалийн албан татвараас чөлөөлөх тухай хуульд өөрчлөлт оруулах тухай хуулийн төслийг баталъя гэсэн санал хураая. Санал хураалт явагдаж байна.

Санал хураалтад оролцсон 52, зөвшөөрсөн 40, 76,9 хувийн саналаар батлагдаж байна.

Ес дэх санал хураалт. Хүний хөгжил сангаас Монгол Улсын иргэнд  2013 онд хүртээх хишиг хувийн хэмжээг тогтоох тухай Улсын Их Хурлын тогтоолын төслийг баталъя гэсэн санал хураая. Санал хураалт.

Санал хураалтад оролцсон 52, зөвшөөрсөн 37, 71,2 хувийн саналаар батлагдаж байна.

Дараагийн санал хураалтууд Нийгмийн бодлого, боловсрол, соёл, шинжлэх ухааны байнгын хороо, Нийгмийн даатгалын тухай хуульд өөрчлөлт оруулах тухай хуулийн төслийг анхны хэлэлцүүлгээр нь батлах горимын санал гаргасан байна.

Одоо энэ горимын саналыг дэмжье гэдгээр санал хураая.

Санал хураалтад оролцсон 52, зөвшөөрсөн 40, 76,9 хувийн саналаар горимын санал дэмжигдэж байна. 

Хуулийн төслийг батлах санал хураалт явуулъя. Нийгмийн даатгалын тухай хуульд өөрчлөлт оруулах тухай хуулийн төслийг баталъя гэсэн санал хураая. Санал хураалт.

Санал хураалтад  оролцсон 52, зөвшөөрсөн 40, 76,9 хувийн саналаар батлагдаж байна.

Дараагийн санал хураалт. Эдийн засгийн байнгын хороо Концессын тухай хуульд нэмэлт өөрчлөлт оруулах тухай хуулийн төслийг анхны хэлэлцүүлгээр нь батлах горимын санал гаргасан байна. 

Д.Лүндээжанцан гишүүн асуулт асууя.

Д.Лүндээжанцан: - Өчигдөр би асуултаа, саналаа хэлсэн. Овоо авмаар юм шиг Байнгын хороон дээрээ нэлээн яримаар юм шиг байсан, Гарамгайбаатар дарга аа. Тэгээд сая энэ Концессын юман дээр юм ярьсангүй юу. Концессын зүйлүүд дотор нь ялгаад, ядахдаа ямар хэсгийг нь Засгийн газар батлах юм бэ? яах юм бэ? жишээ нь, Оюутны хотхон гээд ярина, Концессын гэрээгээр түлхүүр гардуулах нөхцөлөөр хийнэ гээд ярьж байгаа тохиолдолд гэж бодъё л доо. Бас л овоо тоо гарна шүү дээ. Үүнтэй холбоотой нийгмийн салбарын концессын гэрээг яах юм бэ? уул уурхайг яах юм бэ? бусад салбарыг яах юм бэ? ядахдаа үүнийг нэг юмыг нь гаргахгүй бол дараа дараагийн төсөв дээр эргэн төлөгдөх нөхцөл болоод, өчигдөр бонд дээр зөндөө л юм ярьсан. Эргэн төлөгдөх нөхцөлөөр бол мөрөөдлийн жагсаалт баталж байсан удаатай л даа, би түүнийг мэдэж байна. Гэлээ гэхдээ энэ чинь цаанаа мөнгө төгрөг байгаа. Одоо энэ Концессын гэрээг Засгийн газар баталбал шууд ажил хэрэг болоод явна. Их Хурал баталсан тохиолдолд тэр эсгэсэн дээлийнхээ хэмжээн дотор ярих юм. Даавууны хэмжээн дотор. Тэгэхээр энэ чинь Концессын гэрээ гэдгийг Засгийн газар батлах болсноороо Концессын тавигдаж байгаа мөнгө төгрөг бол цаанаа төсвийн гарцаагүй бүрэлдэхүүн хэсэг мөн. Ингэхээр Их Хурлын төсөв батлах бүрэн эрхэнд халдах, тэгээд сүүлд нь Ерөнхийлөгчийн хориг ч юм уу? дараагийн маргааны эх үүсвэр болох ийм зүйлүүд хууль зүйн талаасаа ядахдаа байна. Эдийн засгийн агуулга талаасаа сайн зүйлүүд байхыг үгүйсгэхгүй ээ. Бас Засгийн газар буруу, зөрүү шаардлагагүй асуудлаар учиргүй концессдоод, түүнээсээ болоод улс оронд бас их том хэмжээний өрийн дарамтууд гарч ирэхийг үгүйсгэхгүй. Хэдэн талаас нь бодоод үзэхээр Байнгын хороон дээрээ сайн яриад, гал хамгаалагчийг нь сайн хийгээд, ингээд оруулаад ирэх ганц нэг саналын томъёоллыг заавал ямар ч өөрчлөлтгүй шууд барьснаар нь биш, жаахан ажиллаад, ажил хэрэгч байдлаар хандаад оруулаад ирж болсонгүй юу? 

Ийм учраас анхдугаар хэлэлцүүлгээр шууд батлах нь бүр илүү эргэлзээ төрүүлээд байна. Энэ дээр та бүхэн маань ажиллаж чадсангүй юу? шууд хүч түрэмгийлэн батлах нь зүйтэй гэж үзэв үү? Энэ дээр тайлбар аваад, тэгээд санал хураалтаар шийдэх юм уу? яах юм бэ? би түүнийг хэлж мэдэхгүй байна. Уг нь өчигдөр намайг асуулт тавиад ярьж байхад толгой дохиод, нээрээ бодох санал юм байна гээд Байнгын хороон дээрээ юу ч гэсэн яръя гээд байсан. Тэгэхээр нь би овоо яриад, бас нэг боломжтой хувилбар оруулаад ирж байгаа юм байна,  гал хамгаалалт хийгээд оруулаад ирж байгаа юм байна гэсэн чинь шууд ямар ч өөрчлөлтгүйгээр шууд батлахаар оруулаад ирж байгаа нь эргэлзээ төрүүлээд байна. Эцсийн хэлэлцүүлэг рүү шилжүүлээд үүнийгээ ярьчихаж болохгүй юу? бас эргэлзээгээ тайлчих арга байна уу гэж асууж байгаа юм.

З.Энхболд: - Д.Лүндээжанцан гишүүний асуултад хариулахын өмнө, Улсын Их Хурлын гишүүн Д.Эрдэнэбатын урилгаар Хөвсгөл аймгийн иргэд Улсын Их Хурлын өнөөдрийн хуралдааны ажиллагаатай танилцаж байгаа юм байна. Хөвсгөлчүүдэд эрүүл энх, аз жаргал, ажлын амжилт Их Хурлын нэрийн өмнөөс хүргэж, хувиасаа бас. /Алга ташив/.

Д.Эрдэнэбат гишүүн жагсаалтаар сонгогдсон аль ч аймгийн хүнийг урих эрхтэй байгаа.

Б.Гарамгайбаатар дарга хариулъя, Д.Лүндээжанцан гишүүний асуултад.

Б.Гарамгайбаатар: - Д.Лүндээжанцан гишүүний асуултад хариулъя.

Өчигдөр таны гаргасан санал, асуултыг бид нар сонссон. Өнөөдөр Эдийн засгийн байнгын хорооны өглөөний хуралдаан дээр гишүүд ямар нэгэн  санал нэмж огт гаргаагүй. Тийм учраас энэ байдлаар нь оруулсан байгаа. Батбаяр сайд тодорхой нэмэлт хариулт танд өгөх байхаа.

З.Энхболд: - Н.Батбаяр гишүүн Байнгын хорооны зүгээс хариулъя.

Н.Батбаяр: - Д.Лүндээжанцан гишүүний асуултад хариулъя. Сая Б.Гарамгайбаатар Байнгын хорооны дарга хэллээ.  Уг асуудлыг Эдийн засгийн байнгын хороон дээр анхны хэлэлцүүлэг хийхэд зарчмын зөрүүтэй санал гараагүй. Их Хурлын дэгийн тухай хуулийн дагуу Зарчмын зөрүүтэй санал гараагүй байвал тэр асуудлыг анхны хэлэлцүүлгээр баталъя гэж оруулж ирдэг горимын санал  гараад тэр дагуу орж ирсэн байгаа. Ер нь уг холбогдож байгаа асуудалтай ярих юм бол Концессын гэрээ гэдэг бол ерөнхийдөө манай хувийн хэвшлийнхэн тодорхой ажлыг өөрсдийн эрх зүйн болон эдийн засгийн хариуцлагыг аваад өөрсдийнхөө хөрөнгөөр барьж ашиглалтад оруулж, ашиглаад, тэндээсээ хөрөнгө оруулалтаа нөхөөд явдаг ийм л үйл ажиллагааг зохицуулж байгаа. 

Эргэн төлөгдөх нөхцөлтэй үйл ажиллагааны асуудал энд тусдаа тусгагдаад явж байгаа. Тэгээд Концессын гэрээ олон жилийн хугацаатай байгаа. Хэрвээ төрдөө буцааж өгөх юм бол 100 хувь үнэ төлбөргүй буцааж өгөх хувилбар байдаг. Тодорхой төлбөртэй буцааж өгөх хэлбэр байдаг. Тэр нь бол нэлээн урт хугацааны асуудал яригддаг учраас  тухайн жилийн төсөв дээр биш олон жилийн дараах төсөв дээр ярьдаг учраас үүнийг тухай тухайн үед нь Засгийн газар шийдээд явах бололцоотой гэж үзсэн байгаа. Тэгээд ч анх Концессын хууль батлагдахдаа ийм байдлаар батлагдсан байсан, өнгөрсөн жил төсвийг хэлэлцэж байх үед ийм заалт ороод өөрчилсөн байсан, өнгөрсөн жилийн хугацаанд асуудал нэмж орж ирээгүй учраас буцаагаад явуулах нь зүйтэй гэсэн саналын үндсэн дээр энэ асуудал яригдсан юм. Баярлалаа.

З.Энхболд: - Эдийн засгийн байнгын хороо Концессын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь батлах горимын санал гаргасан байна. Горимын саналаар санал хураая. Санал хураалт.

Санал хураалтад оролцсон 52, зөвшөөрсөн 29, 55,8 хувийн саналаар горимын санал дэмжигдэж байна.

Хуулийн төслийг батлах санал хураалт явуулъя. Концессын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая. Санал хураалт.

Санал хураалтад оролцсон  52, зөвшөөрсөн 31, 59,6 хувийн саналаар уг хууль батлагдаж байна.

Төсвийн дагалдаж орж ирсэн хуулиуд үндсэндээ батлагдаад дуусч байна. Нийгмийн бодлого, боловсрол, соёл, шинжлэх ухааны байнгын хороон дээр нэг асуудал байгаа. 
Өнөөдрийн хуралдааны төгсгөлийн цагаас харж байгаад Байнгын хороог хуралдуулаад оруулж ирээд батлах уу гэдгээ яръя. 18 цагт тарж дуусах нь уу? үгүй юу харъя.

Дараагийн хэлэлцэх асуудал.


Төсвийн тухай хуульд нэмэлт, өөрчлөлт оруулах тухай, Төсвийн байгууллагын удирдлагын санхүүжилтийн тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлгийг хийе.

Төсвийн байнгын хорооны танилцуулгыг Улсын Их Хурлын гишүүн Ж.Эрдэнэбат танилцуулна. Ж.Эрдэнэбат гишүүнийг индэрт урьж байна.

Ж.Эрдэнэбат: - Улсын Их Хурлын  дарга, эрхэм гишүүд ээ, 

            

Монгол Улсын Засгийн газраас өргөн мэдүүлсэн “Үнэт цаас гаргах зөвшөөрөл олгох тухай” Улсын Их Хурлын тогтоолын төсөл болон Төсвийн тухай хуульд нэмэлт, өөрчлөлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай хуулийн төслүүдийг Улсын Их Хурлын чуулганы 2012 оны 10 дугаар сарын 12-ны өдрийн нэгдсэн хуралдаанаар хэлэлцээд, хэлэлцэх нь зүйтэй гэж үзэж, Төсвийн тухай хуульд нэмэлт, өөрчлөлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай хуулийн төслүүдийг анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ. 

 

           Төсвийн байнгын хороо 2012 оны 10 дугаар сарын 17-ны өдрийн хуралдаанаараа эдгээр хуулийн төслүүдийн анхны хэлэлцүүлгийг хийлээ. 

 

Одоо хүчин төгөлдөр үйлчилж байгаа эрх зүйн орчны хувьд Засгийн газрын нэрийн өмнөөс зээл авах буюу зөвшөөрөл олгох, Засгийн газрын үнэт цаасны болон зээлийн нөхцлийг өөрчлөх, зээл төлөх санал боловсруулах бүрэн эрх дангаараа Сангийн сайдын асуудал байгаа юм. 

 

Төсвийн алдагдлыг нөхөх зорилгоор Засгийн газрын нэрийн өмнөөс зээл авах бүрэн эрхийг Санхүү, төсвийн асуудал хариуцсан төрийн захиргааны төв байгууллага, харин урт хугацааны хөгжлийн хөрөнгө оруулалтын эх үүсвэр бий болгох зориулалтаар Засгийн газрын нэрийн өмнөөс зээл авах, Засгийн газрын үнэт цаасны болон зээлийн нөхцлийг өөрчлөх, зээл төлөх санал боловсруулах бүрэн эрх нь Эдийн засгийн хөгжлийн асуудал хариуцсан төрийн захиргааны төв байгууллагад  байхаар зохицуулалт хийх шаардлагын үүднээс төслийг боловсруулсан байна. 

 

Эдгээр хуулийн төслүүдийг нэгтгэн нэг төсөл болгож хэлэлцүүлэх нь зүйтэй гэж үзэн төслийг нэгтгэн хэлэлцлээ.  

 

Төслийг хэлэлцэх үед Улсын Их Хурлын гишүүн С.Баярцогт Эдийн засгийн хөгжлийн асуудал эрхэлсэн Засгийн газрын гишүүн хөрөнгө оруулалтын зорилгоор гаргасан үнэт цаасны нөхцөлийг тогтоох бүрэн эрхийг хэрэгжүүлэхдээ эргэн төлөлтийн хуваарийн талаар төсвийн асуудал эрхэлсэн Засгийн газрын гишүүнтэй зөвшилцөнө гэж төсөлд нэмэх, мөн төсвийн алдагдлыг санхүүжүүлэх зорилгоор гаргасан Засгийн газрын үнэт цаасны  нөхцөлийг тогтоохдоо Улсын Их Хурал тухайн жилийн төсөв, болон төсвийн тодотгол хийх үедээ холбогдох тогтоолыг хамтад нь баталж байхаар нэмж тусгах, Улсын Их Хурлын гишүүн Ч.Улаан төсвийн алдагдлыг санхүүжүүлэх зорилгоор гаргасан Засгийн газрын үнэт цаасны нөхцөлийг өөрчлөх санал боловсруулахаас гадна зээл төлөх саналыг боловсруулах гэж нэмэх санал гаргасныг хуралдаанд оролцсон гишүүдийн олонхи дэмжсэн болно. 

 

Хуулийн төслүүдийн талаар тус Байнгын хорооноос гаргасан зарчмын зөрүүтэй саналын томьёоллыг Та бүхэнд тараасан болно.  

            

Төсвийн тухай хуульд нэмэлт, өөрчлөлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг хийсэн талаарх тус Байнгын хорооноос гаргасан санал дүгнэлтийг хэлэлцэн шийдвэрлэж өгнө үү.

            

           Анхаарал тавьсанд баярлалаа. 


З.Энхболд: - Байнгын хорооны танилцуулгатай холбогдуулан асуулттай гишүүд нэрээ өгнө үү. Ц.Нямдорж гишүүн асууя.

Ц.Нямдорж: - 5 тэрбум долларын бонд үүнээс 1,5-ыг эхний ээлжинд гэнэ үү. Уул уурхай, зам тээвэр гэсэн бүдүүн томъёололтой. Үүнийг нь хүч түрээд шийдэх байх л даа, гоё, гоё юм яриад л. Тэр бол ойлгогдож байна. Миний асуух гэж бйгаа юм бол энэ эрсдлийг хэр зэрэг тооцсон юм бол?  Гандирс хороолол босгоно гэж  250 сая долларын өрийн бичиг гадаадад гаргаад, 30 сая доллар алдчихсан одоо Женевийн шүүх дээр шийдвэр гаргачихаад, хойноос нь хөөцөлдөөд 4-5 жил чадахгүй байна л даа.  Их Хурлын даргын ажлыг хүлээлгэж өгч байхдаа Лүндээ, энэ сайд болдог Ганхуяг хоёрт ийм асуудал байгаа шүү. Энэ өрийн бичиг гаргадаг, элдэв эрсдэлтэй юм хийдгийн цаад талд ийм луйвар явдаг юм байна шүү. Та хоёр энэ  30 сая долларыг төлүүлэх асуудлыг цаашдаа анхаарч хөөцөлдөөрэй гэж захиад л явж байсан юм. Энэ тал руугаа л явна даа, наад юм чинь. Явуулахгүй гэх баталгаа байхгүй. Байхгүй.  14 хоног хайж байж бичиг баримтыг нь олсон юм шүү дээ, тэр үед. Чалмарс гэдэг америк орж ирсэн. Мөрийтэй тоглодог, казиночин. Харвардын их сургууль төгссөн гэдэг хуурамч дипломтой. Чалмарсын цаад талд эцэг, хүү хоёр Америкийн шүүхээр 7 жилийн ял шийтгүүлээд эдэлсэн хоёр этгээд энэ 250-ын өрийн бичгийн цаана тоглож, Монголыг 30 сая долларын өрөнд оруулчихаад байгаа юм. 

Монголбанк зөвхөн өмгөөллийн зардалд саяхны байдлаар би тодруулж асуусан, 10 сая доллар зарчихаад байгаа. Женевийн шүүх дээр явж байгаа  30 сая долларын өрийн төлөө. Яг энэ асуудалд орооцолдсон хүмүүс энэ өрийн бичгийн асуудлыг оруулж ирж байна. Тийм учраас би энд чинь итгэхгүй байгаа юм. Энэ эрсдлээ Байнгын хороо ярьсан уу.  Эхэлж их гоё юм ярина гэж амаараа ярьдаг, цаашаа эргээд дандаа гадны хүнд гаруудтай нийлдэг, ийм залилангийн шинжтэй үйлдэл Монголыг  22 жил тойрч байгаа. Анх нэг америк орж ирээд, дараа нь нэг Чингисийн удам орж ирээд, тэгээд сүүлд нь Чалмарс гэдэг нэг казиноч орж ирээд Монголын мөнгөөр тоглосон доо.  Монголын соёл урлагийг хөгжүүлэх сан бүрдүүлнэ, 10 тэрбум долларын хөрөнгө босгоно гээд Өвөрмонголд баахан залилан хийчихсэн, манайхан үнэмшчихсэн, баахан юм явсан.  Протугальд луйварчин Монголын хөгжлийн 10 тэрбум  доллар босгож өгнө гэж залилан хийгээд сүүлд нь арайхийж нэг салж авсан. Монголбанкнаас бичиг явсан. Гадаадад байршуулж байгаа мөнгөнөөс 5 сая доллар шилжүүл гэж.  Одоо энэ асуудлыг ийм юм хийдэг байсан хүмүүс цаад талд нь оролдож магадгүй гэж би жишээ нь бодож байгаа юм. Батбаяр чиний орлогч сайдыг чинь би хэлж байна. Тэгэхээр ийм юм болохгүй гэх баталгаа байна уу? 

З.Энхболд: - Ц.Даваасүрэн.

Ц.Даваасүрэн: - Яг Ц.Нямдорж сайдын асууж байгаа асуулт бол дараагийн асуудалтай холбоотой, үнэт цаас гаргах тухай заалттай. Гэхдээ энэ бол журам, хуулийн зохицуулалттай бас холбогдоно. Тэгэхээр энэ дээр саяны эрсдэл талаас нь анхаарсан уу гэдэг дээр би хариулъя. Тийм зүйл гарч болзошгүй гэдэг талаар бид нар ний нуугүй ярьсан байгаа. Орж ирсэн саналаар нь батлахгүй байгаа. Яагаад гэвэл өнгөрсөн хугацаанд  20 жилийн түүхийг эргэж харах юм бол тийм зүйлүүд бий. Үндэсний хөгжлийн газар, Худалдаа үйлдвэрийн яам, Гадаад харилцааны яам нь зээл авчихдаг. Сангийн яам нь мэддэггүй. Төв банкны тоо, Сангийн яамны тоо нь зөрдөг, ийм практик 2000 он хүртэл явсан юм. 2000 оноос хойш Өрийн удирдлагын нэгдсэн сүлжээ гэдэг 40 гаруй оронд хэрэглэсэн программыг авснаас хойш энэ хяналт тогтсон. Тэгэхээр энэ программд яг энэ өр зээлийг бүртгүүлж, шивж байх асуудал нь Сангийн яаман дээрээ байна гэсэн байдлаар би
д нар сая энэ хуулийн төсөл дээр зохицуулалтуудыг нь оруулж өгсөн. Тухайлбал, энэ  нөхцөлийг тогтоохдоо, нөхцөлийг тогтооно гэсэн байсныг нь, тогтоохдоо санхүү, төсвийн асуудал эрхэлсэн Засгийн газрын гишүүнтэй зөвшилцөж шийдвэрлэнэ гэж оруулж өгсөн. Өөрөөр хэлбэл ямар хүүтэй байх вэ? Ямар хуваариар төлөх вэ гэдэг, графикаа Сангийн яамтай зөвшилцсөн байна. Хуучин бол тэгдэггүй байсан, тийм зүйл  2000 оноос өмнө байсан. Зүгээр л нэг сайд очоод гаднаас зээл авчихдаг, түүнийг нь Сангийн сайд мэддэггүй ийм зүйл байсан. Үүнийг  төсвийн тухай удаа дараагийн гарсан хуулиудаар, Удирдлага, санхүүжилтийн хуулиудаар бас нэлээн зохицуулж өгсөн, энэ хэвээрээ байгаа. Энэ дээр ямар зүйл орчихов гэдэг дээр зээлийн энэ хөрөнгө оруулалтын бондын хэлэлцээрийг хийх эрхийг л Хөгжлийн яам руу шилжүүлж байгаа юм.

Тийм учраас саяны хуульд оруулж өгсөн тэр зүйлийг харин сайн мөрдөөд явах хэрэгтэй. Ямар зээл авч байгаа вэ, өр авч байгаа вэ гэдэг тэр программ руу оруулдаг  тэр нөхцөлөө тохирохдоо Сангийн сайдтай зөвшилцдөг энэ журмаараа явчих юм бол өр хяналтандаа байна. 

Манай Байнгын хороогоор хэлэлцсэн асуудал бол Төсвийн тухай хуулийн заалт, энэ өрийн удирдлагын хяналт. Өрийн удирдлагын хяналтыг бид нар алдаж болохгүй зүйл. Энэ бол цааш цаашдаа бидний хамгийн анхаарч байх ёстой зүйл. Ялангуяа Монголбанкийг бид нар цаашдаа Монгол Улсын нэгдсэн өрийн хэмжээнд энэ бүртгэлийг баяжуулах хэрэгтэй гэсэн ийм зүйлийг хэлж байгаа. Зөвхөн Засгийн газрын өрийг бид нар яриад суугаад байдаг. Засгийн газар өрийг ДНБ-тэй харьцуулахад манай юун өрийн дарамт. Манайх чинь зүгээр дөнгөж зээл авч эхэлж байгаа орон шиг л харагдана шүү дээ. Яг хувийн хэвшлийнхээ авчихсан зээлийг оруулаад үзэх юм бол манай улс бол ДНБ-тэй харьцуулж үзвэл бас тэр сэрэмжлэх түвшин рүү дөхөөд байгаа гэдгийг бид бас бодож тооцож явах ёстой. Тооцоо бол хийж байгаа. 7 шалгуур үзүүлэлтээр хийж байгаа.  

Эдийн засгийн байнгын хороогоор хэлэлцэхдээ энэ асуудлыг яасан юм бэ? би түүнийг сайн мэдэхгүй байна. Үүний дараагийн асуудал бол яг энэ үнэт цаасыг  гаргах уу? гэдэг асуудал дээр Эдийн засгийн байнгын хорооны асуудал үүний дараагийнх дээр хэлэлцэгдэх юм.

Хууль эрх зүйн талаас нь бид нар нэлээн сайн ярьсан. Зээл бүртгэлтэй байх, өр тооцоотой байх, тэр өрийн дарамтын тооцоог байнга хийж байх, мэдээллээ өгч байх асуудлыг бид нар энэ хуульд нь өөрчилж оруулж шийдсэн байгаа.

З.Энхболд: - Асуулт асууж дууслаа. Байнгын хороо зарчмын зөрүүтэй санал гаргаагүй байна. 

Одоо хуулийн төслүүдийг батлах санал хураалт явуулъя. 

Төсвийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая.

Санал хураалтад оролцсон 52, зөвшөөрсөн 33, 63,5 хувийн саналаар батлагдаж байна.

Хоёрдугаар санал хураалт. Төсвийн байгууллагын удирдлага санхүүжилтийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая. Санал хураалт.

 Санал хураалтад оролцсон 52, зөвшөөрсөн 35, 67,3 хувийн саналаар батлагдаж байна.

Дараагийн хэлэлцэх асуудал.


Үнэт цаас гаргах зөвшөөрөл олгох тухай Улсын Их Хурлын тогтоолын эцсийн хэлэлцүүлгийг хийе.


Эдийн засгийн байнгын хорооны танилцуулгыг Улсын Их Хурлын гишүүн Одонтуяа танилцуулна. 

С.Одонтуяа гишүүнийг индэрт урьж байна.

С.Одонтуяа: - Улсын Их Хурлын дарга, эрхэм гишүүд ээ,

Монгол Улсын Их Хурлын 2012 оны 10 дугаар сарын 24-ний өдрийн чуулганы нэгдсэн хуралдаанаар Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийн анхны хэлэлцүүлгийг хийж, эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ.

Тус Байнгын хороо 2012 оны 10 дугаар сарын 25-ны өдрийн хуралдаанаараа уг тогтоолын төслийг эцсийн хэлэлцүүлэгт бэлтгэсэн тухай  асуудлыг хэлэлцээд Монгол Улсын чуулганы хуралдааны дэгийн тухай хуулийн 23.1.1-д заасны дагуу анхны хэлэлцүүлгээр дэмжигдсэн саналуудыг төсөлд нэмж  тусгасан эцсийн хувилбарын төсөл болон дараах танилцуулгыг нэгдсэн хуралдаанд оруулж байна. 


Анхны хэлэлцүүлгээр дэмжигдсэн  саналыг төсөлд тусгаж  холбогдох өөрчлөлтийг хийсэн талаарх асуудлыг багцлан авч үзвэл: 

1. Монгол Улсын Засгийн газраас 2012-2014 онуудад үе шаттайгаар олон улсын зах зээлд 5 тэрбум хүртэлх ам. долларын үнэт  цаас гаргахыг зөвшөөрөх ингэхдээ эхний ээлжинд 1,5 тэрбум хүртэлх ам.долларын үнэт цаасыг гаргах.


2. Үнэт цаасыг арилжаалснаас олсон хөрөнгийг нийгмийн халамжийн аливаа үйлчилгээ болон улсын төсвийн орлогын дутагдлыг нөхөхөөс бусад эрдэс баялаг, зам, тээвэр, эрчим хүч, харилцаа холбоо, барилга, банк санхүү, аж үйлдвэрийн салбарт хэрэгжүүлэх арилжааны нөхцөлтэй томоохон төслүүдэд хөрөнгө оруулахад зарцуулах.


З. Энэ тогтоолын хэрэгжилт болон явцын талаар жил бүр Улсын Их Хуралд тогтмол танилцуулж байхыг Засгийн газар /Н.Алтанхуяг/-т үүрэг болгох зэрэг зарчмын өөрчлөлтүүдийг тусгасан болно.


Мөн чуулганы нэгдсэн хуралдааны анхны хэлэлцүүлгийн явцад хөндөгдсөнтэй холбогдуулан тогтоолын төсөлд шинээр нэмсэн 2 дахь хэсгийн “арилжааны нөхцөлтэй гэснийг “эдийн засгийн үр ашиг бүхий” гэж өөрчлөхийг Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.3-т заасны дагуу Байнгын хорооны хуралдаанд оролцсон гишүүдийн гуравны хоёр нь дэмжсэн болно.


Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийн эцсийн хувилбар болон зарчмын зөрүүтэй саналыг Та бүхэнд тараасан болно.


Улсын Их Хурлын дарга, эрхэм гишүүд ээ,

Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийн эцсийн хэлэлцүүлгийг хийж, хэлэлцэн баталж өгөхийг  Та бүхнээс хүсье.


Анхаарал тавьсанд баярлалаа.


З.Энхболд: - С.Одонтуяа гишүүнд баярлалаа. Байнгын хорооны  танилцуулгатай холбогдуулан асуулттай гишүүн нэрээ өгнө үү. 

Д.Дэмбэрэл гишүүнээр асуулт тасаллаа. Г.Уянга гишүүн асууя.

Г.Уянга: - Би саяны Ц.Нямдорж гишүүний хэлсэн тэр санааг үргэлжлүүлэх гээд байна. 5 тэрбум доллар гэдэг бол Монголд их мөнгө.  Бид нар яг Оюутолгой Монголын талд оногдож байгаа тэр хөрөнгө оруулалтаас илүү их хэмжээний мөнгийг Улсын Их Хурал өнөөдөр батлах гэж байна. Гэтэл яг ямар үр ашигтай зүйлд хөрөнгө оруулах юм бэ? тэгээд тэр ашиг нь яаж гарч ирэх юм бэ? тэр эдийн засгийн үр ашгийн тооцоо нь байхгүй энэ их мөнгийг батлах гэж байна. Их Хурлын гишүүдэд дэлгэрэнгүй мэдээлэл байж болохгүй юу? яг ямар төсөлд оруулах гэж байгаа юм бэ? үр ашиг нь яаж гарч ирэх юм бэ гэх мэтчилэн арай дэлгэрэнгүй мэдээлэлтэй байж баталмаар л юм шиг санагдаад байх юм. Хариулт өгөөч.

З.Энхболд: - Эдийн засгийн байнгын хороо хариулна. Б.Гарамгайбаатар.

Б.Гарамгайбаатар: - Г.Уянга гишүүний асуултад хариулъя. 5 тэрбум бонд гэж ерөнхий дүнгээрээ ярьж байгаа боловч бид нар  одоо бол 1,5 тэрбум бондын асуудлыг ярьж байгаа юм. Бондын талаар Эдийн засгийн байнгын хороон дээр Уянга гишүүн өөрөө сууж байсан учраас ямар асуудлаар яагаад бонд гаргах болсон бэ гэдгийг мэдэж байгаа байх гэж бодож байна.  Өчигдөр ч гэсэн бондтой холбоотой асуудлаар гишүүд өөрсдийнхөө санал бодлыг хэлж байсан. Хамгийн гол нь эдийн засгийн үр ашгийн тооцоо ямар ямар төслүүд дээр хэрэгжүүлэх гэж байгаа юм бэ? тэр бодит хэрэгжүүлэх төслүүд нь бэлэн байгаа юу? үгүй юу гэдэг асуудлуудыг ярьж байсан. Миний бодож байгаагаар өнгөрсөн Засгийн газрын үед их олон томоохон төслүүдийг хэрэгжүүлэхээр оруулсан байгаа. Түүний үргэлжлэл болгож бид нар энэ гол гол асуудлууд дээр, тэр дундаа Улаанбаатар хотын гольцоо замын тухай, төмөр зам, Сайншандын парк, бусад олон төслүүдийг бид ач холбогдолтой гэж үзэж байгаа учраас үүнийг хэрэгжүүлэх зайлшгүй шаардлагатай гэж үзэж байгаа. Дээр нь бас бид нарын олон жил ярьж байгаа мянганы замыг өнөөдөр хоттой холбох цаг үе нь болсон. Тэгээд энэ бүгдэд уг бондыг ашиглана.

Уул уурхайгаас гадна, ганцхан уул уурхайг шүтэж амьдрахгүй, бусад зогсчихсон байгаа үйлдвэрүүдийг бид нар энэ хугацаанд ашиглалтад оруулж, ажилтай болгох ёстой гэсэн ийм зорилгоор энэ бондыг гаргаж байгаа гэж ингэж ойлгож байгаа.

З.Энхболд: - Ц.Нямдорж гишүүн

Ц.Нямдорж: - Энэ анх удаа шахуу ийм их том хэмжээний мөнгөний асуудал яригдаад байгаа юм. Социализмын үед 49 оноос хойш Оросоос авсан шилжих рублийн зээлийн хэмжээ 11 сая тэрбум доллар шүү дээ.  Одоо бол түүний тэн хагастай тэнцэх хэмжээний бондын асуудал яригдаж байна. Энэ бонд гэдэг чинь зүгээр л хүүг нь төлдөг мөнгө шүү дээ, хараар ярих юм бол. Саяхан л Алтанхуяг сайд Хөгжлийн банкинд орж ирсэн бондын мөнгөнөөс өдөр болгон 130-аад сая төгрөг алдаж байна, зарцуулалтгүй байна гээд ярьж байсан биз дээ. Энэ чинь тэр шүү дээ.  Тэр утгаар нь л би эрсдлийг нь бодоод байгаа юм. 

Байнгын хорооноос юу асуух гээд байна вэ гэхээр,  энд хяналт тавьдаг давхар механизм, цоожны асуудал бодохгүй юм уу? энэ Монголд шинэ юм учраас энэ бонд хаашаа явж байна вэ? Яаж зарагдаж байна вэ? Хаана байршиж байна вэ? Хүүгийн төлбөр хэд болж байна вэ? Энэ бондоор юу хийж байна вэ? Тэр нь ямар үр дүнтэй байна вэ гэдгийг хянадаг хяналтын дэд хороо маягийн юм  уу? эсхүл түр хороо маягийн юм байгуулаад, үүнийг нээлттэй болгохгүй бол  энэ бондыг урьдаа барьж хэн гадаадад явахыг би мэдэж байнаа, Батбаяр сайд аа. Алтанхуяг сайд аа.

Казиногийн ширээний хойно асуудал ярьчих вий. Би энэ Засгийн өмнөөс чинь олон зовлон давсан хүн шүү. Тэр Марафоны  18 сая доллар, Алтан Дорнодын 1,5 тэрбум долларын нэхэмжлэл, энэ бүхний чинь цаана, энэ их залилангийн цаана шар махтайгаа хатсан хүний нэг нь би.  Тэр 250 сая долларын асуудлаар чинь албаа өгсөн хүн нь би. 230-ыг нь хаасан юм,  би ажлаа өгөхдөө Ганхуяг сайд, Лүндээжанцан хоёрт хэлсэн үгээ би түрүүн хэлсэн. Энэ Гандирс хорооллын чинь цаана ийм луйвар явагдсан байна шүү гэдгийг хэлсэн. Ийм ийм юмнууд байгаа учраас энэ бондыг чинь тойроод баахан залилангийн хүмүүс залилан болгоод хаячих вий гэдгээс сэргийлээд хяналтын бүтэц бий болгооч ээ, Их Хурал дотроо. Хагас жил тутамд энэ байдлыг Их Хуралд танилцуулдаг. Тэр хяналтын бүтэц нь өдөр болгон үзэж байдаг ийм хэлбэр рүү үүнийгээ оруулаад, тэгээд тэр аж үйлдвэрийн цогцолбороо барина уу? төмөр замаа тавина уу? үүнийгээ хийцгээдэг л юм байгаа биз. Би жишээ нь нэг юман дээр их гайхаж байгаа юм. Төрөөс төмөр замын талаар баримтлах бодлогын баримт бичгийг батлуулахдаа  15:20-ийн өргөн цариг дээр бөөн маргаан болсон юм. Тэгээд тэр үеийн Засгийн газрын удирдлага өөр байр суурьтай байсан намайг дуудаад  Их Хурал дээр 15:20-иор шийдвэр гаргаад Оросуудтай хамтраад төмөр зам барьчихна гэхээр нь би амаа хамхиад чимээгүй болчихсон юм. Одоо гэтэл Батбаяр сайдын танилцуулгаас харахад энэ бондын мөнгөөр төмөр зам барина гэсэн юм яриад байгаа юм.  Ийм ийм  юмнууд болоод байгаа учраас  дээд хяналтын юм байгуулаач гэж би хэлэх гээд байгаа юм. Энэ Монголын залилан чинь хэцүү шүү дээ. Энхсайхан шадар сайд байхад энэ Иньчоны  буудлаас мөнгө залилаад Америкт гараад явчихсан нөхөр Монголд ирээд  10 тэрбум долларын хөрөнгө оруулалт Замын- Үүдэд оруулна, нэг сая долларыг  10 хоногийн дотор байршуулна гэсэн юм яриад ирэхээр нь би Энхсайханд хэлж байсан юм. Наад хүн чинь тийм залилангийн хүн шүү. Та нар болгоомжтой байгаарай гэсэн чинь, юу хийсэн гээч, Их Хурлын гишүүний нэртэй онгоцны буудлыг Замын-Үүдэд барина гээд, бүр төсөл хийчихсэн юм хүртэл гарч ирсэн. Монголыг энэ залилангууд тойроод яваад байгаа юм. Наад бондыг чинь арилжих асуудлаар хэн гадаадад явахыг би мэдэж байна. Тэр хүний уулздаг газруудыг нь ч би мэдэж байна. 

З.Энхболд: - Байнгын хороо хариулъя.

Б.Гарамгайбаатар: - Ер нь бол бондын хэрэгжилтэд  хяналт тавих асуудал Байнгын хороон дээр яригдсан. Тэгээд таны хэлж байгаа саналыг би хүлээж авч байна. Нэг ёсондоо хяналтын дэд хороо байгуулах боломж байгаа. Байнгын хорооны эрх, үүргийн хүрээн дотор тэр асуудлыг шийдэх боломж байгаа байх гэж бодож байна.

З.Энхболд: - Д.Дэмбэрэл гишүүн асууя.

Д.Дэмбэрэл: - Бонд гаргах асуудлыг бид нар  хэлэлцэх эсэх асуудлын үед ярьсан.  Тэнд ойртуулах гэж ганц хоёр заалт хийж оруулж ирсэн байна. Тэгэхдээ энэ заалтын дотроос 1,5 тэрбум долларыг эхний ээлжинд гэж байгаа юм. 5 тэрбум долларын бондыг 2013-14 онд гаргахаар байж байгаа. Эхний ээлж гэдэг чинь  2013 оноо хэлж байна уу? энэ оны сүүлчээ хэлж байна уу?  нэгд.

Хоёрдугаарт, энэ 1,5-ыг эхний ээлжинд гаргасны дараа 3,5 нь үлдэж байгаа, үүнийг Улсын Их Хурал дахиж  юм оруулж ирэх юм уу? 2014 он хүртэл 5 тэрбум долларын бондын зөвшөөрлөө бүгдийг нь авчихаж байгаа юм уу? Энд ингээд харж байхад, Монгол Улсын Засгийн газраас 2012-14 онд үе шаттайгаар гаргана гээд. Тэгээд  1,5 нь эхний ээлж гээд. 

Хоёрдугаарт, миний асуух гэж байгаа зүйл бол энэ тогтоолын хэрэгжилтийн хяналт тавих асуудлыг жил бүрийн 4 дүгээр улиралд гэж байна. Энэ удаагийн  4 дүгээр улиралд ямар юм оруулж ирэв гэж дээ.  2013 оны 4 дүгээр улиралд нэг оруулж ирэх юм байна л даа. Үүнийг хагас бүтэн жилээр Эдийн засгийн байнгын хороонд дүнгий нь оруулж байж болдоггүй юм уу? Эдийн засгийн байнгын хороо нь чуулгандаа танилцуулна. Үүнийг ингэж нэг бүтэн жилээр хойшлуулж, бүр эцэст нь аваачаад байх, аль болохоор хяналтаа тавьж явах нь Засгийн газарт ашигтай шүү дээ. Улсын Их Хуралд мэдээлэл өгч байх талаараа ч ашигтай юм биш үү? Энэ хоёр дахь заалтыг өөрчилж болох уу? үгүй юу гэж би асуух гээд байна л даа. Баярлалаа.

З.Энхболд: - Б.Гарамгайбаатар

Б.Гарамгайбаатар: - Д.Дэмбэрэл гишүүний асуултад хариулъя. 5 тэрбумыг нэгмөсөн авахгүй гэдэг нь тодорхой. Энэ жилийн хувьд 1,5-ыг энэ ондоо багтааж авъя гэж байгаа. Тэгээд  1,5-аараа бид нар ямар ямар ажлуудаа хийх вэ гэдгийгээ  баталгаажуулаад,тэр ажилдаа зарцуулаад, цаашид үлдэж байгаа бондыг авах уу? үгүй юу гэдэг асуудал бол энэ хэрэгжилтээс шалтгаалж зохион байгуулъя гэж ингэж ярьж байгаа. 

Жил болгоны 4 дүгээр улиралд гэдэг нь энэ онд  11 сар гэхэд Батбаяр сайдын ярьж байгаагаар бол эхний бондууд орж ирэх ийм боломжтой болсон гэж байгаа. Тийм учраас 4 дүгээр улиралд багтааж энэ бондынхоо хэрэгжилтэд тайлагнаж болох байх. Цаашдаа түрүүн Нямдорж гишүүн ч хэлсэн,таны хэлж байгаа хяналтын механизмыг сайжруулах зорилгоор Байнгын хороон дээр хагас жилээр нь юм уу? эсхүл хоёр улирлын дараа сонсоод байх боломжтой гэж ингэж үзэж байна.

З.Энхболд: - Асуулт асууж дууслаа. 

Байнгын хороо зарчмын зөрүүтэй санал гаргасан байна. 

Зарчмын зөрүүтэй саналаар санал хураая. Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийн талаарх зарчмын зөрүүтэй саналын томъёолол:

Эдийн засгийн байнгын хороо дэмжсэн санал:

1.Тогтоолын төслийн 2 дахь хэсгийн арилжааны нөхцөлтэй гэснийг эдийн засгийн үр ашиг бүхий гэж өөрчлөх.

Санал гаргасан: Улсын Их Хурлын гишүүн Н.Батбаяр

Асуулт байгаа юу? Ц.Нямдорж

Ц.Нямдорж: - Эдийн засгийн үр ашиг бүхий гэхээр чинь  бүх юм л эдийн засгийн үр ашигтай болно шүү дээ. Аль өнцгөөс нь харахаас л болно шүү дээ. Уг нь болдогсон бол Улсын Их Хурлаар зөвшөөрүүлсэн төслүүдэд гэдэг байдлаар хийчихмээр байгаа юм. Тэгээд оны эхэнд Алтанхуяг сайд ийм төслүүдэд зориулж төчнөөн тэрбум долларын бонд гаргана, хүү нь тэд байна, хариу төлбөр нь тэд байна. Тэдэн жилийн дараа засаг өргүй болно гэсэн иймэрхүү тооцоонууд хийж оруулж ирээд, зорилтот ийм хэлбэр рүү оруулмаар байгаа юм. 

Наана чинь эдийн засгийн хямрал бодитой асуудал болчихлоо. Хоёр талын зах зээлээ хар. Грек, Испани хавьд болоод байгаа юмыг хар, Америк, Европ хоёр бие бие рүүгээ хямралын шалтгааныг түлхэх гэж оролдоод жил болж байгааг хар. Энэ бонд гэдэг юм чинь хямралын үед үнэгүй алга болдог л эд шүү дээ. Чаддаг нь чаддаггүйгээ дийлдэг л эд шүү дээ. Ийм юм болчих вий гэж санаа зовоод байгаа юм.

Яг нарийндаа санхүүгийн хямралыг 2-3 хүн дэлхийд бий болгочихдог нь бас үнэн шүү дээ. Үүнийг бид нар бүгдээрээ л мэдэж байгаа. Зарим нь инээлдээд байх шиг байна. Залилан хийхэд саад  болно гэж бодож байгаа бол хэрэггүй дээ.  Би бодитой юм ярьж байна шүү. 2008 онд Засгийн газар байгуулагдаад  10 сард төсөв ярьж байхад Монголбанкны Ерөнхийлөгч, Баярцогт хоёр Монголд эдийн засгийн хямрал болохгүй, зарлагаа таначих юм бол гэх ухааны юм яриад сууж байсан. Алтанхуяг сайд тэргүүн шадар сайд байсан. Би хямрал болноо гэж  маргалдаж байсан юм шүү дээ. 2-3 сарын дараа гэдгийг нь хэлж л байсан юм. Ийм үед энэ бонд гаргаж байгаа учраас энэ зорилтыг нь тодорхой болгоод, үр ашиг гэдгээ тодорхой болгоод тэгээд хяналтын давхар механизм хийж өгөөд, тэгээд нэг тодорхой төсөл дээр үүнийг жишээ нь  эхэлмээр байгаа юм.  Зам, барилга, гүүр, холбоо, тээвэр, банк, санхүү гээд  10 хэдэн юм руу шидчихээр чинь энэ 1,5 сая  тэрбум доллар юу болдог юм бэ? юу ч биш шүү дээ. Манайд л том болохоос биш, том утгаар нь ярих юм бол энэ орчин үеийн дайнд хэрэглээд байгаа 1 том сумны үнэ л байгаа шүү дээ, наадах чинь. Том гүрний өнцгөөр нь харах юм бол. Ийм юмаа бодооч ээ.

Би дахиад хэлье. Энэ залилангийн замаар явж магадгүй шүү. Ер нь Монголд залилан дийлдэхээ байж байгаа шүү. Сүүлд нь хариуцах эзэнгүй, муу сайн сайд нар нь огцроод, америк гараад явчихдаг. Сая Грузин руу зарим нь яваад байх шиг байна. Явж байгаа сайд нар түүнийг бодож байгаа биз. Ийм ийм юмаа давхар бодоод, хяналтынхаа механизмыг Батбаяр сайд аа. Ийм л зүйл хэлэх гэсэн юм.

З.Энхболд: - Асуулт биш байна. 

Одоо ямар нэгэн өөрчлөлт орох боломжгүй л дээ. Б.Гарамгайбаатар гишүүн  хариулъя. Тэгээд санал хураалтандаа оръё.

Б.Гарамгайбаатар: - Ц.Нямдорж гишүүний санаа зовоод байгаа асуудлыг би бас ойлгож байна, хүнийхээ хувьд хүлээж авч байна. Тийм учраас бид нар Эдийн засгийн байнгын хорооныхоо дэргэд Түр хороо байгуулаад, таны зөвлөж байгаа тэр асуудлуудыг нь оруулаад, хяналт тавиад явж болох байхаа гэж бодож байна. Бас МАН бүлгээ байгуулаад ороод ирвэл бас манай Байнгын хороонд олон гишүүд  орж ирэх байх. Тэр улсуудаас илүү сайн хяналт тавих байхаа гэж ингэж бодож байна. 

З.Энхболд: Санал хураалт явуулъя.  Саяны миний уншсан томъёоллоор санал хураалт явуулъя.

Санал хураалт.

Оролцсон 52, зөвшөөрсөн 43, 82,7 хувийн саналаар дэмжигдэж байна. 

Зарчмын зөрүүтэй саналаар санал хурааж дууслаа.
Одоо тогтоолын төслийг батлах санал хураалт явуулъя.

Үнэт цаас гаргах зөвшөөрөл олгох тухай Улсын Их Хурлын тогтоолын төслийг баталъя гэсэн санал хураая.

Санал хураалтад 52 гишүүн оролцож, зөвшөөрсөн 40, 76,9 хувийн саналаар батлагдаж байна.

Улирал тутам гишүүдэд мэдээлэл өгч бай. Б.Гарамгайбаатар гишүүн сая Д.Дэмбэрэл даргын саналыг заавал тогтоолд оруулалгүйгээр сайн дураараа Эдийн засгийн байнгын хороо хийж болно шүү дээ. Б.Гарамгайбаатар гишүүн хариул даа.

Б.Гарамгайбаатар: - Батлагдсан өдрөөсөө дагаж мөрдөнө.

З.Энхболд: - Сая Дэмбэрэл гишүүний хяналтын юмыг улирал болгон. Тэгье гээд хэлчихгүй юу даа.

Б.Гарамгайбаатар: - За тэгье.

З.Энхболд: - Энэ тогтоол батлагдсан өдрөөсөө эхлэн дагаж мөрдөх тухай тараасан төсөл дээр байгаа учраас түүнийг би уншаагүй. 

Дараагийн асуудал
 Төсвийн тухай хуульд нэмэлт оруулах тухай хуулийн төслийг хэлэлцэж эхэлье.
Хууль санаачлагчийн илтгэлийг Сангийн сайд Улаан танилцуулна. Улаан гишүүнийг индэрт урьж байна.
Ч.Улаан: - Улсын Их Хурлын дарга, эрхэм гишүүд ээ,
Шинэчлэлийн Засгийн газраас ирэх 4 жилд нийгэм, эдийн засгийн томоохон шинэчлэлийн арга хэмжээг авч хэрэгжүүлэхээр төлөвлөн Засгийн газрын мөрийн хөтөлбөрөө батлуулан ажиллуулж байна.
Засгийн газрын шинэчлэлийн бодлого, хөтөлбөрийг амжилттай хэрэгжүүлж, нийгэм, эдийн засгийн шинжтэй томоохон өөрчлөлтийг хийх явцад амьдралаас урган гарсан, урьдчилан тооцох, төлөвлөх боломжгүй асуудлыг шуурхай үйл ажиллагаа, зохих хөрөнгийн эх үүсвэртэйгээр тухай бүр шийдвэрлэж байх нь шинэчлэлээ амжилттай хэрэгжүүлэх нэг чухал нөхцөл гэж үзэж байгаа юм.
Хөрөнгө оруулалтын төсөл арга хэмжээний жагсаалтаар төсөвт тодотгол хийх нь цаг хугацааны хувьд нэлээд бэрхшээлтэй асуудал болдог. Иймд Төсвийн тухай хуулийн 29 дүгээр зүйлд Засгийн газрын бодлого, хөтөлбөрийг хэрэгжүүлэхэд шаардагдах хөрөнгө оруулалтын нөөц хөрөнгийг тухайн жилийн төсвийн нийт хөрөнгө оруулалтын 5 хувь хүртэл хэмжээгээр тусгаж болно гэсэн агуулгатай заалт шинээр нэмэх замаар асуудлыг шийдвэрлэж болох юм гэж үзэж байгаа юм.
Тухайн жилийн төсвийн нийт хөрөнгө оруулалтын 5 хүртэл хувь гэдэг хэмжээ нь 2013 оны төслийн хувьд тооцож үзвэл 75 хүртэл тэрбум төгрөг байна. Хуулийн төслийг 4 зүйлтэй байхаар боловсруулсан.
Нэгдүгээр зүйл, Төсвийн тухай хуулийн 29 дүгээр зүйлд Засгийн газрын бодлого, хөтөлбөрийг хэрэгжүүлэхэд шаардагдах хөрөнгө оруулалтын нөөц хөрөнгийг тухайн жилийн төсвийн нийт хөрөнгө оруулалтын 5 хүртэл хувь хэмжээгээр тусгаж болох тухай заалтыг тусгаж өглөө.
Мөн хуулийн төсөлд Төсвийн тухай хуулийн ЗЗ дугаар зүйлийн 2.6 дахь заалтын нэр гэсний өмнө энэ хуулийн 29.3.6-д зааснаас бусад тохиолдолд гэж нэмэхээр, З дугаар зүйлд, Төсвийн тухай хуулийн 29 дүгээр зүйлийн 4 дэх хэсгийн хөрөнгө оруулалтын гэснийг  энэ хуулийн ЗЗ.2.8-д зааснаас бусад тохиолдолд хөрөнгө оруулалтын гэж өөрчлөхөөр, 4 дүгээр зүйлд, уг хуулийг батлагдсан өдрөөс дагаж мөрдөхөөр тус тус заасан болно.
Улсын Их Хурлын дарга, эрхэм гишүүд ээ,
Засгийн газраас санаачлан боловсруулсан Төсвийн тухай хуульд нэмэлт, өөрчлөлт оруулах тухай хуулийн төслийг хэлэлцэн шийдвэрлэж өгөхийг хүсье.
Баярлалаа.
З.Энхболд: - Төсвийн байнгын хорооны санал, дүгнэлтийг Улсын Их Хурлын гишүүн Ж.Эрдэнэбат танилцуулна.
Ж.Эрдэнэбат: - Улсын Их Хурлын дарга, эрхэм гишүүд ээ,
Монгол Улсын Засгийн газраас Төсвийн тухай хуульд нэмэлт, өөрчлөлт оруулах тухай төслийг 2012 оны 10 дугаар сарын 24-ний өдөр Улсын Их Хуралд өргөн мэдүүлсэн билээ.

Уг хуулийн төслийн хэлэлцэх эсэх тухай асуудлыг Төсвийн байнгын хороо 2012 оны 10 дугаар сарын 25-ны өдрийн хуралдаанаараа хэлэлцлээ.

Засгийн газрын шинэчлэлийн бодлого, хөтөлбөрийг хэрэгжүүлэх явцад урьдчилан тооцох, төлөвлөх боломжгүй асуудлыг шийдвэрлэхэд хөрөнгийн эх үүсвэрийн шаардлага гарч болзошгүй тул “Засгийн газрын бодлого, хөтөлбөрийг хэрэгжүүлэхэд шаардагдах хөрөнгө оруулалтын нөөц хөрөнгийг тухайн жилийн төсвийн нийт хөрөнгө оруулалтын 5 хувь хүртэл хэмжээгээр тусгаж болно” гэсэн агуулга бүхий заалтыг Төсвийн тухай хуульд тусгаж өгөхөөр төслийг боловсруулсан байна.

Төслийг хэлэлцэх үед Улсын Их Хурлын гишүүн Р.Амаржаргал төсөвт 5 хувьтай тэнцэх хэмжээтэй тэнцэх төсвийг суулгаж өгөх хэрэгтэй болно, цаг үеэ олоогүй асуудал орж ирсэн байна, төслийг дэмжих боломжгүй, Улсын Их Хурлын гишүүн С.Ганбаатар Улсын Их Хурал улсын төсвийн хөрөнгийг юунд зарцуулахыг мэддэг байх, харин яаж хэрэгжүүлэхийг Засгийн газар шийддэг байх зарчмыг алдаж болохгүй, Улсын Их Хурлын гишүүн Б.Бат-Эрдэнэ Засгийн газрын ирэх 4 жилд хэрэгжүүлэх ажлууд бол Монгол Улсын хөгжлийн асуудал тул  Засгийн мөрийн хөтөлбөрийг  хэрэгжүүлэх гэдэг тайлбарыг Засгийн газар асуудал бүхэнд өмнөө тавьж улам бүр Улсын Их Хурлын бүрэн эрхэд халдах боллоо,  иймээс төслийг дэмжих боломжгүй, Улсын Их Хурлын гишүүн Ц.Даваасүрэн хөрөнгө оруулалтын 5  хувь гэдгийг хүлээн зөвшөөрлөө гэхэд энэ дүнгээр хөрөнгийг төсөвт суулгаж өгөх хэрэгтэй болно, Засгийн газрын үнэт цаас гаргахыг Улсын Их Хурлаар шийдвэрлэж байгаа, энэ хөрөнгөөр Засгийн газрын өмнө тулгамдаад байгаа аливаа асуудлуудыг шийдвэрлэх бүрэн боломжтой тул энэ төслийг хэлэлцэх боломжгүй гэж үзэж байна гэсэн саналууд хэлсэн болно.

Төсвийн тухай хуульд нэмэлт, өөрчлөлт оруулах тухай хуулийн төслийг хэлэлцэх шаардлагагүй гэж Төсвийн байнгын хорооны хуралдаанд оролцсон гишүүдийн олонхи үзсэн болно.

Төсвийн тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх тухай асуудлаар тус Байнгын хорооноос гаргасан  санал, дүгнэлтийг хэлэлцэн шийдвэрлэж өгнө үү.

Анхаарал тавьсанд баярлалаа.

З.Энхболд: Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулттай гишүүд нэрээ өгнө үү.
Д.Дэмбэрэл гишүүнээр асуулт тасаллаа. Д.Хаянхярваа гишүүн асууя.
Д.Хаянхярваа: Улаан сайдаас асуух гэсэн юм. Бид нар нэлээн хөрөнгөтэй, мөнгөтэй ажил хийх гээд байна. Сая бид нар 5 тэрбум долларын бонд гаргахтай холбогдсон асуудлыг ярьсан. Энэ дээр сонсоод сууж байхад, үзэж байхад бид нар хийх юм маань бэлэн бус, хөрөнгө босдог. Хөрөнгөө босгосны дараагаар энд чинь тодорхой хүү төлж байна гэдэг асуудал ярьдаг. Гэтэл бид нар он дуусахад 1,5 тэрбум долларын зээл гаргаад, түүнийхээ хүүг нь яаж төлж, яаж барагдуулж явах вэ? Түүнийгээ юунд зарцуулах вэ гээд тун тодорхой бус зүйлүүд байгаа юм.
Гэтэл эргүүлээд сая бид нар нэлээн шүүмжлэл дагуулаад яриад байсан юм маань юу вэ гэхээр, Засгийн газрын шинэчлэлийн хөтөлбөрийг хэрэгжүүлэхэд шаардагдах шинэ хөтөлбөр арга хэмжээнүүд гээд 276,6 тэрбум төгрөг байгаа. Дээр нь энэ дээр Ерөнхий сайдын хөрөнгө оруулалтын зардал дотор 50 тэрбум төгрөг гээд байж байгаа. Гэтэл энэ чинь Ерөнхий сайдын захиран зарцуулах гээд байгаа хөрөнгө маань нийт дүнгээрээ 81,7 орчим тэрбум төгрөгийн хөрөнгө болоод байгаа юм. Ингээд цаашдаа  Улаан сайд аа, та бол Монгол Улсын Сангийн сайдаар олон жил ажилласан хүн. Цаашдаа  дур мэдээд өөрсдөө захиран зарцуулах эрх бүхий хөрөнгө тавиад ороод ирэхээр нь араас нь хуульдаа өөрчлөлт оруулаад ингээд энэ хөрөнгийг ерөөсөө л ингэж зарахгүй болохгүй, Монгол Улс хөгжих гээд байна. Маш хурдан ийм л юм хийхгүй бол болохгүй гэдэг энэ үндэслэлээр ингээд яваад байх уу? тэгэх юм бол бид нарын энэ төсөв, төлөвлөгөө чинь тооцоо судалгаатай байх. Хөрөнгө оруулалт чинь өөрөө маш тодорхой байх, бид нарын ажил төрөл чинь тодорхой төсөл, арга хэмжээн дээрээ үндэслэж хийгдсэн бэлэн төсөл арга хэмжээн дээр хийгдэж явна гэдэг юм маань ямар зам руу явах вэ? Та яг одоо байр суурийг тодорхойлж  хэлж өгөөч ээ.
Би бодохдоо та одоо ингээд, хэрвээ бид нар хуучнаараа байсан бол ийм зүйлийг Улаан сайд хүлээн зөвшөөрөх ёсгүй. Би яг одоо Улаан сайдын өөрийнх нь зарчмын баримталдаг байр суурийг би тэгж л ойлгодог. Яагаад гэвэл, бүх юм тодорхой байх ёстой гэдэг үүднээс. Нэгд энэ асуултад хариулт өгөөч.
Хоёрт нь, ер нь  үүнийг би хэнээс асуухаа мэдэхгүй байна. Ерөнхий сайдаас асуух уу. Ер нь энэ төсөв хэлэлцэж байхад, энэ Их Хурал зохион байгуулагдсанаас хойш ерөөсөө болохгүй юмыг хуульдаа өөрчлөлт оруулаад болохгүй байнаа гэдгээрээ олонхиор бид нар шийдээд явна гэсэн энэ хандлага цаашаагаа ингээд яваад байх юм уу? ер нь жаахан ярилцаж, хэлэлцэж, энэ зөв үү? Буруу юу гэдэг дээр тунгааж байх ийм асуудал байхгүй юу? хэд хэдэн асуудлыг бид нар ажиглаж байхад, өө ингээд хуульд өөрчлөлт оруулчихна гээд эхнээсээ Дэгийн тухай хуульдаа өөрчлөлтөө оруулаад,  нэг гишүүнийг З Байнгын хороонд харъяалагддаг болгоод ингээд өөрсөндөө зохицсон байдлаар хийгээд, энэ юм чинь яваад байх юм бол энэ төрийн ажлын механизм чинь цаашаагаа нэлээн бантан болж хувирах юм биш биз ээ. Тэгээд сүүлд нь бид нар эцэс төгсгөлд нь хариуцлага тооцно л гэдэг юм. Хариуцлага тооцно гэхэд хөрөнгө, санхүүтэй холбоотой асуудлаар энэ Их Хурлаар батлагдаад гараад явсан юмыг яах вэ? Нэг Их Хурлын гишүүн сонгогдохгүй л биз дээ. Эцсийн дүндээ энэ хариуцлага чинь хэн дээр ирэх вэ гэхээр, ард түмний нуруун дээр ирдэг шүү. Өгөгдсөн өр авлага, үүссэн өр авлага, үүссэн хохирол энэ бүхний чинь ард түмэн эргүүлээд төлдөг. Тэгэхээр үүнийг манай олонхи маань тооцож үзэж, энэ дээрээ  жаахан буулт хийж, ер нь цаашдаа одоо мөрдөгдөж байгаа хууль дүрмийнхээ хүрэнд явуулж болохгүй  юу гэсэн асуултыг би Ерөнхий сайдаас асууж байна. Ийм хоёр асуултад хариулж өгөөч гэж хүсч байна.
З.Энхболд: - Эхлээд Ч.Улаан сайд, дараа нь Ерөнхий сайд хариулъя.
Ч.Улаан: - Баярлалаа. Д.Хаянхярваа гишүүний асуултад хариулъя. Яг зарчмын байр суурь  яривал мэдээжийн хэрэг хуулиа хатуу мөрдөх ёстой.  Энэ Төсвийн шинэ хуулийг бид нар ирэх оноос хэрэгжүүлж эхэлж байгаа. Энэ хуулиа анхнаасаа хэрэгжүүлэх ёстой гэдэг байр суурь бол зүйтэй. Энэ жилийн хувьд бас онцлог байна.  Засгийн газар шинээр байгуулагдлаа. Сая дөнгөж мөрийн хөтөлбөрөө батлууллаа. Тэгэхээр бид нар мөрийн хөтөлбөрт тусгагдсан олон зорилтуудыг боловсруулж, хугацаа алдалгүй шийдэж эхлэх ёстой. Бэлтгэлээ хангаж байгаад ажлаа эхлүүлье гэвэл хугацаа алдана, ирэх жил болж болзошгүй. Тийм учраас ер нь бэлтгэлээ хангах, энэ мөрийн хөтөлбөрөө эрчимтэй хэрэгжүүлэх ажлаа зэрэг хийе гэдэг үүднээс энэ оны хувьд ийм онцлог байна гэж би хувьдаа бодож байна.
Ирэх оны төсөв бол бас онцлогтой. Өмнөөс ирсэн энерци ихтэй төсөв гэж манай Ерөнхий сайд тодорхойлоод байгаа. Нийт хөрөнгө оруулалтын чинь 80 гаруй хувь нь зөвхөн өмнөөс уламжилж авсан хөрөнгө оруулалт байгаа. Шинээр эхэлж байгаа объект энд тун багахан. Цалин, тэтгэвэр, тэтгэмжийн нэмэлт гэвэл 100 хувь өмнөөс авсан өсөлтийг бид нар хангахаар байгаа. Шинээр эхэлж байгаа арга хэмжээ гэхэд 276 тэрбум төгрөгийн шинэ төсөл хөтөлбөрийг бид урьд нь шийдчихсэн, уламжлан авч хэрэгжүүлж байгаа. Тэгэхээр энэ их энерци дунд бас шинээр эхлүүлэх юмаа хугацаа алдалгүй эхлүүлье гэдэг үүднээс энэ оны хувьд  цаг хугацааны онцлогийг харгалзан үзэж, ийм санал оруулж байгаа юм.
Цаашдаа бол Төсвийнхөө хуулийг чанд мөрдөөд явах ёстой гэдэг дэр би санал нэг байгаа.

Н.Алтанхуяг: - Д.Хаянхярваа гишүүн, Улаан сайд бараг хэлчихлээ дээ.  Яг одоо ний нуугүй хэдүүлээ нэг юмаа ярихад 8 сарын 20-нд засаг байгуулагдсан. Та өөрөө Сангийн сайдыг богинохон ч гэсэн хийсэн хүн, мэднэ. 8 сарын 15- гэхэд бүх газруудаас юм ирээд боочихдог биз дээ.  Нэгдүгээрт.
Тийм учраас энэ тулсан цаг хугацаанд энэ хуучин төсвийг бүгдийг янзлах боломж байхгүй. Угаасаа ч боломжгүй.  Тийм учраас тэр чигээрээ өмнө явж байсан юм ороод ирсэн юмаа гэж хэлж байгаа юм. Тийм ч  учраас танай гишүүдийн заримынх нь яриад байгаа Цөмийн энергийг ашиглаад ямар юм байгуулна гэнэ вэ? Өмнөх Засгийн газрын үед төсвөөс 50 тэрбум төгрөг гаргана гэсэн бичиг цаас хүртэл тэр дотор явж байгаа. Энэ Засгийн газар бол сая мөрийн хөтөлбөрөө батлуулахдаа бид нар шар нунтагаас цааш юм хийхгүй гэчихсэн. Гэтэл өмнөх бичиг цаас чинь жишээ нь таны үед баглагдсан учраас ороод ирсэн. Ийм зовлон байгаа юм.
Хоёрдугаарт, ер нь би нэг юманд их дургүй байгаа юм. Үүнийг өөрчилнөө. Энэ удаа өөрчилж чадахгүй юмаа гэхэд бид өөрчилье. Нийт төсвийнхөө 5 орчим хувьд менежмент хийх эрхээ авахгүй юм бол эрэг шураг бүгдийг нь баталчихаад, нэгдүгээрт тэр чинь амьдралд хэрэгждэггүй юм. Хоёрдугаарт, нийт  төсвийнхөө 5 хувьд менежмент хийж чадахгүй бол засаг чинь байгаад яахав дээ. Ийм л зовлон дунд байгаа учраас ямар ч Засгийн газар байсан энэ удаагийнх биш л дээ, үе үеийн Засгийн газар төсвийнхөө хөрөнгө оруулалтын 5 орчим хувь хүртэл наана цаана ингэдэг ийм эрхтэй байвал яадаг юм бэ л гэж байгаа юм. Би үүнийг өөрөө Сангийн сайд хийж байсан, Тэргүүн шадар сайд хийж байсан, олон жилийн төрийн ажлыг хараад ингэж хийвэл төсөв мөнгөний нэг хэсэг нь ч болов илүү их үр ашигтай, олон түмэнд хүрсэн. Тэд нарын санал, санаачлагад нийцсэн юмыг босгож болох юм даа гэж бодож байгаа юм.
Түүнээс биш Их Хурлын эрх мэдлийг булааж аваад байгаа юм биш. Их Хурал тэртэй тэргүй энэ жилийн хөрөнгө оруулалтын 1,1 ихнаяд мөнгө бол өмнөхөөсөө уламжилсан, үргэлжлээд л явж байгаа объект шүү дээ. Тэгээд  300 тэрбумын шинэ хөрөнгө оруулалт ярьж байгаа юм. Тэнд дотор 50 тэрбум төгрөг л байхгүй юу. Бид нар 5 хувь гээд тавихаар заавал  5 хувьд нь хүргэе гэхгүй л дээ. Жишээ нь, 50 орчим тэрбум төгрөгийг л хууль ёсны болгоод, 50-иас нэмэх шаардлага ч алга, одоохондоо. Ингээд явж болдоггүй юм уу? ингэвэл их үр ашигтай болох юм гэж хараад байгаа юм.
Нэг юм байгаа. Таны хэлээд байгаа шиг зураг нь гараад, төсөв нь хийгдээд, тэгээд энэ бид нарын Их Хурал дээр баталж байгаа эрэг боолтоор нь задалж бичсэнээр бид нар нэг их мундаг хөрөнгө оруулалтыг амжилтад хүргэж байгаа юм бол бас л байхгүй байгаа. 4 жил үргэлжилж байгаа объект байна.  Төсөв нь жилээс жил бүхэн өөрчлөгдөж байгаа юм байна. Тийм учраас яаж харах вэ? Уян хатан байх вэ гэдгээс л хамаарна. Би бол та бүхнийг энд нэг их эмзэглээд байх юм юу байхав дээ. Тэр мөнгө, төгрөгийг оруулж ирээд л батлуулчихна шүү дээ. Тодорхой болчихвол бидэнд нуух юм ерөөсөө алга. Сая үнэт цаасан дээр жаахан эргэлзээ үүсээд байх шиг байна. Нямдорж сайд ч хэлээд байна. Сая яагаад үнэт цаасан дээр бид нар ингээд гэнэтхэн ороод ирсэн бэ гэхээр, хямрал болох гэж байнаа, тодорхой хэмжээний үнэт цаас гаргах нь зөв байна. Уг нь бид нар зориулалтыг нь заачихсан, Хөгжлийн банкнаасаа үнэт цаас гаргачихъя гэсэн чинь манай өнөөдөр мөрдөж байгаа хуулиар Хөгжлийн банк бол их хэмжээний үнэт цаас гаргах боломжгүй юм билээ. Дүрмийн сантай нь уячихсан.  Тийм учраас Засгийн газрын үнэт цаас гаргах болсон. Засгийн газар үнэт цаас гаргахаар яг таны болгоомжилж байгаа шиг зориулалт чинь ингээд хамаагүй савчаад байгаа юм биш биз гэсэн болгоомжлол байгаа. Тэгэхдээ нэг давуу тал нь Хөгжлийн банкны босгож байгаа бондоос бага хүүтэйгээр Засгийн газрын бонд босох юм байна. Ийм хоёр хайчин дундуур ороод бид нар цаг хугацааны хувьд эртхэн шиг л бондоо зарлаж эхэлье. Тэгээд манай бондыг гадна талд гайгүй сонирхчихсон явж байгаа шүү дээ. Эхний 1,5  тэрбумыг гаргая.  1,5 чинь бараг цээжээрээ  хийнэ шүү дээ. Төмөр зам чинь өөрөө 4 тэрбум  ам.долларын өртөгтэй. Тэгэхдээ төр бүгдийг нь гаргахгүй л дээ. Цахилгаан станцуудаа бодоход тэрбум ам доллараар босно. 450, 550 гэдэг чинь 1000 мгваттын чинь тэрбум гаруй  ам доллар болоод, 2 тэрбум болоод л явна.  Бүх аймгуудын замыг холбоход тэрбум гаруй ам доллар. Ерөөсөө ийм гарын таван хуруунд багтах хэдхэн юманд хийе. Түүнээс биш юу гэж тэр бондыг чинь хүнээс хүүтэй авчихсан мөнгөө бид нар ойр зуурын юманд юу гэж хийхэв дээ. Би бол хариуцлагатай хэлж байна. Сая бондыг батлаад өнгөрчихсөн ч гэсэн бид нар түүгээрээ юу хийхэв гэдгээ заавал Их Хуралд оруулж ирнэ. Тэнд эргэлзэх юм байхгүй. Юу гэж нэг хүний, нэг хэсэг хүний, сайд нарын юм уу? Засгийн газрын Ерөнхий сайдын ажил болох вэ? Энэ бол Их Хурлын бодлогын асуудал учраас гарын таван хуруунд багтах том объектуудаа, том бүтээн байгуулалтаа босгоод оруулж ирнэ. Ийм л нөхцөл байдал байгаа.
З.Энхболд: - С.Бямбацогт гишүүн асууя.
С.Бямбацогт: - Баярлалаа. Байнгын хорооноос асууя, дээрээс нь Улаан сайдаас асууя гэж бодож байна. 
Сая Ерөнхий сайд Улсын Их Хурлын бүрэн эрх рүү бид халдаагүй гэж хэллээ. Монгол Улсын Сангийн сайд бас нэг удаа хууль зөрчьё. Ирэх жилээс  бүгдээрээ хууль зөрчихгүй явъя гэж хэллээ. Тэгэхээр ингэмээргүй байна. Хуулиа бид нар зөрчихгүй, бид нар биелүүлж байх ёстой байхаа. Өнөөдөр Үндсэн  хуульд зааснаар Улсын Их Хурал төсвийг батлах онцгой бүрэн эрхийг өөртөө хадгалдаг. Үүнийгээ шилжүүлдэггүй. Төсвийн хуулиараа бид нар төсвийг зүйл заалтаар нь, зориулалтаар нь, хүчин чадлаар нь тоо хэмжээтэй, цэг таслалтай нь нэг бүрчлэн бид нар баталдаг.  Энэ удаагийн орж ирсэн Төсвийн хуулийг Ерөнхий сайдын багцад байж байгаа 50 тэрбум, шинэчлэлийн хөтөлбөрийг хэрэгжүүлэх, хөрөнгө оруулалтад 50 тэрбум, шинэ бодлогын нөөц хөрөнгө 31 тэрбум гэсэн хоёр хөрөнгө явж байгаа. Энэ болгон нь хуулиа зөрчиж орж ирсэн. Хуулиа зөрчиж орж ирсэн Ерөнхий сайд маань хууль зөрчсөн учраас зүйл, заалтаар нь тодорхой болгоод  оруулъя гээд өчигдөр өөрөө хэлсэн шүү дээ. Ерөнхий сайд маань өөрөө хууль зөрчсөн учраас бид нар одоо чуулганы хуралдааны үед засъя, залруулъя гэж хэлээд байхад нь ийм байдлаар хууль зөрчсөн үйлдлээ улам баталгаажуулах гээд байх шаардлагагүй байхаа.  Энэ бол яах аргагүй хууль зөрчиж байгаа асуудал.
Төсвийн тодотгол хэлэлцэж байх үед 2012 онд Ховд аймагт хөдөөгийн хөдөлмөрчдийн үүрэн телефоны сүлжээтэй бий болгох, гар утасны сүлжээнд холбох гээд  1,6 тэрбум төгрөг тавьсан байсан. Тэнд ганцхан Жи-мобайлийн сүлжээ гэсэн үг орсон байсан. Тэгж байхад Улаан сайд Жи-мобайль гэсэн үг орсон учраас энэ хууль зөрчиж, тийм учраас үүнийг бид хассан, хэрэгжүүлэх боломжгүй гэж хэлж байсан. Сангийн яамныхан байнга хэлдэг, төсвийн ерөнхийлөн захирагчийн санал аваагүй байна, зураг төсөлгүй байна. Ийм учраас хууль зөрчинө, бид хууль зөрчиж чадахгүй гэж юмыг хасдаг. Тэгсэн мөртлөө өөрсдөө нэг удаа хууль зөрчье гээд 80 тэрбум төгрөг оруулж ирж байгаа нь болохгүй ээ.
Засгийн газрын нөөц хөрөнгө байгаа шүү дээ. Засгийн газрын нөөц хөрөнгө гээд энэ удаагийн төсөвт  20 орчим тэрбум төгрөг суусан санагдаж байна. Үүнээсээ Ерөнхий сайд маань асуудлыг өөрөө шийдээд явчих бололцоотой. Тэгж байхад заавал яагаад тодорхой бус зүйл заалтгүйгээр, зориулалт бусаар  Үндсэн хууль зөрчөөд, Улсын Их Хурлын бүрэн эрхэд халдаад 75 тэрбум төгрөгийг өөртөө авч үлдэх гээд байгаа юм бэ?  Ийм байж болохгүй гэж үзэж байна. Үүнийг бид нар зүйл, заалтаар нь хуулийнх нь дагуу батлаад өгчихмөөр байна. Ерөнхий сайд маань өөрөө баталъя, би өчигдөр жагсаалт уншсан шүү дээ. Яг ингээд, ингээд энэ 50 тэрбум төгрөг чинь хууль зөрчиж байгаа учраас би ингээд, ингээд задлаад оруулъя гэж бодож байгаа гээд байхад нь энэ асуудлыг хэлэлцэх шаардлага алга. Тийм болохоор Улаан сайд аа, хуулийн төслөө хууль санаачлагчийн хувьд татаж аваач ээ.
Төсвийн байнгын хороо энэ асуудлыг юу гэж үзэж байна вэ? Энэ дээр хариулт өгөхгүй юу? 
З.Энхболд: - Төсвийн байнгын хороо хариулъя.
Ц.Даваасүрэн: - Энэ асуудал дээр бид нэлээн нухацтай хандсан. Төсөв гэдэг өөрөө хууль юмаа гэж. Хууль байгаа учраас тэнд байгаа үг, өгүүлбэр бүр хуулийн заалт, тэр агуулгаар нь ер нь  хөрөнгө оруулалт бүр эрэг шураг бүрээрээ, боолт бүрээрээ бичигдэж байх ёстой. Аль ч улс орон тийм. Америкийн сенат, бусад жижиг улс орон бүгд тэгж батална. Түүнээс биш Ерөнхий сайддаа үүнийг үлдээж байгаа юмаа гэж байдаггүй юмаа. Тэгэхдээ би энэ дээр нэг зүйлийг бид анхааръя гэж бодож байгаа юм. Бид Монголын төрийг  цаашдаа бас зөв жишигтэй байгаасай гэдэг агуулгаар л хандаж байгаа юм. Түүнээс яг нэг ийм цоорхой гарчихвал дараагийн Ерөнхий сайд орж ирэхдээ  10 болгоод өгөөч гээд л ороод ирнэ. Бас чухал юм хийх гэж байна гээд, түүний дараагийнх  15, тэгээд 20. Тэгээд харин ёстой Их Хурал хэрэг байна уу? үгүй юу. Тэгэхээр энэ дээр ийм асуудал хөндөгдөж байгаа учраас бид нар энэ бол Улсын Их Хурлын ялангуяа онцгой бүрэн эрхэд орж байгаа хөрөнгө оруулалтыг нэгбүрчлэн зааж баталж байх, хэлэлцэх энэ асуудал хөндөгдөж байна гэж үзэж байгаа юм.
5 тэрбумын бондын асуудлыг бид шийдээд өгч байна шүү дээ. Хөгжлийнхөө гол гол юмыг та нар харин шийд. Хамгийн гол юм бол бид хөгжлийг авч явах дэд бүтцүүдээ л байгуулах ёстой. Тэр асуудлыг бид нар дэмжээд л явж байна. Дэмжих зүйл дээрээ бид нар дэмжих ёстой, улс төр хийж, гацааж, хорьж болохгүй. Харин төрд цаашид буруу жишиг тогтоох юман дээр бид нар сайн ярилцахаас өөр аргагүй. Жишээлбэл бид нар  5 тэрбумын бонд гаргаад л өглөө. Засгийн газар удаан байна гээд байгаа. Бид нар шуурхай хэлэлцэхээр өмнө бас асуудал шийдэж өгсөн. Ер нь энэ хямралын үед, энэ шинэчлэлийн үед шуурхай хэлэлцдэг байя гээд шуурхай горимоор асуудлыг нь оруулж ирээд л хэлэлцдэг болсон. Засгийн газартаа харьцангуй бид, Их Хурал боломж олгож ханддаг гэж  би ойлгож байгаа. Жишээлбэл, одоогийн 5 хувийн асуудлыг ярихад 75 тэрбумын асуудал төсөвт тусаагүй л байгаа юм. Тэгэхээр үүнийг Төсвийн хуулиараа  аваад үзсэн ч шийдэх бололцоо бас харагдахгүй байгаа юм.
Ер нь нэг ийм зүйлийг хэлж байгаа шүү дээ. 50 тэрбум бол  50 тэрбумаараа байж байг ээ. Түүнийг задлаад яах вэ? Харин урд талд нь арга хэмжээний хүрээнүүдийг нь заагаад өгчихье. Өчигдөр Ерөнхий сайд 7 арга хэмжээ нэрлэх шиг болсон. Тэр долоог нь бичээд өгчихье. 10 байл уу. Энэ арга хэмжээнийхээ хүрээнд л хийгээрэй  гэж. Тэгэхгүй бол нэгбүрчлэн нэг арга хэмжээн дээр 7 байх юм байна, 8 байх юм байна гэвэл төвөгтэй. Тэгэхээр хэдүүлээ энэ дээр ойлголцоод тэр 50 тэрбумыг нь 10 арга хэмжээгий нь өмнө нь бичээд өгчихье, хууль дээрээ. Тэгээд  10 арга хэмжээн дотроо, тэр  50 дотроо яаж хуваарилахаа өөрсдөө хийгээрэй гээд ингээд шийдээд явчихъя гэж. Ийм л байдлаар бид нар хэлэлцээд, энэ зүйлийг хэлэлцэх шаардлагагүй юм байна. Ерөнхий арга хэмжээний хүрээнүүдийг нь батлаад өгчихье. Дүн нь  бөөн дүнгээрээ байж байг. Харин төсөв хэлэлцэх үед  гүйцэтгэлийг хэлэлцэх үед бид нар нэгбүрчлэн яг энэ 10 арга хэмжээнийхээ хүрээнд хийгдэж үү? Үгүй юу гэдгийг хянаад явах бололцоотой юм гэж ингэж л үзсэн байгаа.
З.Энхболд: - Д.Дэмбэрэл гишүүн асууя.
Д.Дэмбэрэл: - Хариулт дутуу байгаа юм байна  тийм үү? 
З.Энхболд: - Хамтадгаад хариулчих.
Д.Дэмбэрэл: - Ер нь Засгийн газар бол асар их эрх хуулиар олгогдсон эрх байж байна шүү дээ. 7 ихнаядын хэмжээний  хөрөнгийг Засгийн газар, яам сайдуудад л хуваана шүү дээ. Дээр нь Улсын Их Хурлын эрхээс ингээд заавал хөрөнгө оруулалтын чинь 5 хувийг би мэдэж түүгээрээ хуваарилъя гээд ингэж нэмэлт эрх хөөцөлдөөд байхааргүй л байгаа юм.  Нөгөө талаар Засгийн газар хэрвээ хийчихээр юм байгаа бол энэ ирэх оны эхээр  2 сард байдаг юм уу? 4 сарын чуулган эхлэхээр тэр хийх юмнуудаа сайхан бэлдэж байгаад төсвийн тодотголоор Ерөнхий сайд ямар асуудлуудыг нэмж авахаар байгаа юм бэ? оруулаад ирэх хуулийн сайхан заалт байна шүү дээ. Энэ мөнгийг ингээд тооцохоор 75 тэрбум болж байгаа юм. Энэ чинь Ерөнхий сайдаа, нөгөө тэрбумыг нуугдмал байдлаар авч байна гээд улсууд бидэнд тохно шүү дээ. Улс төр ингээд л явна. Ер нь энэ хуулиндаа нийцүүлээд явбал яасан юм бэ? энэ бол зөвхөн Үндсэн хуулийн нэг нөхөр зарга гаргаад авах нь уу гэхээр хууль хоорондын зөрчил бий болгож байна гэж би шууд харж байна. Төсвийг чинь ялангуяа хөрөнгө оруулалтын тодорхой объект, зүйл заалтаар батлаад өгөх ёстой байтал Ерөнхий сайд аа та мэдчихээрэй, 5 хувийн гэхээр чинь бид хэд ямар улсууд болж хувирах гээд байна вэ? Дээр нь нэг анхаарах зүйл бол Төсвийн тухай хууль  руу их хамаагүй ороод баймааргүй байна. Маш их удаан хугацаанд хэлэлцэж, бодлогын талаас нь их ярьж байж бид нар энэ хуулиудыг баталсан шүү дээ. Үүнийгээ шинэчилэлийн гэж байсан. Одоо тэр шинэчлэлийн гэж хэлээд гаргаад байсан хууль  хог болсон хууль болж хувирах гэж байна. Энэ ингэж урьд урьдын парламентынхаа  баталсан хуулиудаа хүндэтгэж явбал яасан юм бэ? Энэ боломжгүй гэдэг Байнгын хорооны санал нь зөв л юм шиг санагдаад байна. Баярлалаа.
З.Энхболд: - Асуулт асуусангүй юу? та.
Д.Дэмбэрэл: - Одоо саяныхыг хариулна гэвэл баахан тайлбар хэлнэ шүү дээ.
Тэгвэл энэ болгонд цөмийг нь хариул л даа, яахав. Хариулна гэж байгаа бол.
З.Энхболд: - Ч.Улаан сайд товчхон хариулчих.
Ч.Улаан: - Баярлалаа. Түрүүн С.Бямбацогт гишүүн ч давхар асуусан. Хэд хэдэн асуудал хөндөгдөж байна. Улсын Их Хурлын бүрэн эрхэд халдаж байна гэж би хувьдаа үзэхгүй байна. Эрх өгөөч ээ л гэж бид нар хууль оруулж ирж байгаа. Хэрвээ Их Хурал хэлэлцээд, үгүй л гээд шийдвэл ингээд л ойлгомжтой дагаад явна. Тийм учраас бас ингэж бие бие рүүгээ хатуу дүгнэлт хиймээргүй байна. Бүрэн эрхийн дагуу хэлэлцэх ийм асуудлыг оруулж ирлээ.
Ер нь бол энэ шинэчлэлийн арга хэмжээнд зориулагдсан хөрөнгө оруулалтын 50 сая, урсгал зардал дээр  31 сая, үүнийг бид нар арга хэмжээ, нэрийн жагсаалттай болгож байгаа, ажлын хэсэг гараад ажиллаж байгаа.  Тэгэхээр энд Даваасүрэн даргын түрүүн ярьж байгаа бүлгээр нь, зорилтоор нь үүнийг тодорхой болгоё гэж байгаа энэ ажил бол Байнгын хороон дээр хийгдэнэ гэж би бэлдэж байгаа. Үүнийг бол хийнэ. 
Нэг удаа хууль зөрчье гэсэн ийм асуудал байх вэ? Юу гэж байх вэ? Харин нэг удаа эрх өгөөч ээ л гэж хүсч байгаа юм. Жи-мобайлын сүлжээ яагаад хасагдсан бэ гэхээр, Жи –мобайл гэдэг нэр байсан нь хасах шалтгаан болоогүй юм. Тендер нь зарлагдаж, бэлтгэл нь хангагдаагүй байсан. Тийм учраас хасагдсан юм. Яагаад тендер нь зарлагдаагүй вэ гэхээр тэр харин хуульдаа нийцээгүй учраас зарлагдаагүй, бэлтгэл нь хангагдаагүй байсан ийм учиртай юм билээ.
Төсвийн хуульдаа аль болохоор гар дүрэхгүй байя, ингээд мөрдөөд явъя гэдэгтэй би санал нэг байна. Ингэх ёстой. Тэгж байж бид энэ төсвийн хүрээнийхээ шинэчлэлийг  хийж чадна. Тийм учраас бид ирэх оныхоо төсөв дээр энэ хуулийнхаа шаардлага, тусгай шалгуур үзүүлэлтүүдийг аль болохоор барих ийм хатуу зарчим барьж орж ирсэн гэдгийг тодотгоё.  Баярлалаа.
З.Энхболд: - Асуулт асууж дууслаа. 

Одоо үг хэлэх гишүүд нэрээ өгнө үү. Дэмжсэн З, эсэргүүцсэн З, нийт 6 гишүүн үг хэлнэ. Д.Дэмбэрэл гишүүнээр үг тасаллаа.

Д.Хаянхярваа гишүүн дэмжсэн үү? Д.Хаянхярваа гишүүн дэмжиж үг  хэлнэ.

Д.Хаянхярваа: - Тэгэхээр ийм  тайлбар хэлээд байгаа юм,  Засгийн газар, Сангийн сайд, Ерөнхий сайд нар. Өнгөрсөн жилийн төсөв их л инээдтэй  орж ирээд, тэгээд юм хийх гэхээр цаг хугацаа байхгүй болчихоод ингээд балраад байгаа юм гэж. Монгол Улс чинь 6 удаа сонгууль явуулаад, 6 удаа албан ёсоор Засгийн газар байгуулсан. Тэгээд завсар нь хэд дахин шинэ шинээр Засгийн газар байгуулсныг эс тооцох юм бол энэ төсөв чинь дандаа ингэж л явж орж ирж байсан шүү дээ. Тэгээд Засгийн газар байгуулж орж ирэхдээ 6 удаагийн Ерөнхий сайд, Засгийн газрынхан маш инээдтэй төсөв орж ирлээ, болохгүй байлаа, бид нар нэмэгдэл авъя гэдэг юмыг ярьж байгаагүй гэж би ойлгож байгаа. 

Тэгэхээр бид нар үүнийг үнэхээр яг ний нуугүй хэлэхэд хуулийнхаа  одоо байгаа Төсвийн хуулийн хүрээн дотроо явуулсан нь дээр. Түрүүн Даваасүрэн Байнгын хорооны дарга хэлж байна. Ер нь бол хуулийн цоорхой үүсгэчихнэ гэж. Бид нарын нэг тэрбум төгрөг чинь яг тэгж эхэлсэн шүү дээ. 10 саяас эхэлсэн. Тэгээд явсаар байж байгаад яалаа, тэгээд бөөн шүүмжлэлд өртөөд, нэг ийм юм үүсэх юм бол цаашдаа энэ чинь хандлага нь яг энэ чиг рүүгээ явна. Тийм учраас бид нар одоо мөрдөж байгаа хуулийнхаа хүрээн дотор бүх юмаа явуулах ёстой гэдэг нэг ийм байр суурьтай байна.

Хоёрдугаарт нь, үнэхээр бид нар энэ зураг төсөв, бусад юм нь бэлэн болоогүй объектуудыг төсөвт суулгахгүй гээд хуульчилсан мөртлөөсөө одоо нэн тэргүүнд хийх шаардлагатай юм байвал хийчихнэ гэдэг чинь зураг төсөв ч үгүй, юу ч үгүй юм байвал хийгээд явна гэдэг бас л нэг ийм юман дотор чинь хууль зөрчих үндэслэл нь явагдах гээд байна. Тийм учраас үүнийг бас үнэхээр дэмжих бололцоогүй юм.

Гуравт нь, бүлэглээд нэг юм оруулчихъя гэдэг санаа сая цухуйлгалаа. Энэ чинь заль л  хэрэглэх гээд байна. Өөрөөр хэлбэл за яахав Боловсролын салбартаа, эрүүл мэнддээ гэдэг юм уу? ингээд хэсэг бүлэг болгож аваад 50 тэрбумаа 5-10 хэсэг болгоод салгачихъя, тэгээд нэг аргалаад өнгөрье гэж. Тэгж болохгүй ээ. яг нарийндаа бид нар бас зовлонг нь мэднэ шүү дээ. Энэ мөнгө төгрөгтэй ингээд сул чөлөөтэй зарцуулах мөнгө төгрөгтэй харьцана гэдэг чинь тийм амар ажил биш. Хууль зөрчөөд сүүлд нь өөрсдөө хэрэгтэн болох магадлал ч өндөр бий. Тийм учраас бид нар аль болохоор энэ Төсвийн хуулиа дагаж мөрдөж, Төсвийн хуулийг яг л хуучин яаж баталдаг вэ? тэр эрэг шураг, боолт, цэг таслалаар нь баталдаг тэр зарчмаараа явах нь зүйтэй гэж үзэж би энэ Төсвийн байнгын хорооны саналыг дэмжиж байгаа.
З.Энхболд: - Нямаагийн Энхболд гишүүн дэмжих үү? эсэргүүцэх үү? За дэмжиж үг хэлнэ.

Н.Энхболд: - Төсвийн байнгын хорооны саналыг дэмжиж байгаа. Бид нар энэ төсвийн төсөл нь Улсын Их Хуралд орж ирэхээс эхлээд л яг хуулиа мөрдье, төсөв бол Улсын Их Хурлын баталдаг хамгийн хариуцлагатай баталдаг ийм баримт бичгээ. Урьд өмнө Улсын Их Хурлаар аль ч Засгийн газрын үед төсвийн төсөл оруулж ирэхэд үг, үсэг, тоо, цэг таслалаар нь ярьж баталдаг байсан.  Дашрамд хэлэхэд би энэ талаар сая энэ төсвийг ярилцаж байх хугацаанд Сангийн сайд байсан Баярцогттой чи урьд нь ийм байсан биз дээ? одоо ч хууль тийм хэвээрээ байгаа биз дээ гэхээр, тиймээ, яах аргагүй төсвийг ингэж баталдаг байсан гэдгийг хэлж байсан. 

Төсвийн байнгын хороон дээр харин энэ асуудлыг их сайн ярьсан байна. Ер нь бараг үг хэлсэн, санал гаргасан хүн болгон нь энэ хэрэггүй ээ, үүний цаана хоёр том зүйл байгаа юм. Нэгдүгээрт, Улсын Их Хурал, Засгийн газар хоёрын хоорондын харилцааны асуудал байгаа юм. Нэг нь юм баталж өгдөг, нөгөө дэх нь гүйцэтгэдэг, тэгээд эргээд Их Хурал нь хянадаг, тэр баталж өгсөн юмыг нь хэрэгжүүлээгүй гэвэл өөрөө эргээд Засгийн газартаа хариуцлага тооцдог ийм нэг их том зарчмын асуудал байгаа юм. Одоо үүнийг бөөн дүнгээр нь баталж өгчихөөд, тэгээд дараа нь эргээд Улсын Их Хурал Засгийн газартаа юм уу? Ерөнхий сайдтай хариуцлага тооцох ямар ч, яг энэ асуудал дээр жишээ нь ямар ч шалгуур, үзүүлэлт юу ч байхгүй болно. Та нар баталж өгсөн үү? өгсөн. Бид нар 80 тэрбумаа зарсан уу? зарсан. Одоо өөр юу байгаа юм бэ?  

Дээр нь яг үнэнийг хэлэхэд бас хар байна. Урьд өмнөх Засгийн газрууд хэзээ ч ингэж байгаагүй, сонгуулийн дараа ч ингэж байгаагүй. Юм хийх гээд байгаа учраас бидэнд, нөгөө талаас нь яривал энэ шуудайн дотор баахан мөнгө хийгээд өгчих, хэдэн төгрөг байгаа нь мэдэхгүй, бид нар үүнийг нь зарчихаад тэгээд өгье гэж байгаатай адилхан байгаа юм. Хэдийгээр тоо нь тавигдсан байгаа ч гэсэн хийх юм нь мэдэгдэхгүй байгаа учраас ийм хар төрүүлэх үндэслэл болоод байгаа юм. Энэ нь өөрөө сүүлдээ бас Их Хурал, Засгийн газар хоёрын хоорондын харилцаанд сайн юм авчрахгүй ээ. Гадаа ч муухай  харагдана. Яахаараа ингээд заавал хяналт тавьж болохгүй их хэмжээний мөнгийг батлуулж авах гэж зүтгээд байгаа юм бол гэж. 
Тэгээд Н.Алтанхуяг сайд өчигдөр хэлсэн. Тийм ээ, энэ буруу байжээ. Бид нар жагсаалтаа оруулаад ирье гэсэн. Жагсаалтаар оруулаад ирье гэж хэлсэн чинь, нээрээ тийм байнаа, энэ тоогоороо бол болохгүй юм байна гэж зөвшөөрсөн гэсэн үг шүү дээ. Тавиад ороод ирнэ гэж та өөрөө баахан объектуудын нэр хэлсэн. Тэгээд түүнийгээ тавиад л оруулж ирээд батлуулчихаач дээ. Заавал ингэж ийм жишиг тогтоож, энэ харьцаанд  өөр зарчим оруулж хэрэггүй шүү дээ. Төсвийн байнгын хороо ингээд шийдчихлээ, та өөрөө оруулаад ирнэ гэсэн. Улаан сайд энэ хуулиар татаад авчих хэрэгтэй.Би түүнийг санал болгож байгаа юм. Тэгээд энэ Байнгын хорооны саналыг дэмжиж байгаа юм.  Ардчилсан намын гишүүд маань үүнийг бодоосой гэж бодож байна.

З.Энхболд: - С.Бямбацогт гишүүн хаашаагаа хэлэх вэ?  Байнгын хороог дэмжинэ гэсэн үг үү? За

С.Бямбацогт: - Баярлалаа. Сая Ч.Улаан сайд хэлж байна. Нэг удаа бид нар хууль зөрчих гэж байгаа юм бишээ, нэг удаа бидэнд хууль зөрчих эрх олгооч ээ гэж хэлж байгаа гэж. Тэгэхээр нэг удаа бас хууль зөрчих эрх олгоод энэ хуулийг баталчих юм бол энэ чинь байнга жил бүр үе үеийн шинэ Засгийн газар, Ерөнхий сайд нар ийм байдлаар асуудалд ханддаг болчих гээд байгаа юм л даа. Тийм учраас нэг удаа биш байнгын болчих гээд байгаа учраас уг нь татаад авчихбал зүгээр байгаа юм. Хуулиа бид нар зөрчмөөргүй байна гэдгийг анхааралдаа аваасай гэж хүсч байгаа юм. Яах аргагүй л Жи-мобайл гэсэн үг байсан учраас  танай Ховд аймагт хэрэгжүүлэхдээ малчдыг гар утастай болгох, хөдөөгийн хөдөлмөрчдийг гар утастай болгох асуудлыг бүтэн жилээр хаслаа, төслийн хөрөнгө оруулалтаас хаслаа гэж хэлсэн л дээ. Одоо тэр үг нь протоколд байж байгаа. Тэгэхээр өөрсдөө бас ингээд асуудал оруулах гээд байдаг, явуулах болохоороо арай нэг өөр ярьдаг байж болохгүй гэж бодож байна.

Мэдээж Их Хурлын бүрэн эрх рүү тодорхой хэмжээгээр энэ чинь халдаж байгаа гэсэн үг. Яах аргагүй л төслийг зүйл, заалтаар нь батлах ёстой. Үүнийг батлахгүй ингээд ерөнхийд нь аваад янз бүрийн байдлаар зарцуулаад явчих юм бол энэ чинь сая хэлээд байна шүү дээ. 75 тэрбум төгрөг гэдэг чинь  76 гишүүнтэй, 75 гишүүнд нэг, нэг тэрбум төгрөгийн асуудал гэж ярих, хардах асуудал үүсч байна. Засгийн газар маань бас урьд нь гаргасан шийдвэрүүд нь янз янз байгаад байгаа. Өмнө Концессын хуулийг Ардчилсан намынхан маань Засгийн газарт байхдаа Засгийн газар мэднэ гэж явж байсан. Засгийн газраас гараад явахдаа Их Хурал мэднэ болсон. Тэгээд одоо эргээд засаг барихаараа Засгийн газар мэддэг болоод явж байна. Сая автобусны асуудал гээд гэнэтхэн нэмэгдсэн өртгийн албан татвараас автобус чөлөөлнө гээд ороод ирж байна. Сайд нар маань жилд хоёр удаа томилолтоор гадагшаа явах үүрэгтэй байгаа. Тэгэхэд нэг удаа томилолтдоо 250 сая, хоёр удаагийн томилолтдоо 500 саяыг зарцуулахаар төсөвт мөнгө нь суучихсан л явж байгаа.  Иймэрхүү байдлаар Монгол Улсын Их Хурлын, Монгол Улсын Засгийн газрын хийж хэрэгжүүлж байгаа ажил, арга хэмжээ маань бас Монгол төрийг бас муухай харагдуулах гээд байна. Энэ 5  хувийн цаад талд бас тийм асуудал үүснэ. Тийм болохоор асуудалдаа ингэж хандмааргүй байна. Тийм учраас үүнийг дэмжмээргүй байна. энэ дээр үнэхээр гарцаагүй анхаарах ёстой асуудал. Тийм мөнгө байгаа шүү. Байгаа шүү, хоёр удаа явах ёстой, хагас бүтэн сайнгүй ажиллана, амралтгүй ажиллана гээд юмнууд байж байгаа. Тэр бүхнээ хэрэгжүүлээч гэж хүсч байгаа. Ийм учраас энэ дээр Улсын Их Хурлынхаа бүрэн эрхэнд битгий халдаач. Улсын Их Хуралд хүндэтгэлтэй хандаач, хуулийнхаа дагуу асуудлаа шийдээч ээ. 
Ерөнхий сайд маань хэлсэн шүү дээ, сая ч гэсэн хэлж байна. Долоо бишээ,  Даваасүрэн гишүүнийг 7 арга хэмжээ жагсаая гэсэн чинь 7 бишээ  10-ыг жагсаачихъя, 50 тэрбумынхаа ар талд нь гээд хэлээд байхад нь бид нар заавал хууль зөрчсөн хууль баталмааргүй байна шүү дээ. Ерөнхий сайдынхаа тавьж байгаа саналыг хүндэтгэн үзээд тэр 50 тэрбум,  30 тэрбумын тодорхой төсөл, арга хэмжээний нэрийг зоож, жагсааж, хуулийн дагуу болгож өгөөд, энэ хуулиа Улаан сайд маань татаад авчихаач гэсэн саналыг хэлмээр байна.
З.Энхболд: - Ц.Нямдорж гишүүн хаашаагаа хэлэх вэ? 
Ц.Нямдорж: - Ерөнхийд нь дэмжин эсэргүүцэх санал хэлье. Ерөнхий сайд аа, хоёр, гурван асуудал төсвийн тухайд анхаарчихмаар байна. Энэ саяны яриад байгаа асуудал нэг байна. Хоёрдугаарт, зураг төсөвгүй 70 орчим барилга, байгууламж ороод иржээ. Энэ Төсвийн хуулийг чинь С.Баярцогт сайд байхдаа батлуулсан юм. Би мундаг том шинэчлэл хийчихлээ, Их Хуралд баярлалаа гээд энэ хавар яриад сууж байсан юм л даа. Тэр хууль дотор чинь зураг төсөвгүй, хөрөнгө оруулалт хийж болохгүй гээд заачихсан байдаг. 70 тийм объект байнаа. Үүнийгээ энэ хэлэлцүүлгийн явцад ярьж, хуульд нийцүүлээч ээ. Одоо жишээ нь Баянхонгор аймгийн хоёр суманд 50 тэрбум төгрөгийн өртөгтэй шинэ сум төсөл хэрэгжүүлнэ гэсэн юм орж ирсэн байна, энэ төсөв дотор чинь. З27 сумаас юугаараа ялгарч, шалгарч 50 тэрбум төгрөг энэ хоёр суманд өгөх болов? 20 тэрбум ч билүү, хоёр сум байгаа. Тэгээд яахаараа Баянхонгорынх байдаг юм бэ? Баян-Өлгийн Улаанхус сум байж болдоггүй юм уу? Дорнодын Хөлөнбуйр сум байж болдоггүй юм уу?  Хол, ойроор нь ярих юм бол. Дорноговийн Хөвсгөл сум байж болдоггүй юм уу? ямар ид, шидтэй хоёр сум Баянхонгорт гарч ирчихээд 50 тэрбум төгрөг зарцуулна гээд хоёр суманд явж байдаг юм бэ?  Зураг төсөв байхгүй, 20. Тэр 20 тэрбум төгрөг чинь илүүдээд байгаа бол энэ бүсийн тулгуур төвүүдийн нэгэнд нь тодорхой арга хэмжээ хэрэгжүүлэхэд өгчих л дөө. Ийм ийм хууль зөрчсөн хэдэн юман дээрээ Улаан сайд, Засгийн газар дахиж энэ хэлэлцүүлгийн явцад анхаармаар байна шүү дээ. Шинээр байгуулагдсан юм, хугацаа болоогүй байна, хөөрхий гэж хууль зөрчиж болохгүй шүү дээ. 2004 оны сонгуулийн дараа улаан хэрүүл болоод 9 сард Засгийн газар байгуулагдаад Алтанхуяг сайд бид хоёр бүрэлдэхүүнд нь ороод бид нар 2005 оны төсөв батлуулж л байсан. Элбэгдорж Ерөнхий сайд болоход. 2008 оны 7 сарын 1-ний дараа хэрэлдэж, хэрэлдэж 9 сард Засгийн газар байгуулаад, та бид хоёр бас Засгийн газрын бүрэлдэхүүнд ороод 1 сарын дотор бид нар төсөв, Үндсэн чиглэл, мөнгөний бодлогыг батлуулж л байсан. Одоо яахаараа энхрийлээд байдаг болчихсон юм. Ингэж болохгүй шүү дээ, Ерөнхий сайд. 
Тийм учраас Улаан сайд та бүхэн ялангуяа энэ Засгийн газар бүрдүүлсэн нам, бүлгүүд энэ хууль зөрчсөн үйлдлүүдээ таслан зогсоогооч ээ. Үнэхээр шинэчилэл гэж байгаа бол шинэчлэлийг хууль мөрдөж сурахаас л эхлэх хэрэгтэй. Би баталгаатай хэлж чадна. Манай сайд нар хууль мөрдөх нь байтугай уншдаггүй. Хууль уншсан сайд туйлын ховор байгаа, би олон Засгийн газарт ажиллаж үзсэн хүн шүү. Ийм хууль гаргаад өгөх юм бол би ертөнцийн сайхныг бүтээмээр байна гэхээр нь Ипотекийн хуулийг батлаад өгөхөөр 4 жил мартчихдаг байхгүй юу? эд нар. Ийм учраас шинэчилье гэж байгаа юм бол хууль мөрдөхөөс ажлаа эхлээ. Энд л асуудал бий. Бурхан багшийг шүтэж болохоо байсан, Ленин багшид итгэж болохгүй хөшөөг нь буулгадаг болчихлоо, одоо ер нь юунд итгэж амьдрах вэ? хууль л байгаа шүү дээ.  Тэгээд алхам тутамдаа хууль зөрчдөг ийм Засгийн газар байж болохгүй шүү дээ, Улаан сайд аа. Та нарын өөрсдийн батлуулсан хууль дотор   төсөл, арга хэмжээ  нэг бүрээр задалж батална гэсэн хуулийн үг байж байгаа шүү дээ. Тэгэхээд –өө байгуулагдаад удаагүй юм, 50 тэрбумыг Ерөнхий сайдад өгчих, бид нар юунд ч зарж магадгүй гэсэн юм яриад байдаг. Юунд ч зарж магадгүй  гэж төсөв баталдаггүй л байхгүй юу? Барилга барь гээд 56 саяыг өгөхөөр чинь би 4 жил цагдаагийн кабон бариулсан. Болдог л байхгүй юу? асуудал наад тодорхойгүйдээ биш ажил хариуцсан хүмүүс чинь ажилдаа эзэн болж чадахгүйд л асуудал байгаа. Ноднин жил энэ зарлагдсан барилгын тендер одоо хүртэл зарлагдаж дуусаагүй байна шүү дээ. Шинэ сайд нар чинь энэ дээр арга хэмжээ авахгүй байна. Ингэсээр байтал өвөл болоод одоо барилгын ажил зогслоо шүү дээ. Асуудал хариуцлагад л байгаа. 

З.Энхболд: - Дэмбэрэл гишүүн хааш нь хэлэх вэ?  Үг хэлэх үү. Одоо бол дэмжиж хэлэх үг дуусчихсан шүү дээ. Эсэргүүцэж хэлбэл Засгийн газрыг дэмжинэ гэсэн үг. Болилоо юу? 

Байнгын хорооны санал, дүгнэлттэй холбогдуулан гишүүд үг хэлж дууслаа.

Одоо хуулийн төслийг хэлэлцэх эсэх асуудлаар санал хураая. Байнгын хорооны саналаар Төсвийн тухай хуульд нэмэлт, өөрчлөлт оруулах тухай хуулийн төслийг хэлэлцэх шаардлагагүй гэсэн саналын томъёоллоор санал хураая. Санал хураалт.

Оролцсон 51, зөвшөөрсөн 23, 45,1 хувийн саналаар уг санал дэмжигдэхгүй байна. 

Дэмжигдэхгүй байна гэдэг бол анхны хэлэлцүүлэгт Байнгын хороо руу шилжиж байна. 

Гишүүд 6 цаг 30 минут болж байна. Цаг сунгаж хуралдах уу? маргааш болох уу?  Маргааш өглөө 9 цагаас Нийгмийн бодлогын байнгын хороо хуралдах ёстой. 10 цагаас чуулган эхэлнэ. 15 цагаас Уянга гишүүний Сангийн сайдад тавьсан асуулгын хариуг сонсоно. Маргаашийн хуваарь ийм болсон шүү.

Баярлалаа гишүүд.

Хуралдаан 18 цаг 39 минутад өндөрлөв. 

Соронзон хальснаас буулгасан:

